
Ágrip 

 

Í þessari ritgerð verður rætt um þrjár skáldsögur sem eiga það sameiginlegt að fjalla á 

einhvern hátt um átraskanir. Verkin eru Mávahlátur (1995) eftir Kristínu Marju 

Baldursdóttur, Skaparinn (2008) eftir Guðrúnu Evu Mínervudóttur og Kýr Stalíns 

(Stalinin lehmät, 2003) eftir Sofi Oksanen. 

 Átraskanir hafa rætur sínar í tvíhyggjukerfinu og því verða gerð skil og stuðst 

við skrif Susan Bordo um femínisma, vestræna menningu og líkamann. Kenningar 

Foucaults um valdið og enn fremur úrvinnsla þeirra út frá femínísma eru notaðar til að 

varpa ljósi á ögun kvenlíkamans og tengsl átraskana við þá virkni. Neikvætt viðhorf 

til líkamans og þess að borða birtist ekki bara í átröskunum heldur er það algengt í 

nútímasamfélagi. Við erum farin að líta á líkama okkar sem persónulegt verkefni 

einsog Susie Orbach segir, verkefni sem lífið getur jafnvel farið að snúast um. Farið 

verður lauslega yfir sögu sjúkdómanna, upphaf þeirra á nítjándu öld og tengsl við 

hugmyndir nítjándualdarmanna um kvenleika þar sem lífstykkið kemur við sögu. 

 Varpað verður ljósi á hvernig átraskanirnar tengjast öðrum fyrirbærum og 

viðhorfum í skáldsögunum. Rýnt er í tengsl tilfinninga og áts. Neyslumenning okkar 

endurspeglast í sjúkdómunum. Kynlífsdúkka Guðrúnar Evu í Skaparanum fær nokkra 

umfjöllun út frá tengslum óvirkni hennar og hlutskipti konunnar í menningu og 

samfélagi. 

 Síðan verður sjónum beint að tengslum kynþroska stúlkna og átröskunum. 

Kynþroskinn vekur mjög svo blendnar tilfinningar í verkunum, jafnvel hræðslu og 

skelfingu, meðal annars vegna þess sem hann merkir: Stúlka verður að konu. Kýr 

Stalíns og Mávahlátur fá sérstaka umfjöllun í þessu ljósi. Samtengd fyrirbæri einsog 

kynlíf og matur verða skoðuð. Loks verður fjallað um þau áhrif sem staða 

kvenpersóna í Mávahlátri og Kúm Stalíns sem ástandskonur eða ígildi þeirra hafa á 

sálarlíf þeirra og stöðu. Að lokum verður fjallað um móðurhlutverkið og stöðu mæðra 

í verkunum, sérstaklega í Kúm Stalíns. Í móðurhlutverkinu eru fólgnar ýmsar 

aukamerkingar sem afhjúpa hugmyndafræði um konur sem hefur bein tengsl við 

átraskanir. 

Inngangur 

 

 
Af eintómum leiðindum og óskiljanlegri svengd sem sótti að henni á öllum tímum, fór hún að 

venja komur sínar í húsið við lækinn á nýjan leik.1 
– Kristín Marja Baldursdóttir 

 
Hún var of tillitssöm til að svipta sig lífi með beinum aðgerðum. Uppreisnarandi hennar var 

passífur - að því leyti var hún eins konar lærisveinn Ghandis.2  
– Guðrún Eva Mínervudóttir 

 
Sambýli með öðrum setur sínar sérstöku reglur um tilhugalíf, hvort svo sem það er með 

manneskju eða mat.3 
– Sofi Oksanen 

 
 

Mikilvægi mála kvenlíkamans er áberandi í nútímasamfélagi, ef til vill eru þau jafn 

mikilvæg og landamæri ríkisins einsog tilvitnunin í titli þessarar ritgerðar segir. 

Tilvitnunin er fengin úr fyrstu skáldsögu hinnar finnsk-eistnesku Sofi Oksanen, Kýr 

Stalíns, sem er ein af þremur skáldsögum sem fjallað verður um hér. Áhersla á ögun 

líkamans og þá sérstaklega líkama kvenna gegnsýrir menningu okkar. Það 

endurspeglast í þeim sálrænu sjúkdómum sem hafa rutt sér til rúms á síðasta rúma 

árhundraði og þróast samhliða breyttri samfélagsmynd og neysluvenjum: 

Átröskunum. 

 Í þessari ritgerð verður rætt um þrjár skáldsögur sem eiga það sameiginlegt að 

fjalla á einhvern hátt um átraskanir. Verkin eru Mávahlátur (1995) eftir Kristínu 

Marju Baldursdóttur, Skaparinn (2008) eftir Guðrúnu Evu Mínervudóttur og Kýr 

Stalíns (Stalinin lehmät, 2003) eftir Sofi Oksanen. Allar eru þær eftir virta og 

verðlaunaða rithöfunda. Mávahlátur er fyrsta skáldsaga Kristínar Marju og um leið sú 

sem kom henni á kortið sem rithöfundi. Henni var líkt við Isabel Allende og Einar 

Kárason, fyrrnefnda höfundarinn vegna stíls verksins sem daðrar á stundum við 

töfraraunsæi en þann síðarnefnda vegna þess að verkið segir frá samfélagi í litlu 

                                                
1 Kristín Marja Baldursdóttir, Mávahlátur (Reykjavík: Mál og menning, 2004), bls. 177. Hér eftir 
verður vísað til þessa verks með sviga í meginmáli með skammstöfun titilsins; M, og blaðsíðutali. 
2 Guðrún Eva Mínvervudóttir, Skaparinn (Reykjavík: JPV útgáfa, 2008), bls. 180. Hér eftir verður 
vísað til þessa verks með sviga í meginmáli með skammstöfun titilsins; S, og blaðsíðutali. 
3 Sofi Oksanen, Kýr Stalíns, þýð. Sigurður Karlsson (Reykjavík: Mál og menning, 2011), bls. 137. Hér 
eftir verður vísað til þessa verks með sviga í meginmáli með skammstöfun titilsins; KS, og blaðsíðutali. 

sjávarþorpi á sjötta áratugnum sem þótti minna á braggabækur Einars.4 Eftirstríðsárin 

voru tímabil skorts og skömmtunar á Íslandi en einnig mikilla breytinga í 

samfélagsgerð, menningu og neyslu. Verkið hefur notið nokkurrar hylli, árið 1998 

setti Leikfélag Reykjavíkur upp samnefnt leikrit byggt á Mávahlátri og árið 2001 kom 

út kvikmynd eftir bókinni með Uglu Egilsdóttur og Margréti Vilhjálmsdóttur í 

aðalhlutverkum sem Ágúst Guðmundsson leikstýrði. Guðrún Eva Mínervudóttir er 

þekktur samtímahöfundur og var tvisvar tilnefnd til Íslensku bókmenntaverðlaunanna, 

meðal annars fyrir Skaparann áður en hún hlaut þau fyrir nýjasta skáldverk sitt, Allt 

með kossi vekur (2011). Verk Guðrúnar Evu hafa verið þýdd á þónokkur tungumál en 

Skaparinn er fyrsta og eina verk hennar sem í þessum skrifuðu orðum hefur verið þýtt 

yfir á ensku og því þótt vænlegt til vinsælda á hinum stóra enskumælandi markaði. 

Sofi Oksanen er vísast þekktari fyrir Hreinsun (Puhdistus, 2008)5 en sitt fyrsta verk: 

Kýr Stalíns. Fyrir það fyrrnefnda hlaut hún Bókmenntaverðlaun Norðurlandaráðs, en 

hún hefur skrifað fjórar skáldsögur og tvö leikrit og verk hennar hafa víða verið þýdd. 

Hreinsun var fyrst skrifuð sem leikrit og síðar gerði Oksanen eftir því skáldsögu en 

leikritið var sett á fjalirnar í Þjóðleikhúsinu hér leikárið 2011-2012. Í báðum 

verkunum tekst hún á við sögu Eistlands undir Sovétríkjunum og fjallar meðal annars 

um hreinsanirnar undir Stalín. Í Kúm Stalíns birtist aðalpersóna og sögumaður sem 

minnir á Oksanen sjálfa að því leyti að báðar eiga þær eistneska móður og finnskan 

föður og alast upp í Finnlandi. 

 Þessi þrjú verk eiga sameiginlegt að geta flokkast sem kvennabókmenntir að 

því leyti að þau eru eftir konur og fjalla um konur og veruleika þeirra. Aðalpersónur 

og sögumenn allra verkanna eru konur, þó að vissulega sé frásögninni skipt á milli 

sjónarhorns persónanna Sveins og Lóu í Skaparanum. Útgefandi Mávahláturs kallaði 

bókina kvennasögu í kynningu á henni sem Kristín Marja sagðist í viðtali vera „búin 

að þusa dálítið út af“ og dregur athygli að þessu hugtaki þar sem ekki er þörf fyrir 

skilgreiningu á „karlasögu[m]“. Enn fremur bendir Kristín Marja á að hún sé 

vissulega að skrifa um kvennaheim en það sé meira í verkinu, einsog „stéttabarátt[a], 

ástir og dularfull[ir] atburði[r]“.6 Verkin eiga það einnig sameiginlegt að þrátt fyrir að 

                                                
4 Friðrikka Benónýsdóttir, „Kampakæti kaldlyndra kvenna“, Helgarpósturinn 30. nóvember.1995, bls. 
30. 
5 Sofi Oksanen, Hreinsun, þýð. Sigurður Karlsson (Reykjavík: Mál og menning, 2010). 
6 Urður Gunnarsdóttir, „Sagan sem lá í leyni“,viðtal við Kristínu Marju Baldursdóttur, Morgunblaðið 
12. nóvember 1995, bls. 20. 

áherslan sé á konur og þeirra veruleika kljást þau öll við stærra samhengi, bæði 

samfélagslegt og menningarlegt. 

 Bókmenntir endurspegla jafnan samtíma sinn, sama hvort um er að ræða 

raunsæjan skáldskap eða fantasískan. Því þarf ekki að undra að tekist sé á við 

átraskanir í bókmenntunum í ljósi þess hversu alvarlegir og algengir þeir eru og hafa 

færst mjög í vöxt í neyslusamfélagi okkar. Um leið hafa átraskanir áberandi tengsl við 

þöggun í gegnum tíðina og með því að gera þá að umfjöllunarefni í bókmenntum er 

verið að takast á við hversu faldar þær eru í samfélagi okkar. Sjúkdómur Freyju er 

reyndar falinn í Mávahlátri, hann er ekki skilgreindur eða talað um hann sem slíkan 

sem gerir það að verkum að í umfjöllun um bókina er ekki endilega minnst á 

sjúkdóminn sem gerir Freyju kleyft að hafa hin eftirsóttu og mærðu líkamsmál. Hér 

verður leitast við að setja þessa sjúkdóma og birtingarmyndir þeirra í samhengi innan 

verkanna og bera saman hvernig tekið er á þeim. Varpað verður ljósi á hvernig 

átraskanirnar tengjast öðrum fyrirbærum og viðhorfum í skáldsögunum. 

 Fyrst verður farið yfir átraskanir sem sjúkdóma, einkenni þeirra og tengsl við 

nútímamenningu. Síðan verður tvíhyggjukerfinu gerð sérstök skil í ljósi rótanna sem 

átraskanir hafa í því og þar er stuðst við skrif Susan Bordo um femínisma, vestræna 

menningu og líkamann. Minnst verður á nokkrar birtingarmyndir átraskana í 

skáldverkum, unglingabókum, sjónvarpsþáttum og kvikmyndum en þessar 

menningarafurðir hafa nánast allar að geyma sögur ungra stúlkna sem eru haldnar 

sjúkdómnum, þó að vissulega nái sú umfjöllun ansi grunnt. Þá verða verkin kynnt sem 

verða svo tekin til sérstakrar skoðunar í ritgerðinni: Mávahlátur, Skaparinn og Kýr 

Stalíns. 

 Kenningar franska heimspekingsins Michels Foucault um vald, líkama og 

þekkingu liggja gjarnan undir í þeim kenningum sem snúa að kvenlíkamanum og 

ögun hans. Átraskanir eru öfgakennt dæmi um slíka ögun. Femínískar fræðikonur 

hafa útfært kenningar Foucaults með tilliti til kynjasjónarmiða og þær hliðar þessara 

kenninga sem snúa að ögun kvenlíkamans og átröskunum verða teknar til umræðu. 

 Neyslumenning okkar endurspeglast í sjúkdómunum og fjallað verður um 

tengsl tilfinninga og áts. Kynlífsdúkka Guðrúnar Evu í Skaparanum fær nokkra 

umfjöllun út frá tengslum óvirkni hennar og hlutskipti konunnar í menningu og 

samfélagi. 

 Síðan verður sjónum beint að tengslum kynþroska stúlkna og átröskunum 

einsog þau birtast í skáldsögunum þremur. Kynþroskinn vekur mjög svo blendnar 

tilfinningar í verkunum, jafnvel hræðslu og skelfingu, meðal annars vegna þess sem 

hann merkir: Stúlka verður að konu. Kýr Stalíns og Mávahlátur fá sérstaka umfjöllun 

í þessu ljósi. Samtengd fyrirbæri einsog kynlíf og matur verða skoðuð út frá 

átröskunum einsog þau birtast í verkunum. Loks verður fjallað um þau áhrif sem staða 

kvenpersóna í Mávahlátri og Kúm Stalíns sem ástandskonur eða ígildi þeirra hafa á 

sálarlíf þeirra og stöðu. 

 Áður en niðurstöður eru dregnar saman verður rýnt í móðurhlutverkið og 

stöðu mæðra í verkunum, sérstaklega í Kúm Stalíns. Í móðurhlutverkinu eru fólgnar 

ýmsar aukamerkingar sem afhjúpa hugmyndafræði um konur sem hefur bein tengsl 

við átraskanir. 

1. Átraskanir 

 

Saga átraskana er ekki ýkja löng en þeir hafa þó sótt nokkuð í sig veðrið fram á okkar 

daga. Þó að lystarstol (anorexia nervosa) og lotugræðgi (bulimia nervosa) séu ekki 

einu kvillarnir sem falla undir regnhlífarhugtakið átraskanir verður hugtakið gjarnan 

notað um þessa tvo sjúkdómana í þessari ritgerð. Átröskunarsjúkdómarnir tveir sem 

hér eru til umfjöllunar, lystarstol og lotugræðgi eru nátengdir þó svo að þeir séu 

einnig andstæður að vissu leyti. Sá fyrrnefndi einkennist af því að sjúklingurinn 

borðar of lítið og/eða of næringarsnauðan mat, tapar niður líkamsþyngd sinni og 

líkamsstarfsemin raskast. Röskunin á líkamsstarfseminni nær til ýmissa þátta, svo sem 

hormónabúskapar og því er algengt að tíðablæðingar hefjist ekki hjá stúlkum með 

sjúkdómana eða að blæðingarnar einfaldlega hætti með tilheyrandi áhrifum á frjósemi 

þeirra. Sá síðarnefndi, lotugræðgin, einkennist af andstæðum öfgum í áti þar sem 

mikið magn af mat er innbyrt á stuttum tíma en átinu jafnóðum fylgt eftir með 

hreinsun. Algengasta hreinsunarleiðin er að þvinga fram uppsölu sem er hugmyndin 

sem við jafnan höfum um þá sem þjást af sjúkdóminum. Sumir nota hægðalyf eða 

stólpípu. Fæðan er losuð út hraðar en líkaminn gerir af sjálfsdáðum svo minna af 

næringarefnunum er tekið upp í meltingarveginum. Lotugræðgin lýsir sér oftast 

þannig að sjúklingurinn sveltir sig nánast á milli lotugræðgiskastanna. Þeir sem þjást 

af átröskunum stunda einnig gjarnan öfgafulla líkamsrækt, í það minnsta á meðan 

líkamsstarfsemin leyfir það. Skurðpunktar sjúkdómanna tveggja eru margir og 

raunveruleikinn er sá að stundum eru þeir báðir til staðar hjá þeim sem þjást af 

átröskun á annað borð. Segja má að lystarstolið sé ráðandi á milli lotugræðgiskastanna 

þegar sá matur, sem er annars á bannlista, er borðaður í öfgafullu magni en fær þó 

ekki að ílengjast í líkamanum. 

 Sjúkdómarnir eru umtalsvert flóknari en þær hættulegu matarvenjur sem þeir 

einkennast af. Samofið þeim er sjúklegt viðhorf sjúklingsins sem þróar þá með sér. 

Eiríkur Örn Arnarson sálfræðingur er höfundur stuttrar greinar um sjúkdómana tvo. 

Þar veltir hann upp kostum hugrænnar atferlismeðferðar gegn þeim. Þar segir hann 

„[þá] sem greinast með lystarstol og lotugræðgi eiga það sameiginlegt að vera 

gagnteknir af hugsun um mat“.7 Enn fremur léttist sjúklingurinn „meira en eðlilegt 

                                                
7 Eiríkur Örn Arnarson, „Lystarstol og lotugræðgi: Röskun á matarvenjum“, Flögð og fögur skinn, 
ritstj. Jón Proppé o.fl. (Reykjavík: Íslenska menningarsamsteypan art.is, 1998), bls. 101-105, bls. 101. 

getur talist og afstaða til þess að borða og þyngjast verður neikvæð“.8 

Bókmenntafræðingurinn Dagný Kristjánsdóttir orðar það svo að lystarstol sé 

„sjúkdómur sálar og líkama, óhemju flókinn og erfiður, og hann er 

kvennasjúkdómur“.9 Báðum sjúkdómunum fylgir að í hugarheimi þess sem af þeim 

þjáist er matur, hungur og líkamsstærð í brennidepli; í stað þess að matur sé hluti af 

daglegu lífi sem lífsnauðsynlegt eldsneyti fer tilveran öll að snúast um hann og ekki 

síður sjálfsstjórnina sem þarf til að neita sér um hann. 

 Susie Orbach hefur meðal annars gert fitu og átraskanir að umfjöllunarefni í 

bókunum Fat is a Feminist Issue (1978) og Hunger Strike (1986). Í nýjustu bók sinni, 

Bodies, segir hún að frá því að fyrrnefndar bækur konu út hafi vandamálin, sem hún 

leitaðist við að ná utan um í þeim, vaxið til muna. Vandamál tengd mataræði og 

erfiðleikar gagnvart líkamanum séu nú orðin að hluta af hversdagslífi margra.10 

Sæunn Kjartansdóttir setur átraskanir í samhengi við menninguna og tilfinningalíf 

fólks og dregur fram samsvörun við offitu: 
 
Sumir eru vitanlega feitir vegna þess að þeir eiga erfitt með að hemja neyslu 
sína og bregðast við erfiðleikum með því að borða. Aðrir eru hins vegar 
grannir vegna þess að þeirra lausn á vanlíðan felst í að svelta sig eða kasta 
upp. [...] það hlýtur að koma verulega við tilfinningar þeirra sem búa við 
þann áróður, þrýsting og fordóma sem gegnsýra samfélag okkar. [...] Það er 
engin tilviljun að líkamsdýrkun er orðin að blómlegum iðnaði. Hún elur á 
þeirri ljúfu blekkingu að með því að ná stjórn á líkamanum, getum við náð 
stjórn á lífi okkar.11 

 

Það er menningin og hugmyndafræðin sem gegnsýrir samfélag okkar að mati 

Sæunnar og Susie Orbach setur átvandamálin í alþjóðlegt samhengi. Hún bendir á að 

þar sem æ fleiri lönd hnattvæðast með tilheyrandi menningaráhrifum hafi hin 

táknræna merking sem felst í því að vera feitur og mjór á Vesturlöndum breiðst út. 

Það gerist jafnvel þó að í nýliðinni fortíð hafi helsta áherslan á mat snúið að því að fá 

nóg af honum til að lifa af. Nú hafi hins vegar áherslan færst yfir á „réttan“ mat og 

„réttu“ stærðina, eftir vestrænni forskrift. Þau atriði gefa svo til kynna það sem 

Orbach kallar „félagsaðild manns í nútímanum“. Mistakist manni að innbyrða rétta 

                                                
8 Sama heimild, bls. 101. 
9 Dagný Kristjánsdóttir, Kona verður til: Um skáldsögur Ragnheiðar Jónsdóttur fyrir fullorðna 
(Reykjavík: Bókmenntafræðistofnun Háskóla Íslands og Háskólaútgáfan, 1996), bls. 238. 
10 Susie Orbach, Bodies (London: Profile Books, 2010), bls. 10. 
11 Sæunn Kjartansdóttir, Hvað gengur fólki til?: Leit sálgreiningar að skilningi (Reykjavík: Mál og 
menning, 1999), bls. 76. 

matinn og vera í réttu stærðinni geti það táknað skömm, mistök eða jafnvel höfnun á 

þeim gildum sem við eigum að sækjast eftir.12 Áherslan, bæði á réttan mat og réttu 

stærðina, sem Orbach lýsir sem einkenni á vestrænni menningu, kristallast í 

átröskunarsjúklingnum. 

 Staða Íslands er áhugaverð í samhengi við félagsaðildina í nútímanum. Það er 

ekki svo ýkja langt síðan Íslendingar nútímavæddust. Greinilegt er hversu greitt við 

gengum inn í hina hnattvæddu menningu með miklum bandarískum áhrifum á ýmsum 

sviðum, meðal annars vegna framlengdrar veru bandaríska hersins á landinu. 

Mávahlátur fjallar meðal annars um nútímavæðingu og breytingar í menningu 

Íslendinga, enda gerist sagan á eftirstríðsárunum. Í verkinu koma fram bein tengsl við 

bandaríska menningu og neyslu með persónunni Freyju, og raunar sjást 

menningaráhrifin bandarísku einnig í kvikmyndaáhuga Ninnu og áhuga hennar á 

bandarískum kvikmyndastjörnum, sem jaðrar við þráhyggju. Orbach gengur svo langt 

að segja að líkamshatur sé að verða að einni af útflutningsafurð Vesturlanda, enda 

þótt hún sé vissulega falin.13 Líkamshatrið hefur beinar tengingar við átraskanir og 

þráhyggjuna gagnvart líkamanum, stærð hans og lögun sem endurspeglast í 

sjúkdómunum. 

 Í hefðbundnu tilfelli þróast anorexían í byrjun kynþroskans. Þá upplifir 

unglingsstúlkan líkamlegar breytingar þroskaskeiðsins þannig að kvenleg og ógeðsleg 

fita yfirtaki líkamann.14 Lystarstolið og lotugræðgin eru kvennasjúkdómar enda þótt 

sé ekki þar með sagt að sjúkdómarnir hrjái ekki einnig karlmenn, þó það sé 

sjaldgæfara. Engu að síður eru ýmis atriði sem eru ólík hvað við kemur sjúkdómunum 

eftir kynjunum. Þó að fita sé álitin kvenleg hefur kynþroskaskeiðið það stundum í för 

með sér að líkamar unglinganna safna henni á sig og því má leiða líkur að því að 

karlmenn upplifi ef til vill einnig yfirtöku kvenlegu fitunnar á kynþroskaárunum. Það 

er hins vegar vert að líta til þess að karlkyns lotugræðgissjúklingar taka átköstin sín 

sjaldan einsamlir, ólíkt því sem konur gera.15 Munurinn endurspeglar mismunandi 

                                                
12 Orbach, bls. 10-11. „one's membership in modernity“. 
13 Orbach, bls. 13. bls. Susan Bordo er á svipuðum slóðum í inngangi sínum að tíu ára afmælisútgáfu 
Unbearable Weight sem hún kallar „Í veldi ímyndanna“ („In the Empire of Images“). Þar rekur hún 
vestræn áhrif á þjóðir þar sem fita hafi haft aðra merkingu áður en á þeim brast flóð vestrænna 
fegurðarviðmiða og ímynda, bls. xiii-xxxvi. Krugovoy Silver er sammála um áhrif þeirra ímynda sem 
birtast í fjölmörgu miðlum nútímans og segir þá eiga sinn hlut í því að konur þjáist af anorexíu, bls. 
172. Hugmyndin kemur einnig fram í skrifum Hlínar Agnarsdóttur út frá bók Lotte Möller, bls. 34. 
14 Susan Bordo, Unbearable Weight: Feminism, Western Culture, and the Body (Berkeley, Los 
Angeles & London: University of California Press, 2003), bls. 156. 
15 Sama heimild, bls. 128. 

viðhorf til áts og mataræðis hjá konum og körlum. Bent hefur verið á að hegðunin 

sem talin er viðeigandi fyrir konur takmarki kvenlegt hungur og setji því 

menningarlegar skorður.16 

 Mary Douglas skrifaði um hreinleika og bannhelgi í verki sínu Purity and 

Danger og minnist þar á mataræði. Hún skrifar um að við lifum öll eftir 

flokkunarkerfi menningar okkar þar sem ákveðnum mörkum er viðhaldið. Hún bendir 

einnig á að einstaklingurinn geti mögulega áframþróað og endurskoðað flokkunarkerfi 

samfélagsins síns en hið persónubundna kerfi verði samt sem áður alltaf að einhverju 

leyti fengið frá öðrum því enginn lifi í einangrun.17 Í matarvenjum 

átröskunarsjúklingsins má greina menningarlegt kerfi sem snýr að mat og 

hugmyndum um óhreinkun líkamans enda má líta á átröskunarsjúklinga sem 

nokkurskonar undirhóp þegar kemur að mataræði. Menningarlegar hugmyndir um 

mataræði sjást í því sem ákveðinn hópur fólks sammælist um að sé mannamatur og 

einnig í mismunandi tegundum mataræðis sem tíðkast, allt frá hráfæði til strangs 

grænmetisfæðis (e. vegan) eða til lágkolvetnamataræðisins. Boð og bönn eru 

lykilatriði í öllu mataræði. Það er svo mismunandi hverskonar línum fylgt er, hvort 

sem það er bann við vissum hráum mat eða elduðum, (ákveðnum) dýraafurðum, 

kolvetnum eða einhverju öðru. Í sumum tilfellum er endurskoðunin á mataræðinu 

ekki einungis tilraun til nýs lífsstíls heldur frekar megrunarkúr sem fólk vindur sér í 

skyndilega en á svo jafnvel eftir að hverfa jafn hratt á brott frá. 

Átröskunarsjúklingurinn er ekki einungis þátttakandi í hinu menningarlega kerfi, 

einsog við öll, heldur hefur einnig þróað það áfram auk þess að framfylgja því af 

mikilli hörku. Því höfum við hóp af einstaklingum sem lifa eftir svipuðu og jafnframt 

hættulegu matarkerfi sem einkennist af neikvæðu viðhorfi til ákveðinna tegunda 

matvæla þar sem tegundunum á bannlistanum vill fjölga þar til nánast enginn matur er 

leyfilegur. Í Kúm Stalíns endurspeglast mótsagnakennt viðhorf átröskunarsjúklingsins 

til matar í því að sögumanninum, Önnu, finnst agúrka vera „góð, hversu vond sem 

hún er á bragðið“, aftur á móti er brauð „slæmt, þó að það sé ekki slæmt“ (KS:121). 

Hugmyndir Douglas um menningarlega þörf fyrir hreinleika og að reka af höndum sér 

hið óhreina kallast einnig á við raunveruleika átröskunarsjúklingsins sem annaðhvort 

neitar sér algjörlega um matvæli sem eru í röngum flokki eða hreinsar þau út 

                                                
16 Sama heimild, bls. 129. 
17 Mary Douglas, Purity and Danger: An Analysis of the Concepts of Pollution and Taboo (London: 
Routledge, 1992), bls. 38. 

jafnóðum. Og þau matvæli sem eru leyfð verða jafnan færri eftir því sem átröskunin 

þróast. Hugmyndin um hreinsun og hreinleika er áberandi í orðræðunni um átraskanir, 

og endurspeglast meðal annars í úthreinsuninni á matnum sem er borðaður í öfgum í 

lotugræðgisköstunum. 

 Átraskanir hafa verið viðfangsefni femínískra fræðimanna og leikmanna í 

nokkra áratugi, meðal annars á þeim forsendum að sjúkdómarnir herja frekar á konur 

og stúlkur en karla og drengi. Naomi Wolf fjallar um átraskanir sem femínískt 

umfjöllunarefni í The Beauty Myth og setur þær í samhengi við aukin réttindi og frelsi 

kvenna sem og innreið þeirra á svið sem áður höfðu tilheyrt körlum einum saman, 

einsog háskólanna og atvinnumarkaðarins. Þar setur hún meðal annars fram þá 

hugmynd að þó að hugur konunnar hafi fengið inngöngu í þær menntastofnanir sem 

Virginia Woolf lýsti sinni útilokun frá í Sérherbergi (A Room of One's Own, 1929), 

hafi önnur hindrun beðið þeirra: „Hugar þeirra hafi reynst færir um verkefnið; 

líkamarnir þeirra hafi tekið til við sjálfseyðingu.“18 Hlín Agnarsdóttir skrifaði um 

sjúkdóminn anorexíu í grein sem birtist í femíníska tímaritinu Veru árið 1983.19 Þar 

kallar hún veikina sjálfssvelti. Heitið er þýðing á sænsku nafni yfir veikina sem notað 

er í bók Lotte Möller frá 1979 og heitir Självsvält: Om anorexia nervosa och at 

behövet av att förneka kroppen sem Hlín styðst við. Þar kemur einnig fram tengingin 

við kvenímyndina og neyslusamfélagið20 sem enn er vitnað til þegar reynt er að ráða í 

orsakir þessara kvilla. Útbreiðsla sjúkdómanna hefur gjarnan verið tengd við 

kvenímyndina og mikilvægi hennar í menningunni og einnig verið sett í samhengi við 

þá staðreynd að konur eyða sífellt meiri tíma í umsjón og ögun líkamans. Slík vinna 

við líkamann tekur tíma og orku frá öðrum viðfangsefnum en Bordo bendir einnig á 

að hin stanslausa krafa á konur til að bæta sig, sem og tilraunirnar til þess, geri það 

einnig að verkum að við förum að upplifa líkama okkar, og þar með okkur sjálf, sem 

svo að þeir séu aldrei nógu góðir, að þá skorti sífellt eitthvað.21 

 

 

 

                                                
18 Naomi Wolf, The Beauty Myth: How Images of Beauty Are Used Against Women (New York, 
London, Toronto, Sydney & Auckland: Anchor Books, 1992), bls. 181. „Their minds are proving well 
able; their bodies self-destruct.“ 
19 Hlín Agnarsdóttir, „Að afneita eigin líkama: Um sjúkdóminn Anorexia nervosa“, Vera 1983:4, bls. 
32-5. 
20 Sama heimild, bls. 34. 
21 Bordo, bls. 166. 

1.1. Tvíhyggjan 

 

Í Sérherbergi Virginiu Woolf lýsir hún raunverulegum hindrunum í vegi kvenna 

þegar kom að menntun og jafnvel aðgengi að bókasöfnum, og þar með upplýsingum 

sem voru til staðar í vestrænu samfélagi á síðustu öld.22 Þesskonar útilokun kvenna frá 

hinu vitsmunalega sviði byggist á tvíhyggjukerfi menningarinnar og þegar sjónum er 

beint að líkamanum er vert að skoða tvíhyggjukerfið sem er svo alltumlykjandi í 

menningunni. Tvíhyggjukerfið er menningarlegt kerfi grundvallast á hugsun í 

andstæðupörum sem tengjast svo úr verður kerfið sem við byggjum hugsun okkar og 

heimsmynd á, án þess að vera endilega mjög meðvituð um það. Kynin tvö, kvenkyn 

og karlkyn er eitt af grundvallar andstæðupörunum í menningu okkar. Allt frá tímum 

Aristótelesar hefur virkni verið tengd við karlkynið og óvirkni við kvenkynið 

(aktívt/passívt – karlkyn/kvenkyn).23 Samofið þeirri hugsun er viðhorfið að líkaminn 

sé andstæða sálarinnar (eða sjálfsins eða andans eða viljans eða frelsisins) og 

líkaminn er þá um leið þáttur sem dregur úr möguleikum hinna upphöfnu þátta sem 

mynda andstæðu hans.24 Líkaminn er almennt neikvæði helmingurinn af 

andstæðuparinu og er líkaminn jafnan í sama flokki og konan, sem í vestrænni 

hugmyndafræði er meiri líkami en karlmaðurinn. Konan stendur fyrir líkamann og 

karlinn fyrir hugann. Af því dregur Susan Bordo þá ályktun að ef „líkaminn er 

neikvæða hugtakið og ef konan er líkaminn, þá eru konur neikvæði þátturinn“.25 

Líkaminn og kvenleikinn eru fyrirferðarmikil fyrirbæri í verkunum sem verða tekin til 

umfjöllunar síðar í þessari ritgerð. 

 Samkvæmt Bordo er hægt að líta á anorexíu, í það minnsta að hluta til, sem 

viðbrögð og vörn gegn kvenleika líkamans og sem refsingu á þrám hans. Þær þrár eru 

oft sýndar með myndmáli kvenlegs hungurs og matarlystar. Hún skrifar einnig:  
 
Öfgarnar í afneitun anorexíusjúklingsins á matarlyst, nánast algjört svelti, 
benda til tvíhyggjunnar í raunveruleika hennar: Annað hvort hefur hún sig 
algjörlega yfir efnisheiminn og verður að fullkomnum „karlkyns“ vilja, eða 

                                                
22 Virginia Woolf, Sérherbergi, þýð. Helga Kress (Reykjavík: Svart á hvítu, 1983), bls. 17.  
23 Bordo, bls. 11-12. 
24 Sama heimild, bls. 5. 
25 Sama heimild, bls. 5. „body is the negative term, and if woman is the body, then women are that 
negativity“. 

hún hættir algjörlega mótspyrnunni gegn hinum niðurlægða kvenkyns líkama 
og ógeðfelldu hungri hans. Hún sér enga aðra möguleika, engan meðalveg.26 
 

Það er um margt kunnugleg heimspeki sem birtist í hugmyndaheimi þeirra sem þjást 

af lystarstoli. Áhrif Ágústínusar eru þar sláandi að mati Bordo en hún bendir einnig á 

strauma frá Platóni í hugmyndinni um líkamann sem fangelsi hugans eða sálarinnar. 

Ekki er þó þar með sagt að anorexíusjúklingar séu fylgjendur Platóns eða Ágústínusar 

því áhrifin frá heimspekingunun fornu eiga djúpar rætur í menningu okkar. 

Tvíhyggjan sem birtist í andstæðuparinu líkami/sál, og merkingaraukum þess, gerir 

það að verkum að með því að neita sér um mat og fylgjast með líkamanum minnka 

sér anorexíusjúklingurinn sigur andans yfir líkamanum og ógeðfelldum þörfum hans 

og löngunum.27 Hugmyndafræði tvíhyggjunnar endurspeglast á ýmsan hátt í 

verkunum þremur, Mávahlátri, Skaparanum og Kúm Stalíns, og umfjöllun þeirra um 

átraskanir. 

 

1.2. Saga sjúkdómanna 

 

Anorexía var fyrst greind sem sjúkdómur á 19. öldinni af læknum í Bretlandi, 

Frakklandi og Bandaríkjunum.28 Læknar höfðu lýst sjúkdómum sem minna um margt 

á anorexíu áður en tveir læknar, þeir Charles Lasègue og William Withey Gull, 

greindu sjúkdóminn hvor í sínu lagi árið 1873.29 Anorexía var á nítjándu öldinni oft 

greind í tengslum við systursjúkdóm sinn, hysteríu. Þannig hafa þessir sjúkdómar 

tengst í gegnum tíðina enda eiga þeir það meðal annars sameiginlegt að koma gjarnan 

fram hjá ungum konur. Elaine Showalter hefur bent á að það voru gjarnan ungar og 

uppreisnargjarnar konur sem voru greindar með hysteríu en hún sér greininguna sem 

mögulegt viðbragð feðraveldismenningarinnar við andófi þessara ungu kvenna sem 

fólst til dæmis í kröfu um að fá að sækja háskóla.30 Showalter hefur bent á tengsl 

kvenleikans við hysteríu, en hugtakið hysterískt varð nánast að samheiti við 

                                                
26 Sama heimild, bls. 8. „The extremes to which the anorextic takes the denial of appetite (that is, to the 
point of starvation) suggest the dualistic nature of her construction of reality: either she transcends 
body totally, becoming pure „male“ will, or she capitulates utterly to the degraded female body and its 
disgusting hungers. She sees no other possibilities, no middle ground.“ 
27 Sama heimild, bls. 147-8. 
28 Anna Krugovoy Silver, Victorian Literature and the Anorexic Body (Cambridge: Cambridge 
University Press, 2006), bls. 2-3. 
29 Sama heimild, bls. 1. 
30 Elaine Showalter, The Female Malady: Women, Madness, and English Culture, 1830-1980 (New 
York: Pantheon Books, 1985), bls. 145. 



 15 

kvenlegt.31 Það er á síðustu áratugum sem anorexían verður að jafn útbreiddu 

fyrirbæri og hysterían var á viktoríutímabilinu.32  

 Anna Krugovoy Silver færir rök fyrir því, í rannsókn sinni á viktorískum 

bókmenntum og hinum anorexíska líkama, að anorexía liggi djúpt í viktorískum 

gildum, hugmyndafræði og fagurfræði. Hún segir fyrirbærin hafa skilgreint eða lagt 

línurnar fyrir kvenleika á nítjándu öld. Silver greinir skýrar hliðstæður milli 

sjúkdómsins og einkenna hans og viktorískrar hugmyndafræði sem snýr að kynjunum 

og segir „normið fyrir millistéttar-kvenleika viktoríutímans deil[a] eiginleikum með 

hugmyndum og hegðun hinnar anorexísku stúlku eða konu“.33 Þessar hugmyndir 

fengu útbreiðslu í gegnum lífstílstímarit fyrir konur. Það er enn sá miðill, auk þeirra 

sem hafa komið til síðar, einsog sjónvarp og hinn fjölbreytti vettvangur internetið, þar 

sem breiddar eru út hugmyndir um kvenlega hegðun og þráhyggja gagnvart mat og áti 

jafnvel normalíseruð.34 

 Susan Bordo rekur einnig rætur hugmyndafræðinnar sem hún tengir átraskanir 

við til viktoríutímans. Þá hafi líklega hafist sú hefð, sem enn er við lýði, að það sé 

tabú að sýna konur borða, sér í lagi gefi þær sig á vald spennandi, sætra eða feitra 

matvæla og rétta.35 Kynjatvíhyggjukerfið var fært yfir á matvæli á viktoríutímanum 

þar sem át á vissum mat var talið hæfa karlmannlegri hegðun en önnur voru talin 

tengjast kvenlegri hegðan og jafnframt veikgeðja. Til fyrri flokksins heyrðu 

hversdagslegt kjöt og grænmeti en til hins síðarnefnda heyrðu krydduð og sæt 

matvæli.36 Tvíhyggjuhugsunin endurspeglast greinilega í þessum hugmyndum því að 

karlmannleg matvæli eru tengd „góðum“ eiginleikum en hin kvenlegu „vondum“. 

 Notkun lífstykkja náði hápunkti á viktoríutímabilinu og í tímaritum voru 

gjarnan dregnar skýrar línur á milli þess að þola þröngt reyrð lífstykki og að hafa 

sjálfstjórn en lífstykkið er skýrt dæmi um menningarlega stýringu á kvenlíkamanum.37 

Hið mjóa mitti var móðins hjá konum á viktoríutímanum en þær máttu hins vegar 

vera hóflega mjúkar annars staðar á líkamanum. Mittið var kallað fram með hjálp 

lífstykkjanna en það varð ákveðin þróun í lögun þeirra á þessum tíma. Teinarnir í 

                                                
31 Sama heimild, bls. 129. 
32 Bordo, bls. 168. 
33 Silver, bls. 3. „the normative model of middle-class Victorian womanhood shares several qualities 
with the beliefs or behaviours of the anorexic girl or woman“. 
34 Sama heimild, bls. 176-7. 
35 Bordo, bls. 110. 
36 Louise Foxcroft, Calories and Corsets: A History of Dieting over 2.000 Years (London: Profile 
Books, 2013), bls 50. 
37 Bordo, bls. 162, 143. 

lífstykkjunum voru látnir mynda bognar línur í staðinn fyrir beinar einsog áður. 

Lífstykkið var þá látið ýta inn maga og mitti svo að munurinn á miðsvæði konunnar 

og svo mjöðmum hennar og brjóstum ýktist.38 Lífstykkin voru bundin misjafnlega 

þétt en þegar þau voru þéttreyrð gátu konurnar jafnan ekki neytt mikils matar.39 Með 

þeim hætti stjórnaði lífstykkið ekki bara útliti kvenna heldur hafði það einnig mjög 

raunveruleg áhrif á daglegt líf. Við mikilvæg tilefni fór saman þéttreyrt lífstykki og sú 

viðeigandi kvenlega hegðun sem því hæfði, og sem það krafðist að geta reyrt stykkið 

þétt. Hinn mjói (kven)líkami hefur í gegnum tíðina verið tengdur við stétt, af því að 

efristéttin bar þess ekki merki að þurfa að erfiða einsog lægri stéttir, með tilheyrandi 

vöðvamassa.40 Krugovoy Silver bendir þó á að lífstykkin hafi orðið klæðnaður sem 

braut upp þær hefðir og var notaður af öllum stéttum til að mynda hið mjóa mitti sem 

var í móð á viktoríutímanum.41 Sú hegðun gæti þó einnig sýnt fram á viðleitni kvenna 

af lægri stéttum til að líta út einsog konur af efri stéttum og Bordo ýjar að því að með 

því að eiga grannvaxna og viðkvæma eiginkonu gæti millistéttarmaðurinn sýnt fram á 

að smekkur hans væri „hafinn yfir hinar efnislegu þrár sem í raun stjórnuðu lífi 

hans“.42 

 Nútímakonur notast almennt ekki við lífstykki. Krugovoy Silver skrifar að 

konur hafi innlimað flíkina, í staðinn fyrir að bera hana á líkamanum, sem þörfina 

fyrir sjálfsstjórn. Sá líkami sem nútímakonur leggja áherslu á að öðlast hefði að 

hennar sögn hneykslað flestar nítjándu aldar konur og menn.43 Arfleifð hugmynda 

Foucaults um innlimun valdsins eru greinilegar í þessari hugmynd Silver en farið 

verður í mikilvægi þeirra fyrir greiningu á átröskunum hér á eftir. 

 Í bókinni Calories and Corsets, sem fjallar um sögu megrana á Vesturlöndum, 

skrifar Louise Foxcroft um að vissulega hafi stundum verið í tísku hjá konum að vera 

í stærra lagi og það þótt erótískt. Hins vegar sé sá galli á undantekningunum að slíkt 

viðhorf hafi ávallt verið skilyrt, bæði af aðstæðum sem og ákveðnum mörkum. Hún 

fjallar um myndir frjósemisgyðja miðalda sem eftirsóknarvert form sem hægt sé að 

greina í gegnum listasöguna. Aftur á móti sé þessi „fyrirmyndarkvenlíkami bara 

nægilega mjúkur til að auðveldlega sé hægt að aðgreina hann frá hinum stælta líkama 

karlsins“ og jafnvel þá hafi verið „mikilvægur greinarmunur á eftirsóknarverðu holdi 
                                                
38 Silver, bls. 35. 
39 Sama heimild, bls. 36. 
40 Bordo, bls. 117. 
41 Silver, bls. 35. 
42 Bordo, bls. 117. 
43 Silver, bls. 177. 

og óæskilegri fitu“.44 Sýni kvenlíkaminn merki þess að ætla út fyrir mörk hins 

samfélagslega ramma sem honum er gefinn, fær hann fljótt aðra merkingu í augum 

samfélagsins. Þetta sést meðal annars í því viðhorfi sem Freyja í Mávahlátri mætti á 

sínum yngri árum. 

 Saga anorexíu hefur einnig verið rakin aftur til miðalda og tengd hegðun 

nunna.45 Caroline Walker Bynum fjallar meðal annars um svelti nunna og dýrlinga á 

miðöldum í bók sinni Holy Feast and Holy Fast en notar ekki nútímahugtökin 

anorexía og hystería. Hún segir að „miðaldaviðhorf gagnvart mat sé mun fjölbreyttara 

en það sem er gefið í skyn með nútímahugtökunum anorexíu og hysteríu“ en dregur 

um leið fram að merking hins trúarlega sveltis hafi tengst afneitun og stjórnun á 

sjálfinu og umhverfinu. Til viðbótar hafi matur verið hold „og hold var þjáning og 

frjósemi“.46 Tengingin sem Bynum lýsir á milli afneitunar á frjósemi í gegnum matinn 

og holdið hjá þessum dýrlingum og nunnum endurómar einnig í hugmyndum um 

anorexíu og það á við um skáldsögurnar þrjár sem eru til umfjöllunar hér. Hugmyndin 

um sjálfsvelti miðaldakvenna til heiðurs Guði er svo tekinn upp í niðurlagi Skaparans 

þar sem geðlæknir Margrétar hefur sagt Lóu, móður hennar, að  
 
sjúkleiki hennar hefði fyrr á öldum verið nunnusjúkdómur. Trúheitustu 
nunnurnar stráféllu úr hor af því að þær vildu ólmar sýna hinum nunnunum 
og Guði, sem jafnframt var faðir þeirra og eiginmaður, hversu duglegar þær 
voru að afneita sjálfum sér. (S:280)  
 

 

1.3. Átraskanir í skáldverkum 

 

Katherine O. Oldis greinir nokkra algenga þætti sem bókmenntir sem taka á 

átröskunum eiga sameiginlega, en athugun hennar beinist að unglingabókum. Þessir 

þættir eru: Í fyrsta lagi að sjúkdómurinn sé skilgreindur, algeng einkenni afhjúpuð og 

sýnt hver líkleg endastöð hans sé. Í öðru lagi séu fórnarlömbin kvenkyns og í þriðja 

                                                
44 Foxcroft, bls. 91. „the ideal female body was only rounded enough to properly differentiate it from 
the taut male body. There was a distinct difference between desirable flesh and unwanted fat.“ 
45 Caroline Walker Bynum fjallar um þessar hugmyndir og bendir meðal annars á Rudolph M. Bell sem 
einn þeirra sem hafa sett fram slíkar kenningar í bókinni Holy Anorexia frá 1987. Caroline Walker 
Bynum, Holy Feast and Holy Fast: The Religious Significance of Food to Medieval Women (Berkeley, 
Los Angeles & London: University of California Press, 1987), bls. 194. 
46 Sama heimild, bls. 5. „the medieval attitudes toward food are far more diverse than those implied by 
the modern concepts of anorexia nervosa and hysteria. To religious women food was a way of 
controlling as well as renouncing both self and environment. But it was more. Food was flesh, and 
flesh was suffering and fertility.“ 

lagi er algengasta sjúkdómseinkennið sé stöðvun blæðinga. Á einhverjum tímapunkti í 

sögunni sé svo persónan með átröskunina lögð inn á spítala þar sem hún fær hjálp 

lækna og sálfræðinga.47 Verkin, sem hér eru til umfjöllunar, falla ekki endilega undir 

þessa skilgreiningu. Vissulega á sú atburðarás sem tengist Margréti í Skaparanum 

endapunkt sinn í því að hún fær hjálp sérfræðinga og fyrir Kýr Stalíns er stöðvun 

blæðinga mikilvægur þáttur. Það er ljóst að ástand Margrétar í Skaparanum er svo 

alvarlegt að hún hefur ekki á tíðum, en nánar verður rætt um það hér að neðan. 

Stöðvun blæðinga er ekki greinileg í Mávahlátri því Freyja verður ófrísk en aftur á 

móti spyr Magnús Öggu í upphafi bókar hvort Freyja og eiginmaðurinn ameríski eigi 

börn. Svarið er nei og þá spyr Magnús: „Af hverju ekki, eru þau ekki búin að vera gift 

í mörg ár?“ (M:19) Vera má að barnleysi Freyju þrátt fyrir langt hjónaband megi túlka 

sem sjúkdómseinkenni sem er svo ekki lengur til staðar þegar hún verður ólétt í 

seinna hjónabandinu. Í Mávahlátri eru fyrstu blæðingar mikilvæg varða á þeirri slóð 

sem skáldsagan fetar, einsog nánar verður farið í saumana á hér að neðan. 

 Átraskanir tengjast kynþroska sterkum böndum, bæði í raunveruleikanum og í 

skáldsögunum sem hér eru til umfjöllunar. Sjúkdómarnir koma oftast fram á þessum 

mikla breytingatíma í lífi ungmenna. Vegna tengsla þarna á milli hafa átraskanir verið 

teknar fyrir í unglingabókum og sjónvarpsþáttum og kvikmyndum sem eru miðaðar 

að ungu fólki en þær koma einnig fyrir sem partur af þroskasögum í verkum sem fyrir 

eldri lesendur. Enda þótt fyrirbærin skjóti upp kollinum í afþreyingarefni, einsog 

sjónvarpsþáttum, fylgir ekki alltaf að þar sé almennilega tekið á vandamálinu. Í 

þáttunum Gossip Girl (2007-2012) er lotugræðgi í fortíð persónunnar Blair Waldorf 

en hún á að hafa náð tökum á henni þó að tilfinningalegt álag, tengt foreldrum hennar 

sem eru fráskilin, láti hana daðra við þær matarvenjur aftur. Hanna Marin í Pretty 

Little Liars (2010-) hefur einnig gengið í gegnum lotugræðgisskeið og hrellirinn A, 

sem stúlkurnar í þáttunum þurfa að kljást við, reynir að fá hana til að taka aftur upp 

þráðinn með ofáti og uppsölum. Vinkona hennar kemur henni til aðstoðar áður en 

seinna stigi þess ferlis er náð. Unglingsnornin og kvikmyndastjarnan Madison 

Montgomery í þriðju seríu American Horror Story (2011-) þjáist einnig af lotugræðgi 

en það kemur ekki í ljós í þáttunum fyrr en eftir að hún deyr og er svo endurlífguð. 

Hún lýsir tilfinningalegum doða eftir endurlífgunina og setur það í samhengi við 

hungrið; hún sem gat sleppt því að borða dögum saman eða sleppt sér í mat og svo 
                                                
47 Katherine O. Oldis, „Anorexia Nervosa: The More It Grows, the More It Starves“, The English 
Journal, 75 (1986), bls. 84-8, bls. 85. 

stungið fingrunum ofan í kok sér í framhaldinu segist nú ekki geta fyllt upp í 

tómarýmið innra með sér. Anorexíu bregður einnig fyrir í grínþáttunum Frasier 

(1993-2004). Maris Crane, eiginkona Niles sem er bróðir titilpersónu þáttanna, er með 

anorexíu þó að það orð sé ekki notað í þáttunum. Hún er yfirstéttarkona og einkar föl, 

stundar miklar og reglulegar fegrunaraðferðir, er kynköld en þau einkenni hennar eru 

öll nýtt með jöfnu millibili sem efniviður í brandara í þættina. Einn brandarinn sem 

tengist anorexíu Marisar er að hún sést aldrei á skjánum, stundum á forsendum þess 

hversu mjó hún er.48 Kvikmyndirnar Girl, Interrupted (1999) og Black Swan (2010) 

sýna báðar átraskanir, sú fyrrnefnda gerist á meðferðarhæli fyrir konur vegna 

geðraskana og hefur aukapersónur sem hafa átraskanir, bæði anorexíska stúlku og 

stúlku með lotugræðgi sem misnotar hægðalyf, en reynist svo einnig skera sig. 

Síðarnefnda kvikmyndin setur lotugræðgina í samhengi við ballettiðkun. Á því sviði 

eru bæði útlitskröfur sem og þyngdarkröfur þar sem kvendansarar þurfa jafnan að 

vera nógu léttar til að karldansararnir geti lyft þeim í dansinum. Einmana prímtölur 

eftir Ítalann Paolo Giardano stillir saman tveimur persónum, stúlkunni Alice og 

drengnum Mattia sem eru bæði á skjön við umhverfið og lenda í upphafi bókarinnar í 

hræðilegri bernskureynslu, þó ólík sé. Eftir áfallið þróar Alice með sér lystarstol. 

Mattia bregst við sínum sársauka með öðrum sjálfsmeiðingum, hann raungerir 

sársaukann á sínu eigin skinni með því að skera sig.49 Þannig eru átraskanirnar 

tengdar við sjálfsmeiðingar í gegnum tvær persónur sem kallast á en búa ekki í sömu 

persónunni einsog í Girl, Interrupted.  

 Unnið er með áðurnefndar speglanir og tengingar anorexíu og hysteríu í 

skáldsögunni What I Loved eftir Siri Hustvedt. Þar er ein af persónunum fræðimaður 

sem rannsakar tengsl sjúkdómanna tveggja.50 Mín liljan fríð (1961) eftir Ragnheiði 

Jónsdóttur segir uppvaxtarsögu hinnar anorexísku Lilju einsog Dagný Kristjánsdóttir 

hefur fjallað um í bókinni Kona verður til. Dagný notar meðal annars kenningar Juliu 

Kristevu um móðurina og úrkastið til greiningar á verki Ragnheiðar. Undir lok 

                                                
48 Andstæða Marisar Crane er frú Wallowich í annarri og nýrri amerískri sjónvarpsþáttaröð, The Big 
Bang Theory (2007-). Þar er algengt að grín sé gert að því hversu feit frú Wallowich er og hún er 
jafnframt aldrei í mynd, rétt einsog Maris. Líkamar þessara tveggja kvenna eru ósýnilegir 
áhorfandanum þó svo að stanslaus athygli sé dregin að þeim og þeir dregnir sundur og saman í háði og 
spéi á forsendum hins ýkta líkamleika sem þær eiga að hafa.  
49 Paolo Giardano, Einmana prímtölur, þýð. Hjalti Snær Ægisson (Reykjavík: Bjartur, 2010). 
50 Siri Hustvedt, What I Loved (London: Hodder and Stoughton, 2003). 



 20 

bókarinnar deyr Lilja og Dagný segir að það sé „einkennileg sæla yfir Lilju [...] þar 

sem hún er á leið inn í þá hvítu fegurð sem býr ofar þjáningunni“.51  

 Í bókum fyrir unglinga, sem fjalla um þessa sjúkdóma, er forvarnargildið oft 

skýrt. Það á við um bók Ragnheiðar Gestsdóttur, Myndin í speglinum.52 Sú 

Ragnheiður er barnabarn Ragnheiðar Jónsdóttur og fetar þar í fótspor ömmu sinnar 

með því að takast á við þetta umfjöllunarefni. Bókin fjallar meðal annars um anorexíu 

og er sögð frá sjónarnorni yngri systur anorexíusjúklings. Bókin er þroskasaga 

sögumannsins en um leið er því lýst hvernig yngri systirin gerir sér grein fyrir 

sjúkdómi þeirrar eldri, sú fyrsta í fjölskyldunni sem hefur verið blind fyrir þróuninni. 

Tískuheimurinn og fegurðardýrkun nútímans, sem og áherslan á mjóa kvenlíkama, fá 

það óþvegið í Myndinni í speglinum og tengslin á milli þessara fyrirbæra og 

lystarstolsins eru gerð lesanda ljós. Átraskanir hafa einnig verið teknar fyrir í bókum 

fyrir yngri lesendur sem tilheyra bókmenntagrein fantasíunnar. Fyrsta skáldsagan í 

sænska nornaþríleiknum eftir Mats Strandberg og Söru Bergmark Elfgren, Hringurinn 

(Cirkeln, 2011), hefur að geyma eina persónu, Rebekku, sem er haldin anorexíu. Í 

verkinu er unnið með sjúkdóminn sem eitt af fjölbreyttum vandamálum sem 

einstaklingarnir í nornahópunum glíma við og Rebekka er búin að ná tökum á honum 

að mestu leyti. Þó eimir eftir af sjúkdómnum hjá henni, ekki bara vegna þess að „[í] 

einu skiptin sem henni þykir virkilega vænt um líkama sinn er þegar hún hleypur – 

þegar hún finnur blóðið fossa um hann. Líkaminn verður eins og vél sem brennir 

hitaeiningum og súrefni.“53 Meðvitundin um möguleikann á að hann komi til baka er 

alltaf til staðar: „Hún sveltir sig ekki lengur en hugsanirnar eru þarna. Jafnvel þó að 

skrímslið sé yfirleitt rólegt þá er það alltaf þar, hvíslar og bíður“.54 Þannig er 

sjúkdómnum lýst sem fyrirbæri sem heldur áfram að lifa með einstaklingnum þrátt 

fyrir að hann nái að hemja hann. Í annarri bók Hungurleikaþríleiksins er 

lotugræðgishegðun hinnar auðugu yfirstéttar sem býr í höfuðborginni, Kapítól, sett í 

samhengi við misskiptingu í samfélaginu. Í distópískum fantasíuheimi Collins sveltur 

fólk í hinum umdæmunum á meðan boðið er upp á drykk sem lætur fólk æla í veislu 

Snows forseta í höfuðborginni Kapítól. Aðalpersónunni, Katniss, ofbýður og það 

koma „upp í huga [hennar] horaðir barnslíkamarnir“ vegna vannæringar á meðan 

                                                
51 Dagný Kristjánsdóttir, bls. 242. 
52 Ragnhildur Gestsdóttir, Myndin í speglinum (Reykjavík: Veröld, 2012). 
53 Mats Strandberg og Sara Bergmark Elfgren, Hringurinn, þýð. Þórdís Gísladóttir (Reykjavík: Bjartur, 
2012), bls. 62. 
54 Sama heimild, bls. 63. 

fólkið í Kapítól ælir „til að geta notið þeirrar ánægju að fylla belginn aftur og aftur“ 

og að það sé „það sem allir gera í veislum“.55 Leyndarmálið hans pabba56 eftir 

Þórarinn Leifsson er myndskreytt barnabók um systkini sem eiga pabba sem á við 

öðruvísi átvandamál að stríða, hann er mannæta. Verkið hefur að geyma eina 

anorexíska persónu, Bertu bleiku. Hún er að nálgast kynþroskann einsog systkinin og 

í verkinu er hún fulltrúi fyrir öfgar í áti sem eru andstæðar mannáti föðurins og 

offitusjúklingsins sem er besti vinur systkinanna. Sjúkdómur hennar er viðbragð við 

hömluleysi foreldra hennar sem einnig eru mannætur og þannig komin yfir á 

menningarlegt bannsvæði, einsog pabbi systkinanna sem vísað er til í titli 

bókarinnar.57  

 

1.3.1. Mávahlátur, Skaparinn og Kýr Stalíns 

 

Í þeirri umfjöllun sem fylgir hér að neðan verða þrjú verk sem taka á átröskunum á til 

greiningar en það gera þau á mjög svo mismunandi hátt. Þau eru einsog áður var talið 

upp: Mávahlátur eftir Kristínu Marju Baldursdóttur, Skaparinn eftir Guðrúnu Evu 

Mínervudóttur og Kýr Stalíns eftir Sofi Oksanen. 

 Mávahlátur er öðrum þræði þroskasaga stúlkunnar Ragnhildar, sem er jafnan 

kölluð Agga, í gegnum umbreytingaár kynþroskans. Hin aðalpersóna verksins, og sú 

sem er mesti drifkraftur söguþráðarins og örlagavaldur í lífi þorpsbúa, er 

aðkomukonan og ekkjan Freyja sem snýr aftur frá Ameríku í upphafi verksins og sest 

að á heimili Öggu. Freyja vekur þó nokkra athygli Öggu sem og annarra þorpsbúa. 

Agga er einkar forvitin og hnýsin og stundar eins náið eftirlit með Freyju og hún 

kemst upp með frá upphafi bókarinnar til enda hennar. Þó að andstæður Öggu og 

Freyju séu til dæmis dregnar fram í mataræði þeirra eru þær hliðstæður að ákveðnu 

leyti, það er því sem snýr að stöðu Öggu sem verðandi konu. Nánar verður fjallað um 

inngöngu Öggu í kvennaheiminn og speglunina við Freyju í þeim kafla þessarar 

ritsmíðar sem helgaður er kynþroska í Mávahlátri. Bókin er örlagasaga fyrir þær sakir 

að Freyja hefur áhrif á örlög þó nokkurra bæjarbúa, en hún reynist hefnigjörn. Ýjað er 

að því að hún drepi eiginmann Dísu sem fer illa með hana, og um þetta er Agga 

                                                
55 Suzanne Collins, Eldar kvikna (Reykjavík: JPV útgáfa, 2012), bls. 85-6. 
56 Þórarinn Leifsson, Leyndarmálið hans pabba: Bók handa börnum með foreldravandamál 
(Reykjavík: Mál og menning, 2007). 
57 Sjá nánar í Elín Björk Jóhannsdóttir: „Í greipum mannætunnar: Menningarleg bannsvæði í 
Leyndarmálinu hans pabba eftir Þórarin Leifsson“, Tímarit Máls og menningar 2013:3, bls. 16-25. 

nokkuð viss. Það kemur einnig fram í upphafi bókarinnar að Freyja muni vel eftir 

Birni Theodóri sem er eftirsóttasti karlmaður bæjarins, læknissonur og verkfræðingur. 

Hann hafi nefnilega kallað hana „feitabollu á skautatjörninni fyrir tólf árum“ (M:39). 

Hún man líka eftir sýslumannsdótturinni Birnu, sem hafði, ásamt vinkonu sinni, gert 

grín að Freyju og líklega lagt í einelti. Freyja stingur undan Birnu með því að hafa af 

henni Björn Theodór, þó svo að það séu nokkrir hnökrar á því ferli. Hjónaband Freyju 

og Björns Theodórs reynist þó ekki farsælt og Freyja endar á að myrða mann sinn. 

Hún hafði reyndar gantast með það við afa snemma í bókinni að hún hafi drepið 

ameríska eiginmanninn og þetta morð rennir vissum stoðum undir upprunalegan grun 

Öggu um að Freyja hafi óhreint mjöl í pokahorninu. Björn Theodór heldur framhjá 

Freyju með Birnu og eftir morðið segir Freyja hina stórkostlegu línu: „Björninn 

vermir ekki ból birnunnar í nótt“ (M:218). Með þessu er ýjað að því að Björn Theodór 

og Birna passi í raun saman, að þau séu af sömu tegund. En Birna stenst Freyju 

einfaldlega ekki straum, er hallærislega sveitaleg á meðan Freyja kemur til baka frá 

Ameríku með yfirbragð heimsborgarans og fataskáp við hæfi. 

 Agga býr með ömmu sinni og afa og öðrum fjölskyldumeðlimum sem allir eru 

konur. Heimilið er kvennaheimur því afi er oftast úti á sjó og Agga er neðst í 

goggunarröðinni. Þó að húsið sé kvennaheimur er það sérstaklega kjallari þess þar 

sem karlmenn hafa engin ítök. Afi stígur aldrei fæti þangað niður því hann og systir 

hans, Kidda, sem býr í kjallaranum talast ekki við. Freyja kemur ekki bara með 

neysluvarning með sér frá Ameríku heldur einnig nútímasjúkdóminn lotugræðgi. 

Lotugræðgisköstin stundar hún í kjallaranum hjá Kiddu. Agga trúir yfirvaldinu, 

lögreglumanninum Magnúsi, fyrir grun sínum um Freyju og segir honum frá morðinu 

á Birni Theodóri sem Agga verður vitni að. Hann tekur hana ekki trúanlega á þeim 

tímapunkti þar sem hann lítur ennþá á hana sem lyginn krakka.  

 Þó svo að lotugræðgin sé ekki færð í orð í Mávahlátri eru sjúkdómseinkennin 

greinilega til staðar í persónusköpun Freyju. Sjúkdómurinn hefur sjaldan ratað í 

umræðu um verkið þrátt fyrir mikilvægi útlits Freyju sem hún öðlast í gegnum 

veikina. Það er ekki síst þögnin um sjúkdóminn sem gerir hann að áhugaverðu 

umfjöllunarefni í samhengi Mávahláturs en um leið kallast hann á við önnur 

umfjöllunarefni sem er tekið á með beinni hætti, einsog kynþroskaferlið, kynverundin 

og yfirvofandi breytingar á neysluvenjum. 

 Söguþráður Skaparans er sagður frá tveimur sjónarhornum til skiptis, annars 

vegar sjónarhorni Ólafar, sem er kölluð Lóa, og svo Sveins. Leiðir þeirra liggja saman 

af tilviljun þegar það springur á dekki á bíl Lóu fyrir utan heimili Sveins og 

verkstæðið þar sem hann smíðar kynlífsdúkkur, sem eru lifibrauð hans. Lóa er í 

öngum sínum yfir eldri dóttur sinni, Margréti, sem þjáist af lystarstoli. Lóa er komin 

vestur á Skaga í leit að svörum og hjálp hjá Mörtu sem eitt sinn var heimilishjálp hjá 

mæðgunum. Lóa gistir á sófanum hjá Sveini nóttina sem þau hittast og hann býður 

henni mat og rauðvín með sér. Hann er uppgefinn eftir langa vinnutörn og hafði ekki 

neytt matar á meðan, hún snýst í kringum sjálfa sig í örvæntingu útaf ástandinu á 

Margréti og ráðaleysi yfir því. Um morguninn stelur Lóa svo tilbúinni kynlífsdúkku af 

heimili Sveins. Misskilningur og hálfkveðnar vísur einkenna atburðarásina í 

Skaparanum og samskipti Lóu og Sveins. Þegar líður á atburðarásina fer Svein að 

gruna Lóu um að vera dóttir viðskiptavinar síns sem framdi sjálfsmorð og heldur að 

ofsóknirnar sem hann verður fyrir í kjölfarið á því séu ef til vill af hennar völdum. 

Þráin eftir tengslum er leiðarstef í verkinu. Hún birtist til dæmis í viðbrögðum Sveins 

við óvæntri innrás Lóu á heimili hans; hann vonast eftir áframhaldandi samneyti við 

hana. Einnig í örvæntingu Lóu yfir að ná ekki sambandi við Margréti, fyrst 

tilfinningalega og svo bókstaflega þegar Margrét flýr að heiman. Kynlífsdúkkurnar 

eru einnig merki um þrá eftir tengslum hjá viðskiptavinum Sveins því þær eru ekki 

ódýr kynlífshjálpartæki heldur gervi-kærustur af dýrustu sort og eiga því greinilega 

einnig að fullnægja öðru þörfum en kynferðislegum. 

 Í Kúm Stalíns fjallar Sofi Oksanen meðal annars um hreinsanir Stalíns í 

Sovétríkjunum og sú ofin saman við söguna af Önnu sem stundar annarskonar 

hreinsanir, hreinsanir þess matar sem hún innbyrðir úr líkamanum í 

lotugræðgisköstum sínum. Tveir söguþræðir fléttast saman í bókinni sem gerist á 

tveimur tímabilum. Annars vegar er þriðju persónu frásögn af því þegar Katariina, 

mamma Önnu, er ung kona og hittir föður Önnu en einnig er sögð sagan af 

fjölskyldunni eistnesku í Sovét-Eistlandi. Hins vegar er fyrstu persónu frásögn sem er 

þroskasaga Önnu og átraskana hennar. Sú saga tengist einnig Eistlandi því mæðgurnar 

ferðast þangað með mikilli fyrirhöfn vegna skrifræðis og hindrana sem eru á 

ferðalögum inn í landið sem og innan þess. Sagan segir þannig sögu fleiri kynslóða. 

Áherslan er á móðurfjölskyldu Önnu frá Eistlandi og því er saga Eistlands mikilvægur 

þáttur í verkinu, sérstaklega þar sem sú saga er hluti af Önnu þrátt fyrir tilraunir 

móður hennar til að ala hana upp með vestrið sem sitt ríkisfang. 

 Krísa Önnu á rætur að rekja til stöðu hennar á milli tveggja þjóða, móðir 

hennar reynir að halda henni frá Eistlandi og kennir henni ekki tungumál sitt. Anna 

þráir tengslin við þetta móðurland sitt. Þögnin um upprunann er íþyngjandi fyrir Önnu 

og hefur bein tengsl við átraskanir hennar, einsog fjallað verður um. Sagan af Önnu 

notar samskipti hennar við bestu vinkonuna Irene og kærastann Hukka til að varpa 

ljósi á persónu hennar og hugmyndir samfélagsins, meðal annars um konur. 

Kærastinn Hukka og samskiptin við hann eru mikilvæg í Kúm Stalíns en í lok 

bókarinnar hættir Anna með honum og kynnist öðrum manni en fyrir honum getur 

hún opnað sig um upprunann og náð einhverjum tökum á átröskununum.  

 Kýr Stalíns segir frá átröskunum á óvenjulegan hátt. Fyrstu persónu frásögnin 

verður til þess að lesandinn fær að vita minnstu smáatriði í lotugræðgisferlinu sem og 

þær hugmyndir um sjálfa sig og veikina sem hvarfla að Önnu. Um leið eru 

átraskanirnar tengdar ástandinu sem ríkti í Sovétríkjunum þar sem það að opna 

munninn var hættulegt: „Hver sá sem opnar munninn hverfur. Þó að hann segi ekki 

annað en að þar sé sérstakt kúakyn, kýr Stalíns. / Kýr Stalíns er geit“ (KS:305). 

Vissulega er önnur merking fólgin í því að opna munninn í þessu tilviki en að 

innbyrða mat en hættan við að opna munninn er til staðar í báðum tilfellum. Munurinn 

er sá að opni maður munninn í Sovétríkjunum er líf manns og heilsa í hættu en opni 

maður munninn fyrir fæðu í þeim heimi sem Anna lifir í er hætta á að maður missi 

tökin, tökin á líkamanum, sjálfsmyndinni og stöðu sinni í veröldinni. 

  



 25 

2. Valdið og líkaminn 

 

Kenningar franska heimspekingsins Michels Foucault um líkamann og valdið hafa 

gjarnan verið notaðar til að greina þær sögulegu breytingar í viðhorfum manna til 

líkamans og ögun hans. Þessar kenningar hafa gagnast fræðimönnum til þess að 

greina valdakerfið sem snýr að líkamanum og er orðið hluti af okkur. Femínískir 

fræðimenn hafa þróað kenningar Foucaults og notað þær til að skýra þann mun á 

kynjunum á því sem snýr að líkamanum, einsog til dæmis að konur eru jafnan 

fyrirferðarminni á almennum vettvangi, taka (sér) minna líkamlegt pláss sem birtist til 

dæmis í því að krossleggja fætur á meðan karlar dreifa úr sér og láta frekar í sér heyra. 

Það er ekki þar með sagt að þetta sé algilt en kenningar Foucaults hafa verið notaðar 

til að varpa ljósi á slík hegðunarmynstur. Birtingarmynd átraskana, og þá sérstaklega 

lystarstolsins, kallast á táknrænan hátt á við þá kvenlægu hegðan sem samfélagið ýtir 

undir, konurnar verða fyrirferðaminni á bókstaflegan hátt og draga sig jafnvel út úr 

samfélagslegri þátttöku. 

 Kenningar Foucaults um líkamann og valdið eru meðal annars settar fram í 

verkinu Surveillir et punir (Gæsla og refsing) frá 1975. Þar rekur Foucault það sem 

Eiríkur Guðmundsson kallar „pólitíska sögu líkamans“ sem er sögð „með hliðsjón af 

þeim breytingum sem áttu sér stað í viðhorfum manna til refsinga á ofanverðri átjándu 

öld, en þessar breytingar áttu sér hliðstæður á flestum sviðum samfélagsins, ekki síst 

þeim sem lúta að vinnu“.58 Foucault notar hönnun Jeremy Benthams á 

alsæisfangelsinu eða panoptikoninu sem táknmynd fyrir samfélög nútímans. 

Panoptikonið er hannað þannig að fanginn er í stöðugri sjónlínu mögulegs eftirlits án 

þess að geta sjálfur séð hvort eftirlitið er í raun til staðar. Fanginn sér heldur ekki aðra 

sem einnig eru undir eftirlitinu sem minnkar möguleikann á samskiptum við þá. 

Hugmyndin á bak við hönnun fangelsisins er sú að í raun yrði fangavörðurinn óþarfur 

því fangarnir myndu leika bæði hlutverkin og sífellt haga sér einsog eftirlitið væri í 

turninum jafnvel þegar hann væri í raun tómur. Þannig verði hinn „stöðug[i] sýnileiki 

[...] til þess að hinn innilokaði fór að leika bæði hlutverkin; hlutverk valdhafans og 

                                                
58 Eiríkur Guðmundsson, „Fleira þarf í dansinn en fiman fót: Um líkama, vald og þekkingu“, Flögð og 
fögur skinn, ritstj. Jón Proppé o.fl. (Reykjavík: Íslenska menningarsamsteypan art.is, 1998), bls. 254-
265, bls. 254. 

þess sem valdið bitnar á – kúgarans og hins kúgaða“.59 Hinn utanaðkomandi valdhafi 

hættir því að vera nauðsynlegur því virkni valdsins er viðhaldið án aðkomu hans. 

 Líkt og markmiðið var með fangelsishönnun Benthams hefur valdið í 

samfélaginu verið innlimað í okkur og er „orðið hluti af okkur sjálfum“.60 Foucault 

greinir í verkinu „hvernig vald og þekking eru notuð í vestrænum samfélögum til að 

láta þegnana sjálfa um að halda uppi aga innan heildarinnar“.61 Einsog Garðar 

Baldvinsson fjallar um í inngangi að Alsæi, valdi og þekkingu er líkaminn í mikilvægu 

hlutverki í þessum kenningum og í Gæslu og refsingu „heldur [Foucault] því einnig 

fram að líkaminn sé svið sem sífellt er notað til að aga einstaklinginn“. Þetta sé gert 

með „beinni beitingu líkamans eins og stjórn á hreyfingum“ sem og „með innri 

upplifun refsingar“.62 Í túlkun valdahugtaksins hjá Foucault hafnar hann 

„hugmyndinni um valdið sem bælandi afl“ einsog kúgun einnar stéttar á annarri en 

gerir jafnframt ráð fyrir að það „[gegnsýri] öll lög samfélagsins til jafns“ og leiði af 

sér ólík tengsl.63 Líkaminn er samkvæmt þessum fræðum Foucaults „agaður og 

ævarandi brennipunktur valds“.64 Innlimun valdsins í þessu samhengi gerir það einnig 

að verkum að við erum ekki meðvituð um virkni þess þó að við séum hluti af þessari 

virkni, til dæmis hvernig hún beinist að líkömum okkar. 

 Foucault fjallar einnig um þær breytingar sem hann greinir á refsingum á 

átjándu öldinni, og segir að þá komi fram ákveðin afneitun á því sem raunverulega í 

þeim felst. Refsingin sé þá sett fram í nafni betrumbótar, endurhæfingar og 

„lækningar“ en ekki sem refsing í sjálfu sér einsog hafði verið fram að þessum 

straumhvörfum.65 Betrumbótarkvöðin eða -hvatinn er ennþá til staðar og Eiríkur 

Guðmundsson segir það vera „einkenni á okkar tímum að sótt er að okkur úr öllum 

áttum í nafni velferðar, heilbrigðis og hamingju“. Einnig sé nútímamanninum sýnd 

„umhyggja“ sem „beinist ekki síst að líkamanum, heilbrigði hans og skilvirkni“.66 Í 

samfélagi okkar er þekkingu um okkur safnað saman í skrár, einsog sakaskráin, 

prófskírteinið eða gögn heilbrigðisstofnana. Þessi þekking hefur, einsog Eiríkur 
                                                
59 Sama heimild, bls. 260. 
60 Sama heimild, bls. 261. 
61 Garðar Baldvinsson, „Alsætt líkamsvald: Um Michel Foucault“, Alsæi, vald og þekking, ritstj. 
Garðar Baldvinsson (Reykjavík: Bókmenntafræðistofnun Háskóla Íslands, 2005), bls. 13-50, bls. 27. 
62 Sama heimild, bls. 27. 
63 Eiríkur Guðmundsson, bls. 260. 
64 Garðar Baldvinsson, bls. 27. 
65 Michel Foucault, Alsæi, vald og þekking, ritstj. Garðar Baldvinsson, þýð. Björn Þorsteinsson, Garðar 
Baldvinsson og Sigurður Ingólfsson (Reykjavík: Bókmenntafræðistofnun Háskóla Íslands, 2005), bls. 
103. 
66 Eiríkur Guðmundsson, bls. 254. 

Guðmundsson fjallar um, „í vissum skilningi leyst valdhafann af hólmi“.67 Á 

forsendum þeirra upplýsinga sem safnað er um einstaklinginn erum við metin og 

okkur er gert kleyft að meta sjálf okkur sem hluta af heildinni og gera okkur grein 

fyrir því hvenær við bregðum út frá norminu. Eiríkur minnist í þessu samhengi einnig 

á árangurinn sem metinn er út frá upplýsingunum. Hann kemur einnig inná 

heilsuræktarstöðvar sem staði þar sem gæðamat á okkur og líkömum okkar fer fram, 

og segir í því samhengi að: 

 
ef við viljum taka djúpt í árinni getum við sagt að gæðastjórnendur hafi leyst 
guðdómlega auglit fyrri alda af hólmi, að orðræða frammistöðumatsins hafi 
tekið við af fornum forskriftartextum sem fjölluðu um lífið og hvernig á að 
lifa því. Víst er þó að þótt þeir aðilar sem hafa atvinnu af því að hafa áhrif á 
tilvist okkar kunni að tala í nafni skynsemi, trúarbragða eða lífernislistar eru 
þeir engu að síður hluti af valdakerfi sem hefur rótfest sig í vestrænum 
samfélögum nú á ofanverðri tuttugustu öld.68 
  

Eiríkur kemur inn á tvö mikilvæg atriði, annars vegar valdakerfið sem orðræðan um 

okkur er hluti af og svo hagsmunina sem eru fólgnir í því að hafa atvinnu af því að 

aðrir vilji „bæta“ sig á ákveðinn hátt, til dæmis í líkamsræktarstöðvunum eða með 

megrunarkúrum. 

 

2.1. Valdið og kvenlíkaminn 

 

Einsog áður sagði hafa hugmyndir og kenningar Foucaults um vald, líkama og 

þekkingu verið notaðar og þróaðar áfram, meðal annars af femínískum fræðikonum. 

Susan Bordo nýtir hugmyndir Foucault um valdið í greiningu sinni á átröskunum, 

megrunum og megrunaráráttum. Í því samhengi fjallar hún um „hið „beina tak“ [...] 

sem menningin hefur á líkömum okkar í gegnum raunveruleika okkar og líkamlegar 

venjur hversdagsins“.69 Þannig leggur Bordo áherslu á áhrif menningarinnar og 

valdsins á líkama okkar og hvernig við umönnumst og framsetjum þá. Líkaminn er 

alltaf í greipum menningarinnar og því er ekkert til sem hægt er að kalla náttúrulegan 

líkama.70 Susan Orbach gengur svo langt að setja þá hugmynd í samhengi við 

líkamlegan óstöðugleika okkar tíma og jafnframt að skilningur okkar á líkömum 
                                                
67 Sama heimild, bls. 255. 
68 Sama heimild, bls. 254. 
69 Bordo, bls. 16. „the „direct grip“ [...] that culture has on our bodies, through the practices and bodily 
habits of everyday life“. 
70 Sama heimild, bls. 142. 

þarfnist nýrra skýringa og hugmynda. Við lifum á tímum þegar fólk þráir og 

framkvæmir fegurðaraðgerðir af ýmsu tagi, glími við raskanir á líkamsmynd (e. Body 

Dysmorphic Disorder) eða átraskanir. Þessi vegna sé að koma enn betur í ljós að 

hugmyndin um hinn náttúrulega líkama sé skálduð. Orbach bendir á að reglurnar og 

hegðunin sem líkamar okkar fylgja tjá hver við erum, hvaða hópum við tilheyrum eða 

viljum tilheyra. Þrátt fyrir að við tökum þessum reglum í hegðun ekki endilega sem 

ákveðnum tilgangi sýni þær samt sem áður að líkaminn sem við tökum sem gefnum er 

það ekki, heldur mótaður í gegnum uppsöfnun ótal lítilla menningarlegra venja.71 

Hinn náttúrulegi líkami hafi því aldrei verið til, einungis líkami sem er mótaður af 

samfélagi og menningu.72  

 Honi Fern Haber leggur einnig áherslu á áhrif menningarinnar en setur hana 

einnig í samhengi við þrána: 
 

[Í] gegnum ferli normalíseringarinnar lærum við að flokka líkama og þrár. 
Jafnframt að móta okkar eigin líkama og nautnir, og skipta þeim í fallegar 
(góðar) og ljótar (slæmar), ánægjulegar (eftirsóknarverðar) og ósmekklegar 
(sem þarf að sniðganga).73  

 
Haber vinnur út frá hugmyndum Foucaults um valdið því þegar við setjum ákveðin 

normalíseruð fegurðarviðmið á líkama og þrár þá séum við hluti af valdaferlinu. 

Raunar séum við þá að framkvæma þetta ferli.74 Bordo fjallar einnig um þessa verkan 

valdsins en hún segir að áhersla á vaxtarlag og mataræði séu mögulega ein af 

öflugustu verkunum normalíseringar á þessari öld. Þetta tryggir umtalsvert 

sjálfseftirlit og sjálfsstjórnun hinna auðsveipu líkama (e. docile bodies) með gífurlegri 

áherslu á að maður fylgi samfélagsnormunum. Í þessu samhengi er kynjasjónarhorn 

mikilvægt því konur eru undir meiri áhrifum af þessari virkni valdsins í ljósi sögunnar 

samkvæmt Bordo sem leggur áherslu á að með því að einblína á sjúkleikann sé 

athyglinni beint frá þeim raunveruleika sem snýr að framleiðslu 

kynsins/kyngervisins.75 Samkvæmt kenningum Bordo virkar samfélagsleg stjórn á 

kvenlegu hungri sem praktísk ögun (e. discipline). Þannig eru kvenlíkamar þjálfaðir 
                                                
71 Orbach, bls. 7. 
72 Sama heimild, bls. 8. 
73 Honi Fern Haber, „Foucault Pumped: Body Politics and the Muscled Woman“, Feminist 
Interpretations of Michel Foucault, ritstj. Susan J. Hekman (University Park: The Pennsylvania State 
University Press, 1996), bls. 137-156, bls. 139. „through the process of normalization, we learn to 
categorize bodies and desires, and to shape our own bodies and pleasures, into those that are beautiful 
(good) and ugly (bad), pleasurable (to be sought) and distasteful (to be shunned)“. 
74 Sama heimild, bls. 139-140. 
75 Bordo, bls. 186. 

til þess að þekkja bæði mörk sín og möguleika. Að neita sjálfri sér um mat virðist lítið 

atriði en er um leið miðlægt í þeirri reynslu að sýna kvenlega sjálfsstjórn og setja 

hömlur á langanir.76 Um leið endurspegla svokallaðir kvennasjúkdómar, einsog 

átraskanir, þá „venjulegu“ kvenlegu hegðun sem er viðtekin í samfélaginu.77 Þessi 

hugmynd um að kvennasjúkdómar einsog átraskanir endurspegli viðtekna hegðun og 

þá jafnframt viðhorf í samfélaginu styður við þá nálgun að skoða átraskanir í 

bókmenntum í samhengi við verkin í heild. Því er mikilvægt að skoða umfjöllunina 

um átraskanir sem birtist í verkunum líka í samhengi við aðrar kvenpersónur en þær 

sem raskanirnar hafa. 

 

2.2. Menningin og líkaminn: „Æ, fegurðin. Sem menn rugluðu endalaust saman 

við gæsku og réttlæti“ 

 

Það virðist bein tenging á milli aukinnar velmegunar í samfélagi okkar og aukinnar 

tíðni átraskana. Afstaða okkar til matar, þess að borða og jafnvel þyngjast, getur þó 

hæglega verið neikvæð án þess að við þjáumst af sjúkdómunum lystarstoli eða 

lotugræðgi. Megranir og megrunariðnaðurinn ganga fyrir slíku hugarfari gagnvart mat 

og líkamsþyngd og megrunariðnaðurinn er feiknarstór. Bent hefur verið á að víða sé 

pottur brotinn í viðhorfi okkar til líkamans og matar, til dæmis dregur Louise Foxcroft 

hið ríkjandi ástand fram svona:  
 

Fita er „slæm“ og megranir eru nýja normið, en á síðustu áratugum hafa fáir 
haft það sem við getum kallað „eðlilegt“ samband við mat, samband sem er 
ekki undir áhrifum af stanslausri skothríð megrunarkúra, skyndibita og 
hreinlega gjörólíku matarumhverfi miðað við það sem var fyrir ekki meira en 
einum mannsaldri.78 

 
Einsog Susan Bordo hefur bent á er samasemmerki sett á milli þess að vera mjór og 

gáfaður, milli sjálfsstjórnar og jafnvel hæfni í vestrænni menningu.79 Lóa í 

Skaparanum snertir á þessu þegar hún hefur þessi orð um kynlífsdúkkuna: „Æ, 

fegurðin. Sem menn rugluðu endalaust saman við gæsku og réttlæti“ (S:237). Bordo 

                                                
76 Sama heimild, bls. 130. 
77 Sama heimild, bls. 168. 
78 Foxcroft, bls. 1. „Fat is „bad“ and dieting is the new norm, but few people in recent decades have 
had what we might call a „normal“ relationship with food, one untouched by the constant barrage of 
diet news, fast foods and a food environment radically different from what it was even just a generation 
ago.“ 
79 Bordo, bls. 55. 

bendir á að við þekkjum öll þær leiðir sem eru færar til velgengni í samfélaginu enda 

séu þær eru mjög vel auglýstar í ýmsum miðlum. Það sé samt ekki merki um 

kjánaskap að fylgja þessum leiðum. Ástæðan sé að í menningu einsog okkar, þar sem 

kynjamisrétti og rasismi er áberandi, geti hamingja fólks sem og fjárhagslegt öryggi 

stjórnast af því hvort þeim sé fylgt.80 Bordo telur þráhyggju okkar um líkamann vera 

rökrétta birtingarmynd þess kvíða eða uggs sem menningin elur á.81 Einnig telur hún 

merkingarbært að átraskanir séu orðnar þýðingarmikið félagslegt fyrirbæri nú eftir að 

feðraveldismenning og kapítalismi eftir iðnvæðingu mætast.82  

 Susie Orbach bendir á að í nútímasamfélagi sé líkaminn orðinn að 

nokkurskonar persónulegu verkefni, og það verðugu.83 Hún tengir þessa þróun við 

tæknivæðingu því líkamar okkar búa ekki lengur til hluti og það gefur auga leið að 

tengsl okkar við hið líkamlega og líkamlega vinnu eru að breytast. Hún greinir nýja 

þróun í því að líkamar okkar eru í sjálfu sér orðnir að vinnu: „Líkaminn er að breytast 

úr framleiðslutækinu í framleiðsluvöruna sjálfa“.84 Slíkt verkefni tekur að sjálfsögðu 

bæði tíma og orku frá annarri starfan. Sá iðnaður sem hefur risið upp í kringum 

líkama okkar snýr að mörgum sviðum; mataræði og megrunum, lyfjum, 

matarframleiðslu, lýtalækningum, stíl og tísku. Þessi iðnaður á sinn þátt í þeirri 

hugmynd að við séum farin að „líta á líkamann sem við lifum í sem líkama sem við 

getum og verðum að fullkomna“.85 

 Fordæming hins feita líkama, auk þess hversu eftirsóknarverður sá mjói er í 

menningunni, sýnir glögglega að stærð og form líkamans skiptir máli. Honi Fern 

Haber hefur fjallað um vaxtaræktarkonuna og líkama hennar sem andóf gegn 

fegurðarstuðlum nútímans. Þar bendir hún á að anorexíski líkaminn sé sjokkerandi 

frábrigði við hinn hefðbundna og samfélagslega samþykkta líkama líkt og líkami 

vaxtaræktarkonunnar. Hins vegar hafi anorexíski líkaminn augljósa ágalla sem slíkt 

frábrigði vegna þess að í raun búi ekki vald í þeim líkama, hann sé ekki valdeflandi. Í 

fyrsta lagi sé þetta vegna þeirrar afleiðingar sjúkdómsins, sé hann ekki læknaður, að 

                                                
80 Sama heimild, bls. 30. 
81 Sama heimild, bls. 15. 
82 Sama heimild, bls. 32. 
83 Orbach, bls. 4. 
84 Sama heimild, bls. 7. „The body is turning from being the means of production to the production 
itself“. 
85 Sama heimild, bls. 135-6. „have made us view the body we live in as a body we can, must and 
should perfect“. 

draga sjúklinginn til dauða.86 Í öðru lagi vegna þess að anorexíski líkaminn fellur ekki 

í mengi þeirra sem rísa gegn normum samfélagsins og áhrifum feðraveldisins.87 

Samfélagslega samþykkt norm fyrir líkama er að þeir skuli vera mjóir og þrátt fyrir að 

hinn anorexíski líkami fari út í öfgar er það samt ekki á hátt sem rís gegn þessu normi. 

Haber fjallar einnig um formið sem líkamar taka í heiminum út frá því hvernig konur 

og karlar taka sér pláss í veröldinni. Hún segir að „[k]arlar [séu] hvattir til að líta á 

líkama sína sem framlengingu á veröld þeirra. Aftur á móti sé konum kennt að hörfa 

frá veröldinni; líkamar þeirra, bæði í ummáli og hreyfingum, séu þjálfaðir í því að 

taka eins lítið pláss og mögulegt er.“88 

 Pláss í veröldinni er sagnfræðingnum Louise Foxcroft einnig hugleikið því 

hún segir: „Að fara í megrun er ekki einfalt mál. Sá/sú sem fer í megrun er ekki 

aðeins að breyta líkamlegu formi sínu, heldur einnig að breyta því formi sem þau eru í 

samfélaginu og með því er einnig merkingu líkamans í heiminum breytt.“89 

Átraskanir eiga oft upphaf sitt í megrunum og skýr tengsl þessara fyrirbæra sjást 

einnig í því að í báðum er þverrandi líkami vanalega eitt af markmiðunum. Það verður 

ekki litið framhjá því rými sem líkamar taka í heiminum þegar horft er til átraskana. 

Auk þess bendir sú staðreynd að átraskanir eru kvennasjúkdómur til greinilegs munar 

eftir kynjum í viðleitninni til að minnka plássið sem maður tekur í heiminum. Þar með 

er ekki sagt að karlmenn séu ekki undir útlitskröfum en þær eru ef til vill annars eðlis. 

 Í skáldsögunum þremur sem hér eru til umfjöllunar birtast nokkuð ólíkar 

myndir af líkömum kvennanna sem þjást við sjúkdómana. Í Skaparanum er hin 

anorexíska Margrét aukapersóna og hennar sjónarhorni er ekki miðlað í verkinu, 

þannig er hún á jaðri þess. Margrét er mjög lítið virk, hún eyðir tíma sínum í að bíða 

(S:237) einsog fjallað verður nánar um hér að neðan. Í Skaparanum koma fram merki 

um að Margrét sé farin að hörfa undan í samskiptum sínum við fólk, á einu nýlegu 

ljósmyndinni sem til er af henni snýr hún sér undan myndavélinni (S:195). Margrét 

                                                
86 Silver bendir líka á að þó svo að upplifun sjúklingsins sé sú að valdi sé náð á líkamanum með hini 
gífurlegu sjálfsstjórn sem felst í því að svelta sig þá sé sú hugmynd óraunveruleg þar sem sjúklingurinn 
missi hæfileikann á sjálfsstjórn þegar sjúkdómurinn þróast, þannig geti sjúklingurinn ekki nært sig þó 
að hann vilji það sem afhjúpar blekkingu þessarar hugmyndar hans um sjálfsstjórn, bls. 6. 
87 Haber, bls. 143. 
88 Sama heimild, bls. 138-9. Men are trained to open their bodies up to the world; encouraged to rush 
out to meet it, they learn to view their bodies as extensions of their world. Women, on the other hand, 
are taught to shrink away from the world; their bodies, both in mass and motion, are trained to take up 
as little space as possible.“ 
89 Foxcroft, bls. 36. „Embarking on a diet is no simple undertaking. For a dieter is not just altering his 
or her physical body shape: they are altering the shape that they occupy in society and, so doing, are 
changing what their body says to the rest of the world.“ 

vill ekki nást á mynd og staðfesta þannig tilveru sína (og um leið líkamann) sem er 

táknrænt fyrir sjúkdóminn sem lætur líkamann hörfa undan efnisheiminum. Margrét 

verður einnig fjarvera í textanum þegar hún lætur sig hverfa af heimilinu og þar með 

úr atburðarásinni sem miðlað er í gegnum sjónarhorn móðurinnar og Sveins til skiptis. 

Hvarfið kallast á við líkamsástand hennar, hún er að verða að engu, með 

áframhaldandi þróun lystarstolsins stefnir í líkamsdauða hennar og þar með fjarveru 

úr lífi móðurinnar. Í lokin endurheimtir Lóa dóttur sína, Margrét á afturkvæmt eftir 

þetta hvarf sitt. Þetta gefur í það minnsta til kynna möguleikann á batnandi ástandi 

eða bata. Þó að Margrét sé líkamlega fjarverandi úr textanum jafn lengi og raun ber 

vitni er ekki þar með sagt að hún sé ekki til staðar þar. Hún er aðaláhyggjuefni móður 

sinnar, sérstaklega eftir að hún strýkur: „[H]ugurinn var uppfullur af Margréti – 

andliti hennar, líkama hennar, rödd hennar“ (S:219). Í gegnum textann er Margrét 

gerð að veru sem býr einungis í huganum, hún er á táknrænan hátt búin að losa sig við 

líkama sinn í verkinu. Hún hefur bara sálræna viðveru í gegnum móður sína, sem 

kallast á við sjúkdóminn þar sem líkaminn og þrár hans eru bæld. 

 Líkami Önnu í Kúm Stalíns hörfar einnig undan umheiminum, sér í lagi 

kærastanum Hukka eftir því sem líður á samband þeirra. Eftir því sem þau kynnast 

betur og nándin verður meiri í sambandinu upplifir Anna meiri og meiri þörf til að 

hörfa frá honum: „Við hvert skref sem Hukka kom nær mér megraði ég mig einu kílói 

fjær [...] Ég gat ekkert annað en megrað mig enn fjær, á flótta, burt, þú getur aldrei 

náð mér, hvorki þú né heldur nokkur annar“ (KS:317). Um leið leitar Anna að 

staðfestingu á sjálfsmynd sinni hjá öðrum, meðal annars hjá Hukka. Fyrst speglar hún 

sig í Irene vinkonu sinni en svo notar hún Hukka „[t]il að segja [s]ér hvað [hún] sé 

lítil og hvað sér finnist [hún] létt ofan á sér [...] Að úlnliðurinn sé ekki nema 

fingurþykkur og sykurmótaður líkami [hennar] eins og fínlegt skraut í bakarísglugga, 

[sætur] og bráðnar í munni“ (KS:159). Hér kemur greinilega fram mikilvægi þess að 

kvenmannslíkaminn sé lítill, nettur og léttur. Hér renna einnig saman konan og 

matvælin en það er annar þráður sem liggur í gegnum menninguna og bókmenntirnar 

sem hér eru til umfjöllunnar. Anna forðast Irene, kærastann og móðurina sem þó eru 

þeir einstaklingar sem standa henni næst. Á meðan hún hörfar undan innilegum 

samskiptum mótar hún líkama sinn eftir fegurðarstuðlum samfélagsins.  

 Í fortíð Freyju birtist tengd hugmynd um líkama átröskunarsjúklingsins. 

Líkami Freyju birtist í textanum sem ómótstæðilegur í augum karlkynsins, menn á 

borð við Magnús lögregluþjón, Björn Theodór og meira að segja sýslumaðurinn daðra 

við Freyju sem tekur oftast vel í áhugann. Við sýslumanninn segir hún: „Sá fær sitt 

sem bíður“ (M:86). Þannig heldur hún opnum möguleikanum á samneyti þó að 

fjarlægur sé. Þessi orð viðhefur Freyja við fleiri tilefni og þau ná einnig yfir hvata 

hennar sjálfrar í gegnum bókina en hún stendur í lok hennar uppi með pálmann í 

höndunum. Freyja nýtir sér áhrif líkama síns óspart. Það er ákveðin írónía fólgin í 

muninum á líkama hennar fyrir Ameríkuförina og þeim sem hún hefur þegar hún snýr 

þaðan aftur. Björn Theodór spyr Freyju hvar hún hafi verið „svo fögur konan“. Það er 

ekki nóg með að hún hafi verið í Ameríku heldur man hann ekki eftir henni frá því 

áður, og spyr hvort hann hafi verið blindur eða hvort hún hafi verið ósýnileg. Því 

svarar Freyja „elskulega“: „Mig minnir að skrokkur minn hafi einmitt byrgt yður sýn 

hér áður fyrr“ (M:43). Í tilfelli Freyju verður hún fyrst sýnileg á jákvæðan og 

eftirminnilegan hátt þegar líkami hennar hefur minnkað. Með þessum samskiptum 

kemur Kristín Marja því á framfæri að viðhorfið til líkama Freyju hafi verið neikvætt 

áður. Einnig að sá líkami sem ekki fellur að fegurðarnorminu er um leið að vissu leyti 

líkami sem horft er framhjá, sem samfélagið vill ekki sjá eða muna eftir. Í minningu 

Björns Theodórs hefur hann ekki séð Freyju áður, því hann hefur ekki séð hana með 

sömu augum og hann sér hana eftir líkamlegar breytingar hennar. Þegar líkami Freyju 

hefur náð æskilegu og samfélagslega samþykktu formi fer hann ekki framhjá 

nokkrum manni í sjávarþorpinu í Mávahlátri. 

 

3.1. Neyslan, líkaminn og maturinn 

 

Neysla er lykilatriði í verkunum og einsog eðli sjúkdómanna gefur til kynna er neysla 

matar einkum miðlæg í þeim. Sögusvið Mávahláturs eru eftirstríðsárin og 

matarmenningin þar einkennist því af skömmtunum og skorti. Í upphafi verksins 

hefur amma eytt heilum laugardegi í biðröð eftir dilkakjöti í kjötsúpuna sem boðið er 

upp á páskadaginn sem Freyja snýr aftur í þorpið. Þannig birtist einnig gamla 

matarmenningin en koma Freyju boðar nýja tíma þar sem „útlendur heimsilmur hrakti 

burt fitulykt af soðnu kindakjöti og rófubitum og gaf fyrirheit um bjartari tilvist“ 

(M:7). Hinir nýju tímar endurspeglast einnig í neysluhvetjandi áhrifum Freyju, til 

dæmis þeim sem hún hefur á viðskiptavini apóteksins. Þeim er meðal annars lýst 

svona: „Þegar frú Freyja, fegurðin uppmáluð, lofaði konum eilífri æsku ef notkun 

ákveðinna krema væri ástunduð, trúðu þær henni í blindni og opnuðu hálftóma 

budduna umsvifalaust“ (M:38). Að sama skapi er skömmtun og skortur einkenni á því 

Eistlandi sem Katariina hefur hrakist á brott frá í Kúm Stalíns. Hún finnur sig þó 

knúna til að snúa til baka, ekki bara til að heimsækja móður sína heldur einnig til að 

færa henni neysluvörur sem ekki eru fáanlegar í Eistlandi. Þetta er móðurlandið sem 

Anna kynnist í heimsóknunum þó að sjálf búi hún í Finnlandi umkringd neysluvörum 

hins nútímavædda vesturs. Staða Önnu á milli menningarheima endurspeglast einnig í 

viðhorfi hennar til neysluvaranna sem einkenna hvort landið fyrir sig. Í neyslu matar í 

Kúm Stalíns endurspeglast þó einnig tengsl matar og menningar því þó að Finnland sé 

vestræn neysluparadís í samanburði við skort og skömmtun Eistlands hrífst Anna af 

sumum þeim neysluvörum sem einkenna Eistland, bæði í klæðnaði og mat. Skaparinn 

gerist í þeim nútíma sem við þekkjum í dag og neyslumenningin birtist þar á ýmsan 

máta, meðal annars í starfi Lóu, sem vinnur á auglýsingastofu, sem og þeim 

neysluvörum sem fjallað er um og ná yfir svið matar, drykkjar, lyfja og kynlífs einsog 

endurspeglast í kynlífsdúkkunum sem fjallað verður um síðar. Allsherjarmisskilningur 

Lóu og Sveins á hvoru öðru og þeim hvötum sem þau halda að liggi að baki hjá hinu 

eykst bara fyrir þær sakir að þau eru bæði í annarlegu ástandi, hún drukkin og hann á 

verkjalyfjum. Sveinn heldur að Lóa sé á bak við ofsóknirnar á hans hendur en fær sig 

ekki til að ræða það við hana heldur talar um dúkkuna og alvarleika þess máls í 

staðinn. Það er hálf-súrrealísk staða sem Lóa er í, hún er í öngum sínum yfir 

dótturinni á meðan Sveinn hugsar að því er virðist bara um dúkkuna sína sem hún stal 

(S:213). Í neyslu áfengis og verkjalyfja leynist engin lausn fyrir persónurnar. 

 

3.2. Tilfinningar og át 

 

Einsog kom fram í tilvitnun í Sæunni Kjartansdóttur hér að ofan eru tengsl á milli 

átraskana og vanlíðanar.90 Öll vinna verkin með tengslin á milli áts og tilfinninga. Hér 

að ofan var fjallað um hvernig Anna í Kúm Stalíns notar átröskun sína sem flóttaleið 

frá kærastanum. Í því verki er átið einnig skýrt tengt við aðrar tilfinningar. Anna 

speglar sig í vinkonu sinni, Irene, en í textanum kemur jafnframt fram að „[þ]egar 

Irene verður hrædd þá borðar hún, jafnvel á vigtunardögum“ (KS:113). Þannig verður 

hræðslan við að vigtin sýni of háa tölu til þess að hún borðar og stuðlar um leið að því 

að svo verði. Hræðslan beinlínis stjórnar átinu, tilfinningarnar bera rökhugsunina 

ofurliði. Anna stærir sig af því að falla ekki í slíkar gryfjur þó að nóg framboð sé af 

                                                
90 Sæunn Kjartansdóttir, bls. 76. 

mat á hennar heimili, ólíkt heimili Irene. Átið tengist öllum tilfinningaskalanum hjá 

Önnu. Jafnvel þegar hún gleðst yfir að hafa endurnýjað lyfseðil sinn fyrir lyfið sem 

hjálpar henni að róa sveiflurnar í átinu finnur hún sig knúna til að fagna en „[hún 

kann] bara að fagna með mat“ (KS:155) en hún leyfir sér samt ekki að halda honum 

niðri. 

 Tengsl tilfinninga og matar eru einnig áberandi í Mávahlátri. Freyja borðar 

lítið dagsdaglega einsog kemur fram fyrsta kvöldið hennar eftir endurkomuna. Þá 

hefur „frúin frá Ameríku [...] ekki lyst á nokkrum mat“ (M:10) og fúlsar við kjötinu 

sem amma býður uppá. Á meðan Freyja bíður árangurslaust eftir bréfum hjá Birni 

Theodóri eftir fyrstu nóttina þeirra saman lýsir Agga því sem svo að „holdið hrundi af 

Freyju“ (M:52). Búlimían hjá Freyju brýst fram þegar hún kemst í uppnám, þá tekur 

hún átköst og kastar svo upp. Fyrsta skiptið sem Agga verður vitni að slíku kasti er 

eftir að rafmagnsmaðurinn kemur inn á heimilið og talar við Freyju og ömmu um 

„ástandskonur og ameríska hermenn á vellinum“ (M:26) en nánar verður vikið að 

stöðu Freyju sem ástandskonu hér að neðan. Í einu tilviki sem Agga verður vitni að 

átkasti Freyju treður hún upp í sig með berum höndum og „[gleypir stóran hvalbita] í 

einum munnbita“ (M:73). Freyja borðar köld bjúgu, súrhval, kartöflur, mjólk, smjör, 

kæfu, rúgbrauð, kindakjöt og hertan steinbít (M:27;73). Átið er nokkurskonar 

„trúarhátíð“ (M:28) enda gert með viðhafnarsiðum og það vekur athygli hversu 

íslensk þessi matvæli eru því hún nærist á öðrum mat þess á milli. Þar sem sjúkdómur 

Freyju er blanda af anorexíu og búlimíu þá er mataræði hennar frekar fábrotið á milli 

átkastanna. Þá einkennast máltíðir hennar af grautum, brauðmeti og mjólk. Þannig er 

viss matur settur á bannlista fyrir venjulegar máltíðir en hin forboðnu matvæli borðar 

Freyja í kjallaranum hjá Kiddu. 

 Freyja gleymir sér þó nokkrum sinnum í verkinu og eftir að hún fær hlutverk 

álfkonunnar í fyrirhugaðri uppsetningu leikfélags bæjarins hugsar Agga: „Líklega 

hefur Freyja orðið viðutan af gleði þegar [Hilli, vinur hennar,] bar það upp við hana 

því hún borðaði nætursaltaðan fisk hjá ömmu um kvöldið, nokkuð sem hún hafði 

aldrei gert áður“ (M:68). Búlimíukast tekur svo við eftir að hlutverkið er tekið af 

henni og henni hafnað (M:73). Agga gerir sér grein fyrir tengslum tilfinninga og 

átsins. Þó eru forsendurnar ekki endilega rétt metnar hjá henni því hún telur að 

öfgafullt átið sem fylgt er eftir með uppköstum orsakist af því að „[l]íklega hafði 

einhver komið henni í uppnám í apótekinu“ (M:73). Lesandinn fær það hlutverk að 

greina tengslin á milli tilfinningalífs Freyju og mataræðis hennar.  

 Tengsl tilfinninga og áts eru greinanleg í öðrum persónum en Freyju í 

Mávahlátri. Til dæmis lýsir Agga því hvernig húshjálp Björns Theodórs, mömmu 

hans og Freyju, Metta „úða[r] í sig kleinum í tómri taugaveiklun“ (M:142). Enn 

áhugaverðara er að sjá áhrifin sem Freyja hefur á Dódó, en þær eru álitlegustu 

kvenmenn heimilisins og þær sem von er um að gangi út, en Agga er á þessum 

tímapunkti ekki talin til kvenna. Snemma í sögunni lýsir Agga því hvernig Dódó ber 

sig saman við Freyju og hvernig aðdáunin sem grannt mitti Freyju vekur hefur áhrif á 

hegðun Dódóar. Hún „[fer] að narta í matinn í stað þess að háma hann í sig eins og 

hún var vön og varð enn geðstirðari fyrir bragðið“ (M:25). Viðbrögð Freyju við 

tilfinningalegu róti endurspeglast í orðum Dódóar eftir að kærastinn bregst henni, eftir 

að hún talar við hann í síma í miklu uppnámi segir hún: „Ég gubba“ (M:92). Þannig 

endurspeglast sjúkleg hegðun Freyju í þeim viðbrögðunum sem Dódó tjáir. Áfallið 

sem morðið á Birni Theodóri hefur á Öggu lýsir sér einnig í líkamlegum viðbrögðum 

því daginn eftir, „[á] nýársdag hafði dauðinn hvílt eins og mara yfir húsinu og Agga 

legið í hitamóki, komin með iðrakveisu með uppköstum og kveljandi höfuðverk“ 

(M:225). Agga hefur reyndar upplifað ólgu og fiðring í iðrum sér síðan á fyrstu 

blaðsíðu bókarinnar, þegar Freyja kemur til sögunnar, en þær tilfinningar tengjast 

bæði Freyju og þeim afleiðingum sem koma hennar hefur jafnt og inngöngunni inn í 

kvennaheiminn. 

 Samband Öggu við mat er annar af drifkröftum sögunnar því það er bæði 

hnýsni hennar og hungur í mat og sætindi sem verður til þess að hún verður vitni að 

ýmsu sem gerist í þorpinu. Jafnframt er þetta hungur hennar ekki bara þörf fyrir 

næringu heldur þrá eftir einhverju öðru en fábrotna matnum sem er í boði heima hjá 

henni: 
 
Hjá ömmu var fiskur fimm kvöld vikunnar, en í húsinu við lækinn aðeins á 
mánudögum og föstudögum. Agga mætti því stundvíslega í danskar 
fríkadellur á fimmtudögum og hlustaði á útvarpsleikrit og sögur meðan hún 
teiknaði tískudömur. Yfirleitt bauð Freyja henni konfekt um níuleytið. 
(M:138) 

 

Sætindalöngunin er einnig hvati fyrir því slúðri sem Agga ber í Magnús lögregluþjón. 

Hann greiðir henni fyrir með aur sem hún notar til að kaupa súkkulaðivindla og gefur 

henni jafnvel kóngabrjóstsykur ef slúðrið er sérlega gott (M:18). Þessi sætindaþrá, 

sem barnið fær ekki svalað nema með gjöfum eða fjármagni, verður einnig til þess að 

Agga er meira en bara vitni að atburðum og hefur bein áhrif á atburðarásina ásamt 

Emelíu vinkonu sinni. Eftir að samband Björns Theodórs og Freyju virðist hafa siglt í 

strand fær hann vinkonurnar til þess að færa Freyju bréf fyrir sig þar sem hann fer 

lofsamlegum orðum um hana. Hún svarar þó á máta sem Öggu og Emelíu lýst illa á: 

„Ástarævintýrið sem hafði verið í uppsiglingu var að sigla í strand. Fyrirsjáanlegar 

greiðslur fyrir skáldskap og þagmælsku virtust einnig úr sögunni“ (M:113). Til þess 

að koma í veg fyrir að flæði greiðslnanna hætti skrifa þær nýtt bréf sem er öllu 

jákvæðara og líklegra til að halda hringrásinni áfram. Þannig geta þær áfram fengið 

sanngjarna greiðslu fyrir póstburðinn og um leið haldið áfram að opna bréfin og 

hnýsast þannig í einkamál. Hvatir Öggu á sviði matar eru ótamdar og matarvenjur 

hennar jafnast á við þær sem Björn Theodór hefur. Freyja er hins vegar afar öguð 

þegar kemur að mat, í það minnsta á milli átkastanna, og þá tekst henni að hemja 

hungrið. Þessar andstæður eru markvisst dregnar fram í textanum einsog sést hér: 

„Freyja raðaði matnum réttsælis og rangsælis á disknum meðan Agga og Björn 

Theodór borðuðu tvöfaldan skammt“ (M:138). Þessar þrár og ögun þeirra verða settar 

í samhengi við kynþroska og kynlíf hér að neðan. 

 

3.3. Neysla og dúkkur: „Að setja verðmiða á kvenlíkama“ 

 

Fyrirbærið kynlífsdúkkan er ekki raunverulega í aðalhlutverki í Skaparanum. Dúkkan 

er samt sem áður mikilvæg fyrir verkið, meðal annars sem neysluvara og vegna 

skírskotana og tenginga sem eru á milli dúkkunnar, samfélags okkar og 

kvenpersónanna í bók Guðrúnar Evu. Mikilvægi dúkkunnar endurspeglast í hönnun 

Jóns Ásgeirs á bókarkápunni, og raunar einnig efninu sem er notað utan um spjöld 

hennar. Á framhlið bókarkápunnar er mynd af dúkku sem er umvafin plastfilmu og 

eru titill bókarinnar og nafn höfundar prentuð á flöt sem minnir á límband. Undir 

bókarkápunni eru spjöld bókarinnar þakin leðurlíki úr plastefni svo að þegar lesandi 

handleikur spjöldin kápulaus snertir hann á yfirborði sem kallast á við silíkonhúð 

dúkknanna sem líst er í bókinni. Þeim möguleika hefur verið velt upp að vegna útlits 

og áferðar bókarkápu Skaparans geti lesendur „að minnsta kosti hugsað sér að þær 

séu hliðstæður; bókin og dúkkan“.91 Sigrún Margrét Guðmundsdóttir dregur einnig 

fram tengsl listsköpunar og neyslusamfélagsins sem kristallast í skáldsögunni sem 
                                                
91 Sigrún Margrét Guðmundsdóttir, „Hvít eins og frauðplast: Um kynlífsdúkku Guðrúnar Evu 
Mínervudóttur“, Ritið 1/2011, bls. 159-174, bls. 159. 

sköpunarverki og líka í kynlífsdúkkunum sem Sveinn býr til: „Í sögunni eru dregnar 

upp þversagnirnar sem listamaðurinn/dúkkusmiðurinn neyðist til að búa við; annars 

vegar leitast hann við að skapa verk sem skiptir máli, hins vegar þarf hann að selja 

það.“92 Sú staðreynd að dúkkusmiðurinn selur ímyndir kvenlíkamans endurspeglar í 

senn nútíma neyslusamfélag og feðraveldi, en í gegnum textann eru dregin fram 

tengsl á milli bókarinnar, dúkkunnar og konunnar. 

 Önnur hliðstæða er áberandi í verkinu, hliðstæða manns og dúkku eða nánara 

tiltekið konu og kynlífsdúkku. Þær birtast sérstaklega í mæðgunum Lóu og Margréti 

en þó á afar ólíka máta. Þegar Sveinn sér Ólöfu í fyrsta sinn skilgreinir hann hana út 

frá þeim kvenfígúrum sem hann umgengst mest, kynlífsdúkkunum sem hann 

framleiðir: „[Ú]t úr [bílnum] steig kona með ljósa slöngulokka (Honey-Golden Susie, 

hugsaði hann ósjálfrátt) en það var nú kannski það eina sem var beinlínis dúkkulegt 

við hana“ (S:11). Það eru fyrstu viðbrögð Sveins að tengja saman dúkku og konu, 

jafnvel þó að hann beini svo sjálfur athygli lesandans að því að sú samlíking sé að 

mörgu leyti langsótt en hann endurtekur líkinguna við dúkku aftur: „Andlit hennar var 

friðsælt og barnslegt í svefninum og með varirnar svona aðskildar minnti hún á 

andlitsgerðina sem hann kallaði Lovely“ (S:18). Þessari líkingu fylgir einhverskonar 

hrós þar sem Sveinn tekur fram að „vinsældir þess andlits voru ekki nærri jafn miklar 

og honum fannst það eiga skilið“ (S:18) en um leið kemur þessi skoðun Sveins því á 

framfæri að Lóa sé ekki endilega falleg á hefðbundinn máta. Lóa er ekki eina 

kvenpersónan sem Sveinn skilgreinir eða meðtekur út frá sköpunarverkum sínum því 

hið sama er uppi á teningnum þegar hann hittir Björgu, vinkonu Lóu (S:143). 

Táknræn vídd þessa skilgreiningarramma Sveins er um margt merkileg. Sveinn 

skilgreinir lifandi konur út frá dúkkunum sem eru afsprengi hlutgervingar konunnar 

og kynlífsiðnaðarins. Sveinn upphefur sköpunarverk sín en hann hefur lokið listnámi 

og í framhaldinu „álpa[st] til að setja verðmiða á kvenlíkama og komst að því að það 

jafngildir viðskiptum. Jafnvel þótt verðið sé hátt og líkaminn úr plasti“ (S:210). Á 

þennan hátt eru tengsl konunnar og vörunnar í neyslusamfélaginu dregin fram. 

Dúkkan sem Lóa stelur er meistaraverk Sveins: „ein fallegasta samsetning sem hann 

hafði búið til, hún var svo gott sem fullkomin“ (S:78). Þrátt fyrir listasmíðina sem 

dúkkurnar eru stendur Sveinn frammi fyrir því að hann nær ekki að framkalla í þeim 

ýmsa aðlaðandi þætti sem lifandi konur hafa. Þannig heillast hann sérstaklega af 

                                                
92 Sama heimild, bls. 174. 

höndum Lóu sem eru „venjulegar“ við nána skoðun hans, ólíkt höndum dúkkanna 

sem hafa stirða úlnliði og fingur sem „sveig[jast] í undarlegar áttir“ (S:20). Sveinn 

kallar Lóu „máttvana listasmíð“ (S:20) þar sem hún liggur sofandi á sófanum hjá 

honum. Þannig bendir hann á yfirburði hennar yfir dúkkurnar en notar til þess orðfæri 

sem á betur við um dúkkurnar en lifandi konu. Tvífaraþemað í líkindum Lóu og 

dúkkunnar sem hún stelur eru undirstrikuð með hugsunum Sveins um að andlit Lóu 

minni „örlítið á andlitsgerð þeirrar svarthærðu sem hún hafði síðan stolið“ (S:76). 

Starf Sveins gengur útá að koma kvenkyninu í plastmót sem hann setur svo verðmiða 

á svo aðrir geti átt það, stjórnað og notað að vild. Um leið eru gallar dúkknanna 

augljósir því þær fullnægja ekki fyllilega öllum þörfum eiganda sinna um náið 

mannlegt samneyti. 

 Hliðstæða Lóu við dúkkurnar er greinileg í orðfæri Sveins og skilgreiningum 

hans á henni en hún finnst einnig víðar í Skaparanum. Þær eru einnig dregnar fram í 

tveimur tilvikum í verkinu. Þau tilvik kallast greinilega á við hvort annað og varpa 

ljósi á þessi tengsl dúkku og konu í verkinu. Annars vegar er það rifrildi Sveins og 

Lóu en hins vegar er það kynlíf Sveins með einu af sköpunarverkum sínum. Í fyrra 

tilvikinu er rifrildið byggt á misskilningi en Lóa spyr meðal annars hvað hún sé í 

augum Sveins. Á meðan berar hún sig og spyr hvort hann skilgreini hana sem 

„skálastærð B og loðin að neðan? Ekki alveg komin fram yfir síðasta söludag þótt 

júllurnar séu farnar að síga helst til mikið“ (S:212). Lóa lyftir kjólfaldinum yfir höfuð 

sér svo kjóllinn „[hylur] hár hennar og andlit en ekkert annað“ (S:212). Á þessum stað 

er dregin upp mynd af Lóu sem hauslausri, höfuðið er falið og hún ögrar Sveini með 

því að spyrja hvort þau eigi „ekki bara að ríða eins og sálarlausir hundar“ (S:213). Það 

eru þó einmitt ekki hundar sem koma upp í hugann í samhengi við sálarlaust kynlíf 

heldur frekar dúkkurnar hverra smíði er lifibrauð Sveins. Þetta tilvik þar sem Lóa 

berar líkama sinn en hylur um leið höfuð sitt kallast á við lýsingu Sveins fyrr í 

bókinni á því þegar hann grípur til einnar af dúkkunum sínum. Sveinn fær standpínu 

af engu tilefni en finnst of sorglegt að runka sér (S:129-30). Hann tekur því eina af 

dúkkunum af króknum þar sem hún hangir einsog kjötskrokkur og ríður henni í stutta 

stund og nær að gleðjast yfir því „eitt andartak [...] hvað hún [er] haganleg smíð“ 

(S:130). Sveinn átti aftur á móti eftir að leggja lokahönd á verkið og því grípur hann í 

tómt þegar hann seilist eftir hárinu á henni. Hann spyr sig hvað hann hafi verið að 

hugsa: „Það var vægast sagt óviðkunnanlegt að riðlast á þeim svona hauslausum“ 

(S:131). Það er hliðstæða þessarar lýsingar Sveins við framferði Lóu þar sem hún 

hylur bara höfuðið með kjólnum sem gerir tengsl konu og dúkku einna óþægilegust í 

verkinu. Um leið er greinilegur munurinn á hinni lifandi konu sem ögrar með 

framferði sínu og hefur rödd þó að höfuðið sé hulið og dúkkunni sem er dæmd til 

þagnar. Sveini þykir Lóa særa „fegurðarskyn [sitt] og tilfinningu fyrir fágun og 

siðmenningu“ með framferði sínu (S:213). Raunverulegur kvenlíkami kallar fram 

þessar tilfinningar hjá honum, manninum sem hefur sérhæft sig í að búa til afsteypur 

af slíkum líkömum. Kvenlíkami sem ekki lætur að stjórn. Í bókinni berar Lóa sig eftir 

að Sveinn hefur notað hauslausu dúkkuna í kynferðislegum tilgangi og því er það ekki 

bara fyrir lesandanum sem þau tengsl eru óþægilega skýr. Atferli Lóu hlýtur einnig að 

minna Svein óþægilega á sína eigin hegðun nokkru áður í verkinu og það er ef til vill 

þess vegna sem það hrærir svo við honum. Sama atvik frá sjónarhorni Lóu dregur 

einnig línur á milli dúkku og konu: „[L]íkaminn tók völdin í afkáralegu æðiskasti sem 

aldrei hefði getað átt sér stað nema af því að slokknað hafði á sjálfsvitundinni. Lóa 

var ekki lengur Lóa“ (S:224). Þannig sér Lóa sig sem eintóman líkama á þessum 

tímapunkti og verður því í eigin augum einsog kynlífsdúkkurnar. 

 Fjallað hefur verið um tengsl Sveins sem skapara kynlífsdúkkna og höfundar 

bókarinnar, Guðrúnar Evu sjálfrar, sér í lagi í ljósi þess að bæði búa þau til list sem 

fjöldaframleidd og háð markaðsöflunum einsog kom fram hér að ofan.93 Þó að titillinn 

vísi augljóslega í Svein má sjá sögumennina sem skaparann. Lóa er einnig skapari í 

starfi sínu á auglýsingastofunni, skapari merkingar sem hefur það jafnan að leiðarljósi 

að hvetja til neyslu. Enn fremur er hún skapari lífs og eru sköpunarverk hennar 

dæturnar tvær. Í þessu samhengi er það sérstaklega Margrét sem veldur móður sinni 

hugarangri og örvæntingu vegna anorexíunnar, sem Lóu finnst hún að hluta til bera 

ábyrgð á. Margrét á það sameiginlegt með kynlífsdúkkunni að vera í mikilvægu 

aukahlutverki í textanum en það einkennist um leið af takmarkaðri virkni. Það er 

meðal annars Lóa sem dregur fram tengsl Margrétar við dúkkuna þegar sú fyrrnefnda 

stelur tilbúinni kynlífsdúkku frá Sveini til þess að gefa Margréti. Lóa segir Margréti 

að dúkkan sé „bara til að láta [Margréti] líða betur í sálinni. [Dúkkan] slær á 

hungurverkina“ (S:54). Í framhaldinu fylgja þó hugsanir Lóu um að seinni 

fullyrðingin sé lygi, en með dúkkunni virðist hún augnablik sjá sömu mögulegu 

huggun og kaupendur hennar, hún á að slá á hungurverki þó að hungrið sé ekki 

kynferðislegt í tilfelli Margrétar. Með dúkkunni vill hún mögulega reyna að lina 

                                                
93 Sigrún Margrét Guðmundsdóttir, bls. 174. 

einmanaleika Margrétar og einangrun hennar þar sem hún á erfitt með að tengjast 

öðru fólki. Björn Þór Vilhjálmsson veltir upp spurningunni um hvaða hlutverki 

dúkkan eigi raunverulega að þjóna í gagnrýni sinni um Skaparann. Þar segir hann 

meðal annars „eilítið sérkennilegt að Lóa velti ekki fyrir sér [...] hvort lystarstol 

tengist líkamsþráhyggju frekar en „líkamsfælni““ þegar hún dregur dúkkuna uppí rúm 

til Margrétar.94 Björn Þór tæpir með spurningunni á þeirri staðreynd að í dúkkunni 

kristallast hugmyndir um hinn fullkomna kvenlíkama en þær hugmyndir tengjast 

átröskunum traustum böndum. Aðgerð Lóu dregur fram hliðstæðu Margrétar og 

dúkkunnar og uppstilling dúkkunnar við hlið stúlkunnar í rúminu vekur lesanda 

óneitanlega til umhugsunar um speglunina á milli þeirra. Dúkkan og Margrét standa 

að vissu leyti báðar fyrir ýktar myndir hugmyndarinnar um hinn fullkomna 

kvenlíkama, annars vegar agaðan og óspilltan og hins vegar fullkominn en um leið 

viljalausann og óvirkan líkama. Í þessu samhengi hefur Lóa áhyggjur af því að það er 

einsog „líkamsdauði [Margrétar] væri ekki annað en formsatriði sem ætti eftir að 

ganga frá“ (S:155). 

 Hliðstæður Margrétar og dúkkunnar birtast þó einnig í því að dúkkurnar eru 

algjörlega óvirkar, ófærar um framkvæmdir eða sjálfstæðan vilja. Jafnvel þó að 

Margrét sé alltaf vakandi (S:39) ólíkt dúkkunum sem hafa enga vitund þá er virkni 

þeirra svipuð því Margrét er jafnan ekki til stórræða þrátt fyrir stanslausa vökuna. Það 

sem Lóa sér í þróun dóttur sinnar er einmitt að þegar kynþroskinn skellur á „[virðist] 

hún hætta að gera og byrja að bíða“ (S:237). Lóa tengir þessa þróun skýrt við 

kynþroskann og segir að hún hafi sjálf „á sínum tíma gerst sek um þetta sama þótt 

ekki væri með jafn afgerandi hætti og Margrét“ (S:238). Með því að setja hegðun 

Margrétar í samhengi við sína hegðun sem unglingur bendir Lóa á ákveðið samhengi 

á milli kynslóða, hegðun móður og dóttur kallast á. Sjúkdómur Margrétar er séður 

sem partur af mynstri sem erfist á milli kynslóðanna í kvenlegg, mynstur þar sem 

kynþroski og óvirkni haldast í hendur. Um leið er möguleikinn á því að Margrét sé 

síðasti hlekkurinn í þessari keðju yfirvofandi því sjúkdómurinn ógnar heilsu hennar, 

frjósemi og lífi. Hugmyndin um óvirkni er jafnframt tengd við hlutskipti hinnar 

kynþroska konu og merkingu hennar í tvíhyggjunni einsog rætt hefur verið hér að 

framan. Dúkkurnar raungera einnig hina þrautseigu menningarlegu hugmynd um 

konur og kvenkynið sem óvirkt. 
                                                
94 Björn Þór Vilhjálmsson, „Hylki utan um ekkert“, Tímarit Máls og menningar, 2009:2, bls. 114-19, 
bls. 118. 

 Guðrún Eva notar ævintýraminni í verkinu en þar kemur fram að það sé 

Disney-blær yfir dúkkunum (S:141). Ævintýraminnið skýtur fyrst upp kollinum í 

gegnum metatexta með tilvitnun í lagatexta Megasar, „Lóa Lóa“ sem kom út á 

plötunni Í góðri trú árið 1986, sem birtist í upphafi verksins: „Lóa Lóa Lóa mig 

langar svo að byggja til þín brú.“ Þar er vísað í þrána eftir tengslum við aðra 

manneskju en í textanum er einnig (endurtekin) línan „Lóa Lóa þú varst rauðhetta 

bæði og bláskjár“. Í Skaparanum kemur fram að Sveinn er kallaður Gosi af íbúum 

Skagans: „Gosi dúkkustrákur“ (S:82). Sveinn lýsir svo atburðarásinni þegar Lóa 

kemur inn í líf hans sem svo, að það hafi verið „eiginlega eins og í sögunni af Gullbrá 

og björnunum þremur“ og í framhaldinu að „í staðinn fyrir að launa [sér] með því að 

sópa gólfið eða verða vinkona mín, eða hvað það nú var sem Gullbrá gerði, ákvað hún 

að stela frá mér þeirri svarthærðu“ (S:73). Þannig misminnir Svein endalok sögunnar 

af Gullbrá, sem er í raun mun líkari gjörðum Lóu. 

 Í Skaparanum er notkun ævintýraminnisins þó sérstaklega áberandi í tengslum 

við hugmyndina um aðgerðarleysi og bið. Lóa setur þróun dótturinnar fram á þennan 

hátt: „Eins og sagt hefði verið við hana: Á snældu skaltu stinga þig og sofa í hundrað 

ár. Einmitt þegar hún hafði náð fullkomnun í hlutverki prinsins breytti hún sér í 

Þyrnirós“ (S:237-8). Það er hliðstæða á milli þess að Lóa líkir dóttur sinni við 

Þyrnirós og því hvaða augum hún lítur kynlífsdúkkuna. Fyrst finnst henni 

kynlífsdúkkan vera að bíða, sem er einmitt það sem hún hugsar að sé það eina sem 

Margrét hafi fyrir stafni. Síðan segir hún um dúkkuna að það sé „eins og hún svæfi 

djúpum álagasvefni“ en „[h]reyfingarleysi [dúkkunnar] vakti þó óhugnað þegar til 

lengdar lét“ (S:240). Í gegnum hliðstæðurnar á milli dúkku og dóttur er ljóst að 

Margrét vekur einnig óhugnað í óvirku ástandi sínu. Kynlífsdúkkan svarthærða, sem 

Lóa stelur frá Sveini þar sem hún liggur í kassa, minnir einnig á Þyrnirós með sitt 

svarta hár og álagasvefn í eigin kassa. Lóa veltir einnig upp sinni stöðu með 

myndmáli sem vísar í Þyrnirós því lausn hennar er fólgin í að framkvæma, að leita til 

Mörtu í von um svör og hún setur þessar framkvæmdir fram þannig að hún sé virk „í 

stað þess að híma fyrir innan þyrnigerðið, gera lista yfir eigin dúkkulegu dyggðir og 

spyrja í hljóði: Af hverju ég?“ (S:238) 

 Í samhengi við Þyrnirósarsöguna kemur upp hugmyndin um 

karlkynsbjargvættinn. Sú vísun er tvíbent af því að í ævintýrinu um Þyrnirós neyðir 

karlmaðurinn kossi uppá hina sofandi og óvirku konu. Þetta má sjá sem 

nauðgunarmynd og raunar gerir prinsinn meira en að kyssa Þyrnirós í sumum eldri 

gerðum ævintýrisins. Í útgáfu Giambattistas Basile, sem Charles Perrault byggir 

líklega sína Þyrnirós á, vaknar hin sofandi prinsessa ekki af svefninum fyrr en eftir að 

hún fæðir tvíbura sem prinsinn getur henni, en hann er þar að auki giftur maður.95 

Þessi útgáfa sögunnar er því frábrugðin þeirri sem við við erum vön og ólumst upp 

með, þeirri sem hefur jafnframt verið færð í form Disney-myndar. Eðli málsins 

samkvæmt er getnaðurinn ávöxtur nauðgunar í þessari útgáfu ævintýrsins þar sem 

Þyrnirós er meðvitundarlaus á meðan hann á sér stað. Óvirkni konunnar er til staðar í 

báðum útgáfum ásamt virkni karlsins sem sér annars vegar um getnaðinn og hins 

vegar um kossinn sem vekja hana af svefninum. 

 Í Skaparanum er það þó ekki karlmaður sem bjargar Margréti heldur er 

lausnin, eins langt og hún nær, fólgin í fortíð mæðgnanna og endurnýjuðum tengslum 

við móður- eða ömmustaðgengil, einsog farið verður í nánar hér að neðan. Það er Lóu 

sem tekst að koma dóttur sinni til hjálpar, að finna hana eftir að hún flýr að heiman. 

Móðurstaðgengillinn heitir Marta og lestur á slúðri og ástarsögum er hennar helsta 

dægradvöl, sem mætti kannski sjá sem flótta inn í annarskonar ævintýraheim. Marta 

sameinar lausnir á því sem hún sér sem tvö vandamál Margrétar; heilsuleysi hennar 

og makaleysi, þegar hún spyr hvort „hún [þurfi] ekki bara að giftast einhverjum 

góðum lækni“ (S:243). Hugmyndin um karlkynsbjargvættinn kemur einnig fyrir í 

Mávahlátri og þar einskorðast hún ekki við hjónaböndin sem Freyja nýtir sér til að 

ferðast upp samfélagsstigann. Þegar hún er hvað verst haldin af átröskun og þunglyndi 

ráðleggur læknirinn Freyju að fara út að dansa við unga menn (M:90). 

 Kynlífsdúkkurnar í Skaparanum eru ímyndir hinnar fullkomlega óvirku konu. 

Meistarasmíð Sveins felst þó að einhverju leyti í blekkingunni um að á meðan 

dúkkurnar eru „í notkun [eru] þær ekki eins og dauður hlutur“ (S:130-31). Þær eru 

smíðaðar til þess að leika eftir ákveðna eiginleika lifandi kvenna í kynlífi, án þess að 

vera af holdi og blóði, og án þess að hafa sjálfstæðan vilja eða persónuleika. Á hinn 

bóginn nota þær karlpersónur sem birtast í verkinu nota dúkkurnar í kynferðislegum 

tilgangi nema að afar takmörkuðu leyti og dúkkurnar endurspegla helst þrán þeirra 

persóna eftir tengslum. Til dæmis er dúkkan sem Lóa stelur ætluð vini Sveins, 

Kjartani en hann á aðra fyrir. Þegar Sveinn fer til hans til að segja honum frá 

þjófnaðinum á dúkkunni spyr hann Kjartan hvort hann sé þá „loksins búinn að 

prufukeyra [gömlu kærustuna]“ en Kjartan svarar að það liggi „kannski ekkert lífið á 
                                                
95 Marina Warner, From the Beast to the Blonde: On Fairy Tales and Their Tellers (London: Vintage, 
1995), bls. 220. 

því“ (S:74). Dúkkurnar eru lélegir staðgenglar fyrir raunverulegan félagsskap einsog 

sést við fyrsta fund Sveins og Lóu þegar Sveinn „vildi ekki að hún færi strax, því þótt 

hann væri hvíldarþurfi fann hann líka átakanlega til þess að hafa ekki séð framan í 

aðra manneskju dögum saman“ (S:14). Sveinn er nýkominn úr vinnutörn þar sem 

hann bjó til fjórar kynlífsdúkkur fyrir viðskiptavini sína. Samt sem áður hungrar hann 

í félagsskap og enn fremur „langaði [hann] að horfa á andlit sem hreyfðist“ (S:14). 

Morguninn eftir gerir hann sér veika von um að með Lóu taki við atburðarás í anda 

rómantískra kvikmynda, þráir helst „að hún myndi troða sér upp á hann með 

umhyggju og þörf“ (M:43). Það er því ljóst að hinar óvirku dúkkur fullnægja ekki 

raunverulegum þörfum karlmannanna í verkinu nema að afar litlu leyti. Það er 

áhugavert að Freyja nýtir sér óvirkni á sviði kynlífsins í Mávahlátri til að refsa 

eiginmanni sínum einsog fjallað verður um hér að neðan. Freyja æsir mann sinn upp 

en leggst svo á rúmið og segist ekki nenna kynlífinu og Agga sem liggur á gægjum 

líkir henni við „lík í kistu“ (M:153). Sú óvirka staða sem Freyja tekur er til þess fallin 

að refsa eiginmanninum. Líkingin sem Agga notar kallast á við aðra ævintýrapersónu: 

Mjallhvíti. Nafn Mjallhvítar kemur snemma fram í tengslum við Freyju vegna hvítu 

húðarinnar, demantsaugnanna, dökka hársins og rauðu varanna (M:6). Óvirku 

kvenímyndirnar sem endurspeglast í Mjallhvíti og líkinu í kistunni minna á þær 

ímyndir sem birtast í Skaparanum: Kynlífsdúkkuna sem Lóa stelur úr kassanum 

sínum, anorexísku stúlkuna og ævintýrapersónuna Þyrnirós með sinn langa svefn.  

 

3.3.1. Barbídúkkan og gínan: Fleiri kvenlíkamar í „ríki plastfantasíunnar“ 

 

Kynlífsdúkkurnar í skáldsögu Guðrúnar Evu kallast á við aðra plastdúkku sem er 

miðlæg í vestrænni neyslumenningu. Barbídúkkan er leikfang Ínu, yngri dóttur Lóu 

sem ekki er komin á kynþroskaskeiðið. Lóa kemur að dóttur sinni þar sem hún „[situr] 

flötum beinum á gólfinu og [heldur] á nakinni Barbie sem var með örlítinn hljóðnema 

í eilíflega luktri greip sinni. Lóa [tekur] eftir því að það [vantar] geirvörturnar á 

hvelfdan plastbarminn“ (S:115). Barbídúkkan er í endanlegu formi, einsog 

kynlífsdúkkurnar, hún hefur litla möguleika á þróun og að sama skapi hrörnun. 

Lýsing Lóu á Barbídúkkunni dregur fram annarleika leikfangsins, hún er í mennsku 

formi en þó ekki. 

 Staða Barbídúkkunnar hefur verið fræðimönnum sem og almenningi 

umfjöllunarefni. Þau Jaquelin Urla og Alan C. Swedlund gerðu rannsókn á 

Barbídúkkunni sem gekk bæði út á fræðilega umfjöllun um hugmyndafræði Barbí 

sem og mælingar á dúkkunni til þess að varpa ljósi á hversu ólík raunverulegum 

líkömum dúkkan er.96 Þau benda á að Barbí sé ómöguleg draumsýn sem á sama tíma 

sé orðin undarlega normalíseruð. Þar sem líkami Barbí sé miðlægur í menningunni, 

þrátt fyrir hversu fjarstæðukenndur hann er, sé Barbí orðin að draumsýn sem lætur 

líkama kvenna virðast ófullkomna í samanburði.97 Í raun kallast staða Barbídúkkunnar 

sem draumsýnar á við atvik í Mávahlátri; eftir að Freyja kemur aftur til baka í þorpið 

sýnir til dæmis Dódó merki um að henni finnist hún ófullkomin í samanburði. Í 

Skaparanum leikur stúlkubarnið með ímynd hins óraunhæfa kvenlíkama (S:115). Rétt 

einsog það er Ína sem leikur sér með Barbídúkkuna er það hún sem sýnir 

kynlífsdúkkunni áhuga þegar Lóa kemur með hana heim (S:85). Þetta litla atriði sýnir 

áhrifamátt þessara kvenímynda og hversu snemma þær eru kynntar fyrir börnum. 

 Barbídúkkan er tengd neyslu órjúfanlegum böndum. Í Kúm Stalíns eru 

barbídúkkur teknar sem dæmi um neysluvörur Finnlands, og þar með vestursins. Í 

Finnlandi átti Anna „nóg af Barbídúkkum og svoleiðis dóti“ (KS:51). Barbídúkkan 

var upprunalega hönnuð sem tískudúkka fyrir fullorðna og þjónar því í senn hlutverki 

neysluveru og neysluvöru.98 Þau Urla og Swedlund tengja Barbí við neyslu og 

neysluvörur og nýja möguleika á því sviði þegar unglingar urðu til sem hópur. Þau 

segja einnig: 

 
Ef til vill er ástæðan fyrir því að Barbí er svo fullkomið tákn fyrir 
uppbyggingu kvenleikans á síðkapítalískum tíma sú hvernig persóna hennar 
parar saman linnulausa neyslu og uppfyllingu kvenleikans og útlit rétt 
kynjaðs líkama.99 

 

Hugmyndin um konuna sem neysluvöru er einnig rótgróin í menningu okkar og hún 

er oft tengd kynlífi, einsog endurspeglast líka í kynlífsdúkkunum í Skaparanum. 

Tengslin við neyslu eru skýr í Mávahlátri þar sem Agga þekkir Freyju af „ljósmynd 

og lýsingum af konu sem Kidda og amma höfðu talað um. Konu sem átti að vera eins 

                                                
96 Jaqueline Urla og Alan C. Swedlund, „The Anthropometry of Barbie: Unsettling Ideas of the 
Feminine Body in Popular Culture“, Feminism and the Body, ritstj. Londa Schiebinger (Oxford: Orford 
University Press, 2000), bls. 397-428. 
97 Sama heimild, bls. 423. 
98 Kim Toffoletti, Cyborgs and Barbie Dolls: Feminism, Popular Culture and the Posthuman Body 
(London & New York: I.B.Tauris, 2007), bls. 57;60. 
99 Urla og Swedlund, 401. „Perhaps what makes Barbie such a perfect icon of late capitalist 
construction of femininity is the way in which her person pairs endless consumption with the 
achievement of femininity and the appearance of an appropriately gendered body.“ 

og kókflaska í laginu“ (M:6). Þannig er Freyja strax tengd við amerískar neysluvörur 

sem ruddu sér til rúms á Íslandi í kjölfar hernámsins. Töfrar Freyju og áhrifamáttur 

tengjast einnig neysluvörum. Með góssinu sem hún flytur með sér til landsins heillar 

hún konur heimilisins en þar á meðal eru glös með snyrtivörum og bandarískur 

tískuklæðnaður. Neysluvarningurinn hrífur konurnar svo mjög að þær gleyma að 

fylgja eftir spurningum sínum um lát eiginmanns Freyju. Tal um fágæta gripi, einsog 

ísskápinn sem Freyja átti í Ameríku, setur allt annað á bið (M:8). Þegar koffort 

frúarinnar hafa verið keyrð upp að húsinu og hún sýnir konunum innihaldið, 

veraldlegar eigur sínar, verða áhrifin þau að þær drekka sætvín með pönnukökunum 

og samkoman leysist upp í dans og skraf (M:15-16). Áhrif Freyju eru enn alvarlegri í 

ljósi þess að hún mætir á svæðið á sjálfum páskadeginum þegar enginn má „tala hátt, 

dansa, hvað þá drekka snafsavín“ (M:16). Það er táknrænt fyrir lotugræðgi sem 

nútímasjúkdóm sem dafnar í neyslusamfélögum nútímans að Freyja kemur með hann 

til Íslands í byrjun bókar. Hún kemur frá mekka neyslunnar og hefur þar að auki 

neysluvarning í farteskinu auk þess að flytja með sér lotugræðgina. 

 Líkami Freyju er í laginu einsog stundaglas, rétt einsog formið sem þéttreyrð 

lífstykki viktoríutímans voru látin framkalla, sem og plastlíkamar kynlífsdúkkna 

Skaparans og Barbídúkkunnar. Þau Urla og Swedlund tengja Barbí við anorexíu, ekki 

bara útaf hinum ofurgranna líkama, ef brjóst og mjaðmir eru undanskilin, heldur 

einnig útaf því hvernig hann fellur að ríkjandi normum um hinn agaða kvenlíkama og 

hina beisluðu kvenlegu þrá.100 Urla og Swedlund telja hið ýkta vaxtarlag, sérstaklega 

hversu grönn Barbídúkkan er á stöðum sem ekki tákna kvenleikann, einnig standa 

fyrir viljastyrk; sjáanlega afneitun á hinu efnislega sem er táknað með kúptum 

brjóstum auk ávalra mjaðma. Líkami Barbí sé líkami hvassra brúna, skýrra marka og 

sjálfstjórnar. Enn fremur sé líkami hennar bókstaflega lokaður fyrir umheiminum, á 

honum eru engin op. Þau segja Barbí þó vera ólíka anorexíusjúklingnum sem vegna 

sjúkdómsins ber sífellt minni merki um kvenleika að einu leyti: Ólíkt sjúklingnum er 

Barbí, „í ríki plastfantasíunnar“, gert kleyft að vera afar kynferðisleg með sín stóru 

brjóst sem þyngdaraflið fær ekki bifað, jafnvel þó að hún sé greinilega ekki fær um 

æxlun.101 Hér má sjá tengingu á milli efnis Skaparans og sambands Barbídúkkunnar 

við anorexíusjúklinginn.  

                                                
100 Sama heimild, bls. 420. 
101 Sama heimild, bls. 420. „in the realm of plastic fantasy“. 

 Tengslin á milli neyslu og konunnar eru mjög skýr í Skaparanum og 

Mávahlátri. Sú síðarnefnda gerist á eftirstríðsárunum þegar neyslan er að breytast og 

á einum stað lýsir Agga Freyju svona: „Líkaminn minnti á nakta gínu, hvergi sást í 

bein undir húðinni, útlimir langir og brjóstmylkingar höfðu aldrei náð að spilla hinum 

þroskaða barmi“ (M:24). Líkami Freyju er að þessu leyti annarlegur og minnir á hina 

kvenlegu draumsýn sem bæði gínan og barbídúkkan eru. Báðar hafa þær agnarsmátt 

mitti og brjóst sem ekki hafa spillst. Í Skaparanum heldur Ína að kynlífsdúkkan sé 

gína þegar hún sér hana fyrst (S:37). Guðrún Eva leikur sér með líkindi dúkkunnar og 

gínunnar á ljósmynd sem fylgir viðtali við hana í Fréttablaðinu þar sem hún stillir sér 

upp með nakinni gínu.102 Tengsl gínu og barbídúkku eru einnig fólgin í því að báðar 

standa þær fyrir ákveðna tegund af kvenkyns neytanda103 jafnframt því að vera 

draumsýn fyrir kvenlíkamann. Plastlíkamar sem koma fyrir í verkunum þremur eru 

lokaðir kvenmannslíkamar, fyrir utan hin grunnu göt sem ætluð eru til brúks á 

kynlífsdúkkunum. Af þessum sökum er speglunin við lystarstolssjúklinginn svo 

borðleggjandi því stúlka sem neytar að borða nema afar lítið lokar líkama sínum fyrir 

umheiminum. Allir kallast þessir líkamar einnig á við neyslusamfélagið og í þeim er 

einnig búin viss afneitun á efnislegum raunveruleika mannsins sem þarf að næra sig 

og losa úrgang alla ævina, ferli sem svo endar með hrörnun og dauða. 

  

                                                
102 Guðrún Eva segist í viðtalinu einnig hafa haft gínu heima hjá sér á meðan á skrifum bókarinnar stóð. 
Anna Margrét Björnsson, „Fágaður hryllingur“, viðtal við Guðrúnu Evu Mínervudóttur, Fréttablaðið 
19. október 2008, bls. 10. 
103 Toffoletti, bls. 60. 

4. Kynþroski og kynlíf  

 

Átraskanir tengjast kynþroska sterkum böndum, í raunveruleikanum og ekki síður í 

skáldsögunum sem hér eru til umfjöllunar. Sjúkdómarnir koma oftast fram á þessum 

mikla breytingartíma í lífi ungmenna. Í skáldsögunum þremur er fjallað um 

kynþroskann í samhengi við sjúkdómana en einnig hungur og þrár. Kynþroskinn er 

skref á leið til þess að verða kona með kynferðislegar þarfir en um leið táknar hann 

einnig skrefið inn í hlutverk konunnar í menningunni. Margvísleg togstreita kemur 

fram gagnvart kynþroska og kynlífi í verkunum, stundum tengd mat og áti. 

Kynþroskinn og kynlífið jafnt og hræðslan við þessi fyrirbæri hafa einnig rætur að 

rekja til móðurhlutverksins, sem snýr einnig að því að vera kona þó að það sé ekki 

jafn grundvallandi og kynþroskinn en nánar verður vikið að mæðrum og tilheyrandi 

hlutverki síðar í þessari ritsmíð. 

 Líkami stúlkunnar tekur á sig kvenlegt form á kynþroskaskeiðinu og það eru 

ekki bara miklar líkamlegar breytingar sem fylgja þeirri þróun. Til viðbótar eru 

breytingar á því hvernig litið er á einstaklinginn sem er að verða að konu, 

samfélagsstöðu hans og sjálfsmynd. Samkvæmt Susan Bordo er hægt að líta á 

anorexíu, í það minnsta að hluta til, sem viðbrögð og vörn gegn kvenleika líkamans 

og sem refsingu á þrám hans. Hún tengir þau viðbrögð við staðreyndina að sumar þær 

stúlkur sem þjást af sjúkdóminum hafi orðið fyrir kynferðisofbeldi eða kynferðislegri 

niðurlægingu áður en sjúkdómurinn kemur fram; og þrár hins kvenlega líkama eru oft 

sýndar með myndmáli kvenlegs hungurs og matarlystar.104 Átraskanir refsa eða 

afneita þessum þrám, bæði sem snúa að mat og hinni táknrænu vídd sem tengist 

hungri í mat. Refsingin snýr að því að annað hvort afneita þránum og láta mjög lítið af 

mat ofan í sig eða skila matnum sem var jafnan hámaður í sig í kapphlaupi við 

tímann. Skömmin við að láta undan þránni í matinn veldur því að hungrið fær að ríkja 

á milli átkastanna. Þannig helst í hendur viðbrögð við líkamlegum þroska sem og 

þeirri táknrænu vídd sem felst í tengslum matar og kynlífs. 

 Meðal einkenna sjúkdómanna er að ferli kynþroskans stoppar og/eða því er 

snúið við. Margréti í Skaparanum hefur tekist að snúa ferlinu við. Móðir hennar lýsir 

henni svona: „Guli hlýrabolurinn, sem áður strengdist næstum dónalega yfir barminn, 

hékk eins og slytti fram af útstæðum viðbeinunum“ (S:53). Í stað þess að minna á 

                                                
104 Bordo, bls. 8. 

fullorðna konu eða kynlífsdúkkurnar, sem Sveinn býr til í samskonar mynd, er 

Margrét farin að líkjast barninu sem hún var fyrir kynþroskaskeiðið. Þannig fer 

Margrét frá því að líkjast dúkkunni sem er sköpuð til að veita karlmönnum 

kynferðislega fróun yfir í að líkjast barni sem er samfélagslega/menningarlega bannað 

að girnast. Bannið við barnagirnd er ítrekað í gegnum tregðu Sveins til að smíða 

„dúkkur með barnslíkama“ enda þótt betra væri að menn legðust á dúkkur en 

„varnarlaus börn“ (S:149). Með átröskun sinni forðar Margrét sér frá því að vera 

kynferðislegt viðfang karlmanna, hún lokar líkama sínum fyrir mat og næringu og um 

leið fjarlægist hún þá stöðu (ungra) kvenna að vera álitnin kynferðislegt viðfang. 

Hægt er að draga þá ályktun að Margrét í Skaparanum fari ekki á blæðingar því þegar 

hún bítur sig óvart til blóðs í fingurinn starir Lóa „á dýrmætan vökvann eins og hún 

hefði aldrei fyrr séð blóð – eins og þetta væri ekki einn einasti blóðdropi heldur sjálft 

lífið að leka úr Margréti beint fyrir framan augun á henni“ (S:114). Holdið, blóðið og 

lífið eru fyrirbæri sem hanga saman og sá skelfilegi möguleiki að lífið leki hreinlega 

úr Margréti tengist einnig hindruninni á framgangi kynslóðanna, annaðhvort með 

ófrjósemi af völdum sjúkdómsins eða bókstaflegum dauða. 

 

 

4.1. Kynþroski, sjónarhorn og staða sögumanna 

 

Í skáldsögunum sem hér er fjallað um eru tvær persónur, Margrét í Skaparanum og 

Anna í Kúm Stalíns, sem þróa með sér átraskanir á umbreytingaárum kynþroskans. Í 

Mávahlátri kemur ekki skýrt fram hvenær Freyja þróaði með sér sína átröskun. 

Samkvæmt vísbendingum í textanum var hún stærri í sniðum í æsku. Magnús spyr 

Öggu í einu tilviki hvort hún sé „þessi þybbna sem var í Kananum á stríðsárunum“ 

(M:19). Þegar hún svo snýr til baka frá Ameríku, sem ekkja, hefur hún aftur á móti 

náð hinu eftirsótta kvenlega vaxtarlagi, með hjálp nýrra matarvenja sem eru 

samblanda af anorexíu og búlimíu. Freyja gekk ung í hjónabandið, hún var sautján ára 

þegar þau kynntust (M:8). Þannig kemur ekki beint fram hvenær veikin hefst, enda 

eru fá orð höfð um sjúkdóm Freyju í verkinu. Auk þess er það Agga sem miðlar 

sögunni og hún man ekki eftir Freyju sem unglingi. Lykilatriði í verkinu er að 

sögumaðurinn Agga er stödd á þröskuldi kynþroskans. Þaðan fylgist hún grannt með 

Freyju og hinum konunum á heimilinu auk þess að hafa eftir bestu getu augun með 

öðrum þorpsbúum. 

 Lýsingar verkanna á sjúkdómunum eru ólíkar og ráðast að vissu leyti af 

sjónarhorni sögumannanna. Helmingur Skaparans er sagður frá sjónarhóli Lóu sem er 

aðstandandi anorexíusjúklings. Hún stendur ráðþrota gagnvart sjúkdómnum. Kýr 

Stalíns er hið eina af verkunum þar sem sögumaður þjáist af átröskunum og verður 

það um leið til þess að lýsingarnar á ákveðnum þáttum sjúkdómanna, átið og 

viðhorfið gagnvart mat, eru hvað ítarlegastar í því verki. Í Kúm Stalíns fær lesandi að 

setja sig inn í hugarheim anorexíu- og búlimíusjúklingsins sem er óvenjuleg nálgun. 

Með því að halda ákveðinni fjarlægð í lýsingum reyna höfundar mögulega að forðast 

að skrifa „leiðarvísi“ fyrir ungar stúlkur, til að þróa með sér sjúkdómana. Slík 

fjarlægð í lýsingum gefur lesandanum einnig fjarlægð á sjúkdómana og hegðunina í 

kringum þá sem er þá ekki máluð skýrum dráttum. Í Kúm Stalíns er þessi hefðbundna 

og þægilega fjarlægð tekin af lesandanum. Þegar átraskanir Önnu þróast yfir í 

stanslausa búlimíu lýsir hún tilhögun sinni svo:  
 

Ég fór að hafa alltaf með mér lakkríspoka til öryggis ef ég skyldi fá átkast. Þá 
byrjaði ég á lakkrísnum og þegar ég skilaði matnum vissi ég hvenær allt var 
komið upp, til merkis um það var bleksvört röndin í síðustu gusunni. Röðin á 
matnum varð að vera nákvæm. Ég varð að muna litina og hvert ég var að 
fara. Svo það yrði ekki allt til einskis og ég ruglaðist í æluröðinni. (KS:323) 

 
Hér kemur fram einbeittur vilji sem og gífurleg skipulagning og útsjónarsemi einsog í 

því að nota litina í matnum til að mæla árangurinn í að skila honum aftur upp úr 

meltingarkerfinu. Þannig er veitt meiri innsýn í hugarheim átröskunarsjúklings en í 

hinum skáldsögunum tveimur þar sem fjarlægðin er meiri vegna stöðu 

sögumannanna. 

 

4.2. Kynþroskinn í Kúm Stalíns: „Á hvaða stigi hafði ég farið að líta út eins og 

dræsa?“ 

 

Þróun sjúkdómsins er mjög skýrt tengd við líkamlegar breytingar kynþroskans í Kúm 

Stalíns sem og þess breytta viðhorfs sem Anna mætir í kjölfar þeirra. Skömm er 

bundin við breytingarnar í verkinu. Það sést til dæmis á því þegar Anna fær sýkingu í 

geirvörturnar eftir að brjóstin fara að þroskast og hún velur frekar að fela 

bómullarhnoðrana með greftrinum í stað þess að leita sér hjálpar (KS:47-8). Anna 

hefur ekki skilning á því sem er að gerast í líkama hennar og veltir fyrir sér hvort 

sýkingin sé útaf genunum hennar, semsagt eistneska upprunanum (KS:47). Viðbrögð 

móður Önnu við kynþroska dótturinnar auka einnig við skömmina sem hún upplifir 

en farið verður yfir mikilvægi mæðgnasambandsins í verkinu hér að neðan. Reiði 

móðurinnar gagnvart kynþroska Önnu má sjá í því að hún hendir tréskó í brjóstin á 

henni eða í það minnsta virðist Anna túlka það svo og setur í samhengi við skömm 

sína yfir brjóstunum (KS:47). Sem barn leikur Anna sér með snyrtivörur en viðhorf 

móðurinnar til þeirra leikja breytist þegar Anna nálgast kynþroskann. Eftir gagnrýni 

Katariinu sér Anna sjálfa sig með augum móður sinnar og spyr sig „á hvaða stigi 

hafði ég farið að líta út eins og dræsa með þetta nýja meik“ (KS:51). Rætur 

sjúkdómsins hjá Önnu í Kúm Stalíns eru margslungnar en meðal þeirra er 

umbreytingin í kynveru og tilheyrandi kynferðisleg athygli frá karlmönnum. Í verkinu 

kemur fram að hún verður fyrir kynferðislegu áreiti þegar hún er einungis 10 ára 

gömul (KS: 44-5). Þá er þroski hennar nægur til að karlmenn líti á hana sem 

kynferðisviðfang. Áreitið er tengt líkamlegum breytingum en kynþroski hennar hefst 

snemma. Í verkinu er kynþroskinn tengdur skömm og einsog ýmis önnur atriði sem 

tengjast Katariinu og Önnu er hann sveipaður þögn. 

 Anna er í ástarsambandi við Hukka bróðurpart verksins. Hukka bendir henni á 

að hún sé að breytast úr konu, að bráðum „yrði [hún] ekki lengur nein kona þegar 

[hún] hefði leyst mjaðmirnar á [sér] upp í ekki neitt“ (KS:308). Hukka heldur því líka 

fram að hún geri þetta „viljandi til að [hann] langaði ekki lengur í [hana]“ (KS:308-9). 

Þannig birtist hugmyndin um átraskanir sem viðbrögð við kynþroska og 

kynverundinni í verkinu. Ferlið hjá Önnu endar þó með þeirri núllstillingu sem fjallað 

var um að ofan, hún endurheimtir ekki bara kynhvötina heldur er hún einnig fær um 

að eignast börn. 

 

4.3. Kynþroskinn í Mávahlátri: „Tími brjósta og mjaðma“ 

 

Mávahlátur er margbrotin saga en eitt aðalumfjöllunarefnið er saga uppvaxtar og 

kynþroska; það er innganga Öggu í heim hinnar fullorðnu og þá sérstaklega í 

kvennaheiminn. Þegar sagan hefst er Agga enn barn, kynþroskinn er ekki hafinn og 

hún telst ekki til kvennanna í húsinu. Þetta endurspeglast meðal annars í því að Öggu 

og næturstað hennar er hliðrað til fyrir Freyju þegar hún birtist í húsinu svo að sú 

síðarnefnda fái svefnaðstöðu sem hæfir giftri konu. Þetta verður ekki til þess að blíðka 

viðhorf Öggu til aðkomukonunnar sem öðlast hærri stöðu en Agga í valdapíramída 

heimilisins á grundvelli þroska síns og hjónabands. Agga telur sig sjálfa ekki heldur 

tilheyra hópi kvennanna og á einum stað biður hún „til guðs um að gera sig aldrei að 

konu“ (M:66). Einsog beiðnin endurspeglar er þetta vald þó ekki í hennar höndum. 

Lokaskref þessa ferlis markar einnig lok sögunnar. Agga reynir ítrekað að segja 

Magnúsi lögregluþjóni, handhafa hins hefðbundna karllæga valds í samfélaginu, frá 

glæpum Freyju en hann trúir henni ekki fyrr en á síðustu blaðsíðum verksins. Þá 

stendur Agga hins vegar frammi fyrir því að hafa örlög kvennanna í höndum sér en 

um leið er ljóst að kynþroskinn staðsetur hana sjálfa í hópi þeirra. Til dæmis segir 

Magnús í síðasta samtali þeirra að hann hafi áttað sig á því um morguninn „að [hún 

sé] að verða kona. Kannski [sé hún] orðin kona“ (M:244). Magnús er semsagt farinn 

að trúa Öggu undir lok bókarinnar og leggur til að hún hjálpi sér að koma upp um 

konurnar. Hann lætur í veðri vaka að framþróun kvenkynsins sé hættuleg, ef ekki sé 

komið upp um glæpi þess muni keðjuverkunin halda áfram: „Þessar konur eignast 

nefnilega dætur, eins og nú þegar hefur gerst. Og dætur eignast dætur“ (M:245). Nú er 

Agga komin í klemmu, hún er í fyrsta lagi dóttir konu þó að sú kona sé fjarverandi í 

textanum. Í öðru lagi er það önnur kona, amma hennar, sem gengur henni í 

móðurstað. Í þriðja lagi er Agga líka orðin, eða í það minnsta að verða, kona en á 

þessum tímapunkti í sögunni er hún komin í sömu fatastærð og Dódó. Og með því að 

verða kona skapast einnig möguleikinn á að Agga eignist einn daginn dóttur sjálf, 

einsog „þessar konur“ sem Magnús talar um. Agga hugsar helst um eigið skinn í 

verkinu og með áformunum sem Magnús trúir henni fyrir tekur steininn úr: 

„Hvurslags frekja var þetta alltaf í þessum körlum? Taka eina í einu. Hana sjálfa 

kannski líka einhvern tíma?“ (M:245) Staða Öggu í lokin hefur gjörbreyst frá því sem 

hún var í upphafi bókar og hún stendur frammi fyrir því vali að taka sér stöðu með 

hinu karllæga yfirvaldi eða (hinum) konunum. Um leið er augljóst að hún á í raun 

ekki val, líkami hennar hefur þegar markað henni stöðu kvennamegin sem Agga 

verður að taka hana upp vilji hún ekki stofna sjálfri sér í voða. 

 Í verkinu eru tengsl á milli kvennaheimsins og skyggnigáfu. Þar fer Kidda í 

kjallaranum fremst í flokki en hún finnur fylgjulykt þegar slæmir atburðir eru í 

uppsiglingu. Freyja hefur einnig vott af þessari gáfu ef marka má þá staðreynd að hún 

birtist skyndilega við dyrnar á húsinu þegar Dódó er að fara að fæða en „Öggu var 

það hulin ráðgáta hvernig hún hafði fengið fregnir af fæðingunni“ (M:173). 

Skyggnigáfan tengist einnig kynþroskanum og Öggu því hún gerir vart við sig hjá 

henni á þeim tíma. Í upphafi bókarinnar upplifir Agga skringilegar hræringar í sér, 

„þennan fiðring sem hinir fullorðnu fá þegar þeir verða ástfangnir eða hafa drukkið 



 53 

einhvern óþverra“ (M:5). Tengsl fylgjulyktarinnar sem Kidda finnur og sem er 

fyrirboði er gerð skýr í aðdraganda morð Freyju á Birni Theodóri, þá kvartar Kidda 

undan fylgjulykt og Agga finnur fiðring sem magnast (M:210). Agga tengir fiðringinn 

við aldur sinn og þroska en þetta tilvik gerist þó eftir að tengslin á milli 

skyggnigáfunnar og kynþroskans eru afhjúpuð mjög skýrt í tengslum við fyrstu 

blæðingar Öggu. Eina nóttina dreymir hana blóð sem „spýttist úr ofnum og leiðslum, 

flæddi úr bölum og brúsum, fossaði úr krönum og niður alla stiga ofan í kjallara til 

Kiddu“ (M:120). Blóðið úr Birni Theodóri ferðast einmitt um húsið einsog blóðið í 

drauminum. Blóðugt gólfteppið er flutt af jarðhæðinni, þar sem morðið á sér stað, 

niður í kjallara til Kiddu þar sem konurnar fela sönnunargögnin. Blóðið fær samastað 

í kjallaranum sem er einmitt sá staður þar sem Freyja stundar öfgafullt át sitt og 

uppsölur í skjóli Kiddu. Amma setur blóðdrauminn í samhengi við ferðalag Freyju og 

Björns Theodórs til útlanda í upphafi trúlofunar þeirra, en því samneyti lýkur svo með 

því að Freyja myrðir Björn. Túlkun ömmu reynist því koma fram þó svo að það taki 

nokkurn tíma fyrir atburðarásina að þróast yfir í að verða blóðug. Blóðdraumur Öggu 

er þó einnig fyrirboði annars og persónulegra áfalls því morguninn eftir drauminn sér 

hún að blóðið er raunverulegt „þótt streymið kæmi ekki úr munni og nösum, heldur að 

neðanverðu“ (M:120). Agga verður dauðskelft við blæðingarnar: 
 
Hefði Agga ekki heyrt að blóð á þessum stað þýddi að bernskuárum væri 
lokið og við tæki tími brjósta og mjaðma og munað að Emelía var enn á lífi 
þótt gengið hefði í gegnum svipaðar raunir, hefði hún lagst á ískalt 
klósettgólfið og neitað að hreyfa sig framar. Vel mátti vera að meira mundi 
blæða eftir því sem menn hreyfðu sig örar. Hún settist á klósettsetuna og sat 
þar lengi meðan hún fór yfir blóðdrauminn mikla og sláturtíðina framundan, 
hugsaði um Freyju sem var nú á fínu skipi, en forðaðist að líta á litaða 
brókina sem lá í hrúgu undir vaskinum. (M:121) 
 

Blóðið vekur ótta við dauða og Öggu dettur í hug að taka upp óvirka stöðu, leggjast í 

gólfið og neita að hreyfa sig framar, og þar með taka þátt í samfélaginu. Þessi óvirka 

staða kallast á við óvirknina sem er tengd konunni í tvíhyggjukerfinu og sem er einnig 

hægt að sjá speglast í neitun anorexíusjúklingsins á að taka inn matinn sem er partur 

af menningunn, og yfirvofandi óvirkni sem sjúkdómurinn krefst. Tengsl blæðinganna, 

og þar með kynþroskans, og blóðdraumsins og Freyju og Björns Theodórs eru 

undirstrikuð með hugsunum Öggu þar sem þessum fyrirbærum er skeytt saman. 

 Hræðslan einskorðast ekki við mögulegan dauða. Hún vísar einnig til þess 

hryllings sem blæðingarnar þýða fyrir Öggu, það sem hún hefur beðið til guðs um að 

gera sig ekki: Agga er að verða kona. Skyggnigáfan tengist umbreytingu Öggu í konu. 

Þar birtist einnig tenging við nornina. Í sumum menningarheimum eru stúlkur taldar 

verða nornir eða töfralæknar ef þær dreymir, í upphafi fyrstu tíða, draum sem reynist 

fyrirboði,105 einsog er raunin með Öggu. Tengsl blæðinga og yfirnáttúruleika 

nornarinnar birtast einnig í hryllingsmyndum einsog Carrie (1976) og The Exorcist 

(1973). Í Carrie koma yfirnáttúrulegir hæfileikar titilpersónunnar einnig fram við 

fyrstu blæðingar.106 Blóð og vessar flæða í báðum kvikmyndunum en blóðdraumur 

Öggu minnir ekki síður á aðra kvikmynd, sem einsog Carrie er aðlögun á skáldsögu 

eftir Stephen King; The Shining (1980), og hið fræga lyftuatriði þar sem blóðið 

streymir um Overlook hótelið. Tengsl blóðsins sem flæðir um húsið í báðum 

verkunum kallar fram hugmyndina um blæðandi leg sem er einkar viðeigandi í 

kvennaheiminum sem húsið í Mávahlátri er. Innreið kvennastandsins hjá Öggu hefst á 

forsendum sem tengir það við aðra trámatíska atburði verksins, sem sumir hverjir 

tengjast inngöngunni í kvennaheiminn.  

 Agga segir konunum frá blæðingunum en það eru ýmis önnur áföll sem hún 

ber í þögn. Í verkinu er hún oftast þögult vitni, jafnvel þó hún geri í sumum tilfellum 

tilraunir til að segja frá eftirá. Hún verður vitni að hlutum sem enginn veit að hún sér, 

meðal annars atvikum sem tengjast kynlífi, ofbeldi og dauða. Hún verður vitni að 

nauðgun Björns Theodórs á eiginkonu sinni, valdabaráttu þeirra og morði Freyju á 

honum. Í framvindu verksins kemst Agga reglulega í kynni við þessi fullorðinsmál 

sem tengjast einnig kvennaheiminum sem hún stefnir inn í. Speglunin á milli Öggu og 

Freyju er ítrekuð undir lok bókarinnar þegar Agga fer á fund Magnúsar á 

lögreglustöðinni til að tilkynna honum um morðið á Birni Theodóri. Þó að hann taki 

hana ekki trúanlega á þessum tímapunkti er greinilegt að hann lítur nú Öggu öðrum 

augum en áður. Þegar Agga strýkur hárið frá andlitinu horfir Magnús „gaumgæfilega 

á [það] og hún vissi að hann var að hugsa um hár á annarri konu, hár sem eitt sinn 

var“ (M:227). Hér er vísað í hárið á Freyju sem hún klippir af sér fyrir jarðaför Björns 

Theodórs. Hið síða og mikla hár er mikilvægur hluti af aðdráttarafli hennar í gegnum 

verkið og snemma í bókinni er því lýst þegar Magnús sér Freyju fyrst eftir að hún 

kemur til baka frá Ameríku en þá er hún einmitt „með hárið slegið“: „Magnús missti 

málið án nokkurrar skýringar, tók í leiðslu ofan húfuna og starði á konuna í 

                                                
105 Barbara Creed, The Monstrous-Feminine: Film, Feminism, Psychoanalysis (London & New York: 
Routledge, 2007), bls. 74. 
106 Sama heimild, bls. 77;79. 

lotningarfullri aðdáun“ (M:22). Kynþroski Öggu er að færa hana yfir í sjónmál 

karlmannsins sem er farinn að sjá hana sem kynveru. Hliðstæðurnar á milli Öggu og 

Freyju sem Magnús undirstrikar svo skýrt með hegðun sinni birtast einnig í því að eitt 

af því sem Agga tileinkar sér með auknum þroska er að þegja yfir ýmsum hlutum og 

fela þá frekar en að deila þeim með öðrum. Til dæmis með Magnúsi, einsog hún gerir 

ljóst með því að draga til baka sögu sína af morði Freyju á Birni Theodóri. Á sama 

hátt og Agga lærir að hemja sig þegar kemur að slúðri hefur Freyja lært að fela og 

þegja yfir átvenjum sínum. Spurningin sem vofir yfir Öggu er hvort hún þurfi einnig 

að læra að hemja hungur sitt og hætta að borða einsog karlmaður nú þegar hún er 

orðin kona. Um leið hefur hún tekið skref í þá átt. Með því að draga söguna til baka, 

það er loka munninum, er hún einnig að loka munninum fyrir laununum frá honum: 

Sælgætinu. 

 

4.4. Kynlíf og matur 

 

Merking matar og hungurs er hvorki einföld né föst í menningu okkar heldur 

margslungin og fjölbreytileg. Bæði fyrirbærin hafa mikil tengsl við kynlíf einsog 

tvíræðni orðsins hungur gefur til kynna. Í samhengi við átraskanir eru tengsl matar og 

kynlífs einkar mikilvæg einsog endurspeglast í skáldsögunum þremur. 

 Í Kúm Stalíns er ekki farið í felur með samband lotugræðginnar og kynlífs. 

Upphafskaflinn í bókinni virðist við fyrstu sýn vera lýsing á fyrsta kynlífi Önnu en 

reynist vera lýsing á lotugræðgiskasti. Það er ekki nóg með að Anna vænti blæðinga 

við fyrsta skiptið heldur fær hún sér sígarettu eftir framkvæmdina og nýtur þess 

hversu „guðdómlegt“ allt er eftir uppsölin. Hún lýsir „fullnægj[u] og sigurgleði“ sem 

er það eina sem sést „utanfrá“ (KS:7). Í verkinu stillir Anna margsinnis kynlífi upp 

sem spegilmynd áts. Eftir að kynhvöt hennar dofnar vegna átraskananna býður hún 

Hukka að sofa hjá öðrum konum. Hún setur kynlífið í samhengi við mat og spyr hvort 

„Hukka [þurfi] endilega að fasta og æla eins og [hún] bara af því að [hún] kunni ekki 

að borða“ (KS:318). Svarið er neikvætt og hún spyr hvort það sama eigi ekki við um 

„að sofa hjá“ (KS:318). Anna sér engan eðlismun á kynlífi og áti. Til að undirstrika 

tengslin notar Anna kynlíf, og reyndar líka drykkju, sem „[valkost] við átsessjónirnar“ 

(KS:304).  

 Í Kúm Stalíns er átröskunin sett fram sem guð og elskhugi. Anna kallar 

sjúkdóminn ítrekað „Drottinn [sinn]“ (KS:151). Orðræðan um sjúkdóminn er einnig 

kynferðisleg í verkinu, Drottinn Önnu er „[ó]viðráðanlegur. Tók völdin. Stöðugt 

freistandi, hvíslandi, ýtti [henni] út í ómögulegar aðstæður. Kitlaði [hana] í magann 

með langri tungunni. Komdu, ljúfan, komdu“ (KS:141). Í síðasta skiptið sem Önnu 

tekst að hafa stjórn á sjúkdóminum með því að taka ekki í átkast eftir að hún bragðar 

mat af bannlistanum upplifir hún sigurvímu sem er sett fram á afhjúpandi hátt: „[É]g 

var létt og frjáls í spori eins og nýástfangin kona fyrir fyrstu brestina í sambandinu. 

Liggaliggalá. Ég hafði þá stjórn á mér“ (KS:144). Líkingarnar sem notaðar eru um 

sjúkdóminn eru oft á sviði ástar og kynlífs. Hún lýsir lotugræðgi sinni svona: „Fyrst 

myndi ég borða, færi svo inn á bað og losaði mig við það sem ég borðaði, reykti eina 

lotugræðgisígarettu, ég yrði létt og svífandi eins og alltaf post coitum, le petit mort“ 

(KS:300). Hér slettir hún bæði bókstaflegri frönsku yfir „eftir kynlíf“ og einnig 

skrauthvörfunum „litla dauða“ sem notuð eru yfir sama fyrirbæri. Í tilfelli Önnu er 

myndlíkingin tvöföld, lotugræðginni er líkt við kynlíf sem er líkt við dauða. Á sama 

tíma getur lotugræðgishegðunin dregið Önnu til bókstaflegs dauða. 

 Í Mávahlátri er hungur áberandi þráður, það hrjáir flestar persónur verksins á 

tímum skorts og skömmtunar eftir heimsstyrjöldina síðari. Hungur Öggu stingur í 

sífellu upp kollinum í textanum einsog fjallað hefur verið um hér að ofan. Að 

sjálfsögðu tengist hungur Freyju sjúkdómnum en Björn Theodór fer ekki varhluta af 

því ástandi heldur. Í Birni Theodóri eru þráin og hungrið eru ótamin. Freyja og Björn 

Theodór seðja kynferðislegt hungur sitt í svefnherberginu á meðan allt leikur í lyndi. 

Ólík viðbrögð þeirra við þrám sínum koma þó í ljós við matarborðið þar sem Freyja 

lætur ekki undan hungri sínu. Aftur á móti eru þar Björn Theodór og Agga samstíga; 

það má „varla á milli sjá hvort þeirra var lystugra“ (M:179). Á þessu stigi eru þrár 

Öggu á sama stigi og fullvaxta karlmannsins, óbeislaðar og síkrefjandi. Agga lýsir 

sjálfri sér í einu tilviki þannig að hún sé „yfirkomin af hungri eins og ætíð“ (M:199). 

Björn Theodór getur ekki hamið hungur sitt í Freyju einsog sést á því að þau læsa 

svefnherberginu að sér um miðjan dag (M:179). Hömluleysið í kynhvöt Björns 

Theodórs hefur alvarlegri afleiðingar og hann hefur heldur ekki stjórn á kynhvötinni 

með Birnu, sem hann heldur á svo framhjá Freyju með. 

 Þegar Freyja lýsir endurnýjuðum kynnum sínum af Birni Theodóri notar hún 

hungur fyrir kynferðislega þrá. Þau fara í göngutúr í sumarnóttinni og frásögn Freyju 

af gönguferðinni lýkur á orðunum „svo varð Björn Theodór hungraður“ (M:49). 

Þannig talar Freyja um líkamlegt samneyti sitt undir rós við unglinginn Öggu sem 

hefur ekki skilning á því hvað hið skyndilega hungur Björns þýðir enda þótt lesandinn 

hafi það. Birni Theodóri er ítrekað lýst sem hungruðum í kynferðislegu samhengi. 

Agga lýsir augnaráðinu sem hann beinir að Freyju þannig að hann sé „[e]ins og 

hungraður úlfur“ sem Emelía, vinkona Öggu, setur í samhengi við þrá í faðmlög 

hennar (M:135). Björn Theodór horfir einnig „hungruðum augum á [Freyju]“ þegar 

hún er ólétt (M:179). 

 Vald Freyju er falið í líkama hennar. Í byrjun bókarinnar er hann það eina sem 

hún kemur með til baka frá Ameríku fyrir utan ýmislegt góss sem ýmist er notað til að 

íklæða líkama, bera á þá eða innbyrða. Freyja notar líkama sinn og kynlíf sem 

verðlaun og refsingu eftir því sem henni þóknast. Það á ekki bara við um samskipti 

hennar við Björn Theodór eftir að þau eru gift heldur einnig þau sem hún á við 

Magnús lögregluþjón. Um stund virðast Magnús og Freyja vera að draga sig saman, 

eftir að Björn Theodór svíkur loforðið um að senda henni bréf á meðan hann er 

erlendis. Björn Theodór og Freyja hafa ekki skilgreint samband sitt skýrt þó að hún 

búist við bréfum og áframhaldandi sambandi. Björn Theodór er ennþá trúlofaður 

Birnu, jafnvel þótt hann hafi eytt nótt með Freyju. Freyja og Magnús fara á stefnumót 

sem endar í ástríðufullu faðmlagi fyrir utan húsið þar sem „líkamar þeirra sveigðust 

saman í mjúkum takti“ (M:76). Atlotunum lýkur svo á því að Agga sér „annan fótlegg 

hennar lyftast og leggjast að lendum hans, eitt augnablik, en skyndilega, í algleymi 

spennunnar, var sami fótur keyrður eldsnöggt í kvið hans svo hann hentist aftur fyrir 

sig og lenti með skelli í húsveggnum“ og svo gengur Freyja ein inn um dyrnar (M:77). 

Svipað atvik er þegar Freyja neitar Birni Theodóri, sem þá er orðinn eiginmaður 

hennar, um nánd eftir að hann sýnir Birnu of mikla athygli í veislu sem þau sitja. Það 

kvöld meinar Freyja eiginmanninum um aðgang að svefnherberginu og þar með sjálfri 

sér (M:135). Refsingar Freyju, sem ganga út á að neita um kynlíf og nánd, sjást 

endurtekið í bókinni. Mest sláandi er lýsingin á því þegar hún hættir við ástarleik með 

Birni Theodóri í miðjum klíðum. Hann heldur þó áfram að þröngva því uppá hana. 

Agga liggur á gægjum einsog svo oft áður og verður vitni að þessu, þannig endar 

fyrsti raunverulegi patinn sem Agga fær af kynlífi í nauðgun. Það þarf því kannski 

ekki að undra að Agga sé treg til að ganga inn í hlutverk konunnar eftir slíkan nasaþef 

af samskiptum kynjanna. Viðbrögð Freyju gefa þó til kynna að það sé hún sem hefur 

völdin; að niðurlægingin sé hans en ekki hennar (M:153). Refsingin sem Freyja beitir 

aðra er á hinu kynferðislega og líkamlega sviði og kallast á við refsinguna sem hún 

beitir sig sjálfa með matarvenjum sínum. Sú er nánast stanslaus og afneitun hennar á 

hungri birtist í sjúkdóminum og öfgunum þegar hún lætur undan því í átköstunum. 

Freyja neitar manni sínum um kynlíf en sjálfri sér um næringu. Freyja setur þannig 

hömlur á saðningu hungurs þeirra beggja.  

 Í Skaparanum koma fyrir kynlífsdúkkur, fjöldaframleidd listaverk Sveins sem 

fjallað var um hér að ofan. Sköpunarverkin, dúkkurnar, kallast einnig á við 

(kven)líkamann sem verðugt og mikilvægt verkefni einsog Susie Orbach segir hann 

vera orðinn,107 fyrir nútímamanninn en ekki síður nútímakonuna. Það felst vinna að 

líkamlegu verkefni í atferli átröskunarsjúklinganna í bókunum þremur og við þetta 

myndast togstreita við aðrar hugmyndir, einsog hugmyndina um Guð sem skapara. 

Konurnar sem svelta sig og/eða æla matnum taka fram fyrir hendurnar á guði að því 

leyti að þær móta sig sjálfar. Agga lýsir því þegar Freyja stöðvar kynlífsleik þeirra 

Björns Theodórs og stendur kyrr frammi fyrir honum „eins og til að veita honum þann 

munað að drekka í sig hið lýtalausa verk skaparans“ (M:153). Írónían felst að vissu 

leyti í því að sú Freyja, sem guð skapaði, var ekki í sjónmáli mannins sem síðar varð 

eiginmaður hennar, í það minnsta ekki sem kynferðisviðfang. Líkaminn sem hún 

mótar sjálf fellur hins vegar í kramið, kannski ekki síst fyrir þær sakir að hann fellur 

að fegurðarviðmiðum samfélagsins. Jafnvel þótt hann sé nánast óraunhæfur og 

ófáanlegur nema með hættulegum matarvenjum.  

  

4.5. Hóran og ástandskonan 

 

Kýr Stalíns og Mávahlátur eiga það sameiginlegt að mörkin á milli þess að vera kona 

og hóra eru þar óskýr. Anna, Katariina og Freyja finna allar fyrir fordómum sem 

tengjast hórustimplinum og hann hefur mikil áhrif á sjálfsmynd þeirra. Katariina og 

Freyja eiga það sameiginlegt að giftast erlendum mönnum og flytja með þeim í þeirra 

heimalönd. Nýju löndin eiga það sameiginlegt að einkennast af vestrænni 

neyslumenningu, sérstaklega í samanburði við heimalandið. 

 Katariina giftist finnskum manni og flytur með honum til vestursins þar sem 

hún hefur meðal annars aðgang að varningi sem er afar eftirsótt austan við járntjaldið. 

Viðhorfið sem Katariina mætir í Eistlandi er að hún sé að gifta sig til að komast á 

brott. Það er kannski einmitt þess vegna sem hún leggur jafn mikla áherslu og raun 

ber vitni á að skapa fjarlægð á milli sín og annarra eistneskra kvenna sem eru með 

erlendum mönnum. Þær konur eru jafnan tímabundið ástkonur mannanna eða hórur 

                                                
107 Orbach, bls. 4. 

þeirra. Þær fá ekki endilega peninga frá elskhugunum en það fylgja því ýmis fríðindi 

að vera með mönnum sem geta komið og farið í gegnum járntjaldið. Eftir þeim 

leiðum eru ýmsar neysluvörur fáanlegar og þær má öðlast í gegnum ástarsambönd við 

erlenda menn. Þörfin fyrir að draga mörk á milli sín og kvennanna sem eru með 

Finnum fyrir peninga eða varning birtist snemma í tilhugalífi Katariinu og pabba 

Önnu: „Katariina bannar unnusta sínum að færa sér nokkrar gjafir frá Finnlandi“ 

(KS:160). Undanskilið frá banninu er alvöru kaffi, það er neysluvarningur sem ekki er 

hægt að standast freistinguna í. Þannig reynir Katariina að gera mörkin á milli sín og 

hinna kvennanna, sem einnig eru með Finnum, skýr en tekst það þó ekki fyllilega. Sú 

tilraun hennar hefur einnig langtímaáhrif á hjónaband hennar því eiginmaðurinn venur 

sig ekki á að gefa Katariinu gjafir þegar til Finnlands er komið og þau orðin hjón. 

Hann gefur aftur á móti framhjáhöldum sínum varning og skorturinn á gjöfum í 

hjónabandinu er áhugaverður í samhengi tengsla matar og ástar sem fjallað verður um 

í kaflanum um móðurhlutverkið hér að neðan. Katariina kallar mömmu Irene druslu 

(KS:122), þó er hún í sömu stöðu og Katariina nema að hún er opinská um sinn 

uppruna. Þetta viðhorf endurspeglar viðhorf Katariinu til sjálfrar sín. 

 Katariina leggur mikla áherslu á að flokka konur og greina hvort þær séu hórur 

eða ekki. Hún er sérfræðingur í að þekkja vændiskonur á götum úti en eftir fall 

járntjaldsins renna hóparnir saman. Katariina getur ekki lengur aðgreint hórur frá 

öðrum konum. Þannig breytir afnám markalínunnar á milli þjóða og landa einnig 

sjáanlegri línu á milli mismunandi tegunda kvenna. Flokkun Katariinu er tengd 

viðvarandi hugmynd, í báðum löndunum, um að konur frá hinu landinu séu hórur. 

Finnar greina ekki á milli eistneskra kvenna og rússneskra. Rússneskar, og þar með 

eisnteskar, konur eru hórur í augum Finna og öfugt. Meðal annars þess vegna felur 

Katariina uppruna sinn í Finnlandi, og þar með uppruna Önnu. Í Finnlandi segja þær 

ekki frá því að þær komi frá Eistlandi enda myndi það mögulega kosta þær 

hórustimpil í nýja landinu. 

 Ástandið hjá Önnu er mjög flókið þegar hún verður kona af því að hún 

tilheyrir tveimur þjóðum sem hvor um sig líta á konur frá hinni þjóðinni sem hórur. 

Því fylgir mikil skömm hjá Önnu þegar líkaminn breytist og kynþroskinn verður 

sjáanlegur. Meðal annars er það vegna þess að í kringum kynþroskann er hún tekin í 

misgripum fyrir hóru á götum úti og verður fyrir áreiti karlmanna vegna þess. Í Kúm 

Stalíns lifir faðirinn í raun í fjarbúð frá fjölskyldu sinni þar sem hann starfar í 

Rússlandi og í samfélagi karlmannanna, sem búa á hótelum í vinnutörnum, eru 

framhjáhöld og vændiskaup sjálfsagður hlutur. Katariina og Anna eru meðvitaðar um 

hórurnar og viðhöldin sem pabbi Önnu er með í vinnuferðum sínum (í Rússlandi). 

Hann notar meðal annars Önnu, og unglingslíkama hennar, til að kaupa á hjákonurnar 

föt í réttum stærðum. Þannig splæsir faðirinn barni sínu á táknrænan hátt saman við 

hliðarspor sín, hórurnar eða hjákonurnar.   

 Framanaf verkinu speglar Anna sig í Irene, bestu vinkonu sinni, sem einnig á 

eistneska móður. Mamma Irene fer ekki í felur með eistneskan uppruna sinn og fyrir 

vikið er Irene kölluð „Rússapíka og Rússakunta“ (KS:124). Irene dreymir um að verða 

hjákona þegar hún verður stór. Hlutverkið er sveipað ljóma í huga hennar og hún sér 

fyrir sér að það verði „fullkomið líf með fullkomnum pelsum, kvöldverðum og 

ferðalögum“ (KS:128). Anna gerir sér grein fyrir því að hún eigi „varla eftir að borða 

mikið á opinberum stöðum“ þótt hún komi sér ekki að því að segja Irene það 

(KS:128). Hugmynd Irene um hið góða líf hjákonunnar er skýrt tengd neyslu, 

sérstaklega á mat og drykk: „Ástkonan, sú sem er boðið á baðstaði og jafnvel til 

Vínarborgar, sú sem er aðeins boðið upp á dýrasta koníakið, sem farið er með á fimm 

stjörnu veitingahús og sem gefin eru dýr ilmvötn“ (KS:128). Irene gengur út frá því að 

gott líf fáist helst í skiptum fyrir kynlíf. 

 Staða Önnu, á milli tveggja menninga og tveggja tungumála, kemur fram á 

áhugaverðan hátt þegar karlmenn halda að hún sé erlend vændiskona og ávarpa hana 

sem slíka. Í Finnlandi „bregður [þeim] alveg jafn mikið þegar [hún] svara[r] á finnsku 

eins og áður í Eistlandi“ (KS:132). Þetta gerist í fyrsta skiptið þegar hún er 11 ára 

(KS:132). Karlmennirnir eiga í stökustu vandræðum með að flokka hana rétt og það 

endurspeglar einnig stöðu hennar á milli tveggja þjóða. Eistneskar rætur Önnu eru 

hjúpaðar þögn í verkinu og það hefur meðal annars að gera með tengsl þjóðanna 

tveggja og vændið. Anna segir Hukka ekki frá því að hún er hálf-eistnesk, sama 

hversu mjög samband þeirra þróast. Jafnvel eftir að hann fær að vita af átröskununum 

heldur hún þessum hluta af sjálfsmyndinni út af fyrir sig. Hún veltir fyrir sér þeim 

möguleika að það tengist ímynd eistneskra kvenna í Finnlandi, að hún segi honum 

ekki frá. Hún „vildi ekki að Hukka færi að kalla [sig] eistnesku dræsuna sína, í viðbót 

við öll hin gælunöfnin [...] Ekki illa meint, heldur blíðlega“ (KS:188). 

 Í Kúm Stalíns renna fyrirbærin hóra og hjákona að miklu leyti saman. Enda 

þótt þau séu áberandi í textanum er togstreita fólgin í því að fyrirbærin eru í senn 

hversdagsleg en um leið falin og hjúpuð þögn, rétt einsog sjúkdómur Önnu og 

uppruni mæðgnanna. Pabbi Önnu reynir að fela hliðarspor sín en mæðgurnar eru samt 

sem áður fyllilega meðvitaðar um þau. Þó svo að Katariina leggi áherslu á að þekkja 

hórur á götunum þá notar hún „aldrei orðið hóra“ (KS:65). Hún beitir í staðinn 

skrauthvörfum og kallar þær „jarðaber [eða] bláber“ eða „kærustur“ (KS:73). Hjá 

Önnu eru svipuð tengsl kvenlíkamans, kynþroskans og kynverundarinnar og hjá 

Margréti í Skaparanum þar sem átröskunin birtist í tengslum við kynþroskann og felur 

í sér mögulegt viðbragð við honum. 

 Fyrsti eiginmaður Freyju í Mávahlátri var liðsforingi í bandaríska 

hernámsliðinu, en hernámið setti mikinn svip á bæjarlífið. Freyja var það sem kallað 

var ástandskona, heiti sem notað var um konur sem áttu náið samneyti við 

hermennina, hvort sem það var við einn eða fleiri og hvort sem það endaði í 

hjónabandi eða ekki. Orðið hefur mjög neikvæða merkingu í þessu samhengi og litið 

var á ástandið sem samfélagsmein. Inga Dóra Björnsdóttir hefur skrifað um það að 

konur sem voru í slagtogi með hermönnum voru eini hópur Íslendinga sem var 

fordæmdur opinberlega fyrir að vera samvinnuþýður við hinn erlenda her þó svo að 

margir aðrir hópar hafi bæði umgengist hermennina og hagnast á veru þeirra.108 Í 

Freyju togast neikvæð ímynd ástandskonunnar á við frekar virðulega stöðu hennar 

sem ekkja liðsforingjans. Það er þó misjafnt eftir samfélagsstöðu annarra persóna 

hvort þær taka mark á þessari virðingarstöðu Freyju eða ekki. Til dæmis getur 

læknisfrúin, sem verður tengdamóðir Freyju, ekki sætt sig við ráðahaginn. Á móti 

kemur að konurnar í húsi Öggu sjá fyrra líf Freyju í hyllingum á forsendum ísskáps, 

kjóla og annars neysluvarnings. Freyja lifði í lystisemdum í samanburði við almúgann 

í litla þorpinu á Íslandi. Inga Dóra tengir orðræðuna um ástandskonurnar og neikvætt 

viðhorf til þeirra við fjallkonuna í umfjöllun sinni. Í umfjöllun sinni um ástandskonur 

tengir Inga Dóra orðræðuna um þær og neikvætt viðhorf til þeirra við fjallkonuna. 

Fjallkonan var þjóðartákn í gegnum sjálfstæðisbaráttu Íslendinga og í henni 

sameinuðust hugmyndir um íslenska náttúru og menningu. Fjallkonan er ekki bara 

tákn heldur einnig draumsýn um sjálfstæði þjóðarinnar og hún er kvengerð sem bæði 

móðir hennar og verndari.109 Inga Dóra fjallar um hvernig hugmyndir um hreinleika 

þjóðarinnar ná að vissu leyti að skýra hræðsluna við erlenda spillingu í gegnum náin 

kynni við íslensku konuna. Litið var á samneyti íslenskra kvenna og dátanna sem 

táknræn fyrir erlend yfirráð, af því að einstaka konur gengust undir það sem séð var 
                                                
108 Inga Dóra Björnsdóttir, „Public View and Private Voices“, The Anthropology of Iceland, ritstj. E. 
Paul Durrenberger og Gísli Pálsson (Iowa City: University og Iowa Press, 1989), bls. 98-118, bls. 100-
101. 
109 Sama heimild, bls. 107. 

sem vald stakra fulltrúa hins erlenda hers. Yfirvofandi var um leið hættan á því að 

svona yrðu örlög þjóðarinnar sjálfrar. Konurnar voru ekki bara tákngervingar 

menningarinnar í gegnum fjallkonuna heldur voru þær einnig ábyrgar fyrir framþróun 

og örlögum þjóðarinnar sem mæður (og uppalendur) næstu kynslóðar. Það var því 

mikið í húfi á hinu hugmyndafræðilega sviði þegar kom að samböndum íslenskra 

kvenna við dáta sem útskýrir að nokkru harkaleg viðbrögð við samböndunum.110 

Athyglisvert er að skoða Freyju í þessu ljósi því í henni er greinilegur vottur af 

fjallkonunni. Það er ekki nóg með að á þjóðhátíðarskemmtuninni taki Freyja athygli 

hátíðargesta af Birnu sem er í hlutverki fjallkonunnar heldur tekur hún henni einnig 

fram í hlutverki álfadrottningarinnar. Freyja fær ekki að leika álfadrottninguna í 

leikritinu sem sett er upp í bænum en það kemur ekki að sök því „leikkonan bjó ekki 

yfir þeim hættulega kynþokka sem álfadrottningar einar hafa. Á sviðinu stóð þrýstinn, 

ljóshærður kvenmaður með freknur, hraustlegur en hvorki dularfullur né hættulegur, 

en úti í sal sat álfadrottningin“ (M:103). Freyja lætur sig hverfa inn í náttúruna að 

Öggu sýnist einsog álfkona, í kvöldgöngum sínum leitar Freyja út úr bænum en Inga 

Dóra bendir einmitt á að fjallkonan sé partur af náttúrunni og tilheyri sérstaklega 

fjöllunum sem eru fjarri mannabyggð.111 

 Almannarómurinn um Freyju, sem snýr bæði að stétt hennar og stöðu, hefur 

greinileg áhrif einsog fjallað var um í kaflanum um tengsl tilfinninga og áts. Agga 

verður fyrst vitni að búlimíukasti hjá Freyju eftir að rafmagnsmaðurinn, sem kemur 

inná heimilið, talar um ástandskonur við Freyju og ömmu (M:26). Freyju tekst hins 

vegar í gegnum alla bókina að hjálpa hinum konunum sem eru henni nákomnar og 

einnig að klífa samfélagsstigann. 

 Mávahlátur fjallar ekki bara um kvennaheiminn heldur einnig um samfélagið í 

heild, um stéttaskiptingu og feðraveldi. R. W. Connell hefur skrifað um karlmennsku 

og segir að daglegt líf sé leikvöllur kynjapólitíkur (e. gender politics) en ekki athvarf 

frá henni.112 Gegnumgangandi stef og umkvörtun hjá konunum í Mávahlátri er að 

karlmennirnir skaffi illa (M:16;156;163). Í þorpinu er enn við lýði hið hefðbundna 

feðraveldi þar sem konurnar eru háðar körlunum um afkomu sína, rétt einsog Agga er 

háð ömmu um sína afkomu einsog fjallað var um hér að ofan. Þetta er kerfi þar sem 

dætur alast upp háðar foreldrum sínum en geta svo í gegnum hjónaband orðið háðar 

                                                
110 Sama heimild, bls. 108. 
111 Sama heimild, bls. 107. 
112 R. W. Connell, Masculinities (Cambridge: Polity Press, 2005), bls. 3. 

eiginmönnunum og álitnar eign þeirra og ábyrgð í senn. En í gegnum verkið raskast 

þetta kerfi að vissu leyti sem endurspeglar samfélagsþróun síðustu áratuga. Freyja fer 

ekki bara inná vinnumarkaðinn heldur gerist hún verslunareigandi og er fær um að 

skaffa Dódó vinnu. Meira að segja Agga gerir sér grein fyrir tengslum þess að Dódó 

kemur aftur í þorpið, ólétt eftir misheppnað ástarsamband, og því að Freyja setur 

verslunina á laggirnar (M:157). Hjálpin sem Freyja veitir Dódó er mikil jafnvel þó að 

Dódó þykist móðguð þegar Freyja býður henni að vera verslunarstjóri og segi: „Þú 

þurftir ekkert að kaupa búð handa mér“ (M:157). Eftir að Freyja giftist Birni Theodóri 

hefur hún fjárráð. Þau gera henni kleyft að fjárfesta í ísskáp fyrir ömmu eftir að amma 

dettur á hausinn og „hálfrotast“ þegar hún stendur á völtum kolli til að komast í 

kaldasta skáp heimilisins (M:161). Afi kallar ísskápinn „djöfulsins tól“ og 

„skápskratta“ og segir að „hann hefði vel getað keypt svona tól sjálfur hefði hann 

viljað, hann hefði bara ekki haft nokkra lyst eða löngun til að kaupa svona lúxusvöru 

meðan hálfur bærinn væri atvinnulaus og hefði ekki oní sig að éta“ (M:162). Við 

þessu ómar hið endurtekna stef, nú úr munni Freyju: „Þú skaffar bara ekki nógu vel“ 

(M:163). Svar afa er að hún að „gæta orða sinna vil[ji] hún ekki verða þræll þeirra“ en 

því svarar Freyja: „Ég efa ekki að þú þekkir þræla, þú býrð með þeim“ (M:163). Afi 

fær ísskápinn ekki burt af heimilinu því amma tekur honum fagnandi. Í þessu rifrildi 

afa og Freyju snerta þau á nokkrum punktum sem eru mikilvægir fyrir þá 

samfélagsmynd sem sagan miðlar. Konurnar ráða ekki yfir fjármagni heimilisins og 

karlarnir sjá ekki endilega tilganginn í þeim tækjum sem gátu umbylt hversdagslífi 

kvennanna og jafnvel gert þeim kleyft að fara út á vinnumarkaðinn. 

 Í lok verksins er ekki lengur litið á Freyju sem ástandskonu og hún er svo 

sannarlega ekki lengur „þessi þybbna sem var í Kananum á stríðsárunum“ (M:19). 

Freyja er búin að rífa sig og Dísu „upp úr fátæktinni og [þær] eru nú að verða með 

fínustu dömum bæjarins“ einsog Magnús orðar það (M:244-5). Freyja fer gegn 

ýmsum viðteknum venjum bæjarins og mataræði hennar er einnig óhefðbundið. Enda 

þótt ákveðin uppreisn gegn samfélaginu felist í hegðun hennar eru mál líkama hennar 

andstæðan við það, þau sýna glöggt hvernig Freyja fylgir normum og 

fegurðarviðmiðum samfélagsins. 

5. Móðurhlutverkið 

 

Kynþroski og kynlíf tengjast inngöngu í fullorðinsheiminn, og fyrir stúlkur einnig 

inngöngu í kvennaheiminn sem kemur við sögu í verkunum einsog var fjallað um hér 

að ofan. Um leið er í inngöngu stúlknanna í heim hinna fullorðnu fólgin samsömun 

við móðurina. Móðirin er mikilvægt hlutverk í verkunum, sér í lagi í Skaparanum og 

Kúm Stalíns. Í Mávahlátri er líffræðileg móðir Öggu fjarverandi. Aftur á móti er 

heimili Öggu kvennaheimur þar sem amma Öggu hefur gengið henni í móðurstað og 

þjónar því hlutverki móður. Móðurhlutverkið er mikilvægt í verkinu því eins og áður 

var nefnt sér yfirvaldið, Magnús, í konunum ógn undir lok bókarinnar, vegna 

hæfileika þeirra til að ala nýjar kynslóðir kvenna og stöðu þeirra sem (mögulegra) 

mæðra. Staða Freyju og stjórn hennar á hinum konunum ræðst að nokkru leyti af því 

að hún gerir þeim kleyft að sjá fyrir sér og börnum sínum. Ófætt barn hennar sjálfrar 

er einnig lóð á vogarskálarnar: „Er þetta það sem þið viljið ófædda barninu mínu? Og 

hvað verður um börnin ykkar þegar ég er komin í tugthúsið?“ (M:219) Það er svo sjálf 

móðirin í Skaparanum sem miðlar (hálfri) sögunni og upplifir magnleysi gagnvart 

sjúkdómi dóttur sinnar. Í raun er ákveðið frávik frá hefð mæðgnasagna fólgin í þessari 

nálgun í Skaparanum því slíkar sögur eru oftast sagðar frá sjónarhorni dætranna 

einsog Sarah Sceats hefur bent á í umfjöllun sinni um mat, neyslu og líkamann í 

samtímabókmenntum kvenna. Fyrir því er að minnsta kosti ein einföld skýring, sem 

er sú að við höfum öll verið börn með tilheyrandi hungur og þrár en ekki eru allar 

konur mæður.113 Í Kúm Stalíns er sambandið við móðurina í kjarna sögunnar og 

endurspeglar framþróun kynslóðanna. Sagan lýsir afar flóknu sambandi við móðurina 

sem einkennist af togstreitu sem teygir sig inná fleiri svið en svið fjölskyldunnar. 

Móðirin er þungavigtarmaður í lífi dóttur sinnar og rætur sálarlífs Önnu liggja 

greinilega hjá móðurinni, einsog segir í kynningartexta á kápu bókarinnar: 

„Móðurarfur Önnu er lygin.“ 

 

5.1. Móðirin og maturinn 

 

Nancy Chodorov hefur fjallað um móðurhlutverkið í samhengi við 

samfélagsbreytingar iðnvæðingarinnar. Stórfelldar breytingar urðu í 
                                                
113 Sarah Sceats, Food, Consumption and the Body in Contemporary Women's Fiction (Cambridge: 
Cambridge University Press, 2003), bls. 12. 

samfélagsgerðinni í kjölfar hennar, meðal annars hætti heimilið að vera sameiginlegur 

vinnu- og framleiðslustaður fjölskyldunnar. Hlutverk konunnar færðist frá þátttöku í 

framleiðslunni yfir í að sjá um börnin á heimilinu og karlmanninn, eða -mennina.114 

Íslenska orðið húsmóðir lýsir virkni móðurinnar á heimilinu ágætlega; hún þjónar 

móðurhlutverki fyrir annað heimilisfólk og sér meðal annars um að útbúa fyrir það 

máltíðir og næra það. Áberandi mismunur felst í merkingu þess að feðra annars vegar 

og því að mæðra (e. mother) eða að ganga barni í móðurstað. Að feðra barn snýr að 

getnaði þess en í hugmyndinni að mæðra býr meira en bara að koma barninu í 

heiminn. Stórt samfélagslegt hlutverk er einnig fólgið í mæðruninni og í raun getur 

hver sem er mæðrað barn.115 Að ganga barni í móðurstað getur sá gert sem tekur að 

sér þau verkefni sem venjan er að móðirin sjái um. Tvö orð í íslensku ná bæði yfir 

fæðingu barns og að gefa einhverjum mat: Ala og fæða. Skörun afhjúpar tengslin á 

milli þess að mæðra barn í þeim skilningi að vera líffræðileg móðir þess og að ganga 

því í móðurstað innan samfélagsins. 

 Fórn móðurinnar til barns síns, er meðal annars í líkamlegu formi. Á 

frumskeiðum nýrrar mannveru er hún fullkomlega innlimuð í móðurina, er hluti af 

henni og getur ekki lifað af án hennar. Móðirin er einnig uppspretta næringar. Eftir 

fæðinguna fær barnið jafnvel næringu sína áfram úr líkama móðurinnar; hún er 

næringaruppspretta brjóstmylkinga og þjónar jafnvel því hlutverki áfram á meðan 

barnið venst annarri fæðu.116 Ungabarnið upplifir samruna við móðurina og þessi 

upplifun tengist meðal annars brjóstagjöfinni þegar mæri líkamanna tveggja hverfa. 

Brjóstamjólkin, sem er partur af líkama móðurinnar, er táknræn fyrir ást móðurinnar 

til barnsins. Það er því ekki að undra að það er gegnumgangandi í menningu okkar að 

matur standi fyrir ást; sér í lagi ást eiginkonu og/eða móður.117 Innbyggt í 

hugmyndina um hlutverk hinnar fullkomnu móður er áhersla á að næra aðra en því 

fylgir um leið afneitun á eigin sjálfi einsog Susan Bordo hefur skrifað um.118 

                                                
114 Nancy Chodorov, The Reproduction of Mothering: Psychoanalysis and the Reproduction of Gender 
(Berkley, Los Angeles & London: University of California Press, 1978), bls. 5. 
115 Sama heimild, bls. 11. 
116 Í nýrri barnabók sem byggð er á samnefndu leikriti, Skrímslið litla systir mín, birtist framsetning á 
þessu sambandi séð frá sjónarhóli eldra systkinis. Í bókinni er ekki nóg með að „skrímslið“ láti 
mömmu fyrst æla á morgnanna og svo vera illt í maganum á meðan á meðgöngunni stendur því svo fer 
það að nærast á henni eftir svo „allan veturinn horfir Bjartur áhyggjufullur á skrímslið borða mömmu“. 
Helga Arnalds, Björk Bjarkadóttir og Eivör Pálsdóttir, Skrímslið litla systir mín (Reykjavík: Skrudda, 
2013). 
117 Bordo, bls. 122. 
118 Sama heimild, bls. 118. 

 Einsog minnst var á hér að ofan gengur amma Öggu henni í móðurstað og hún 

er jafnframt persónan sem Agga á afkomu sína undir. Þegar mæðgurnar amma og 

Dódó lenda í rifrildi yfir drengnum úr borginni, sem Dódó er að slá sér upp með, líst 

Öggu ekki á blikuna. Hún „var algjörlega háð [ömmu] hvað snerti veraldlegar þarfir 

og lystisemdir“ (M:96). Þannig kemur tilfinningalegt uppnám ömmu lífi Öggu í 

uppnám. Móðurstaðgenglar eru algengir í bókmenntum og Sarah Sceats segir að þeir 

birtist þar „bæði sem vísbending um ást og næringu (eða skort á því) eða til að kalla 

fram í hugann kvaðir og valdleysi“.119 Lausnin í Skaparanum tengist einnig 

móðurstaðgengli eða ömmustaðgengli. Persónan Marta passaði dæturnar í einn vetur 

og „átti trúnað Margrétar miklu frekar en [mamma hennar]“ sem viðurkennir fyrir 

sjálfri sér afbrýðisemi gagnvart sambandi þeirra (S:88). Lóa hefur útilokað Mörtu frá 

lífi sínu og dætranna, eða svo heldur hún. Lóa er samt sem áður meðvituð um 

möguleikann á að þar liggi tækifæri á að tengjast Margréti því í upphafi verksins er 

hún á leiðinni til Mörtu á elliheimilinu í örvæntingarkasti yfir ástandinu á eldri 

dótturinni, þó að það komi ekki í ljós á hvaða ferðalagi Lóa er fyrr en seinna í 

verkinu. Marta komst nálægt því að verða partur af fjölskyldunni áður en Lóa segir 

henni upp, hún var „dálítið undarleg en hún var góð við stelpurnar og hélt öllu hreinu“ 

(S:87). Sjálf er Lóa upptekin í starfi sínu á auglýsingastofunni auk þess að vera skilin 

við eiginmanninn. Það er vegna ákveðins atviks sem hún slítur Mörtu frá 

fjölskyldunni; þegar yngri dóttirin, Ína, finnur glerbrot í samlokunni sem Marta sendi 

hana með í skólanesti. Marta bregst sem staðgöngu(m)amma þegar glerbrotið endar í 

samloku Ínu. Tilraun Lóu til að útskúfa henni úr lífi fjölskyldunnar afhjúpar einnig 

hræðslu Lóu við að hún sé að bregðast dætrunum sem móðir. Hræðslan endurspeglast 

einnig í örvæntingunni og ráðaleysinu sem sjúkdómur Margrétar vekur hjá Lóu. 

 

5.2. „Veröld Önnu“ 

 

Kýr Stalíns hverfist að verulegu leyti um móðurina. Vandamál Önnu tengjast 

móðurinni og rofnum tengslum við heim hennar og bæling á þeim eistnesku rótum 

sem þær deila. Katariina er byggingarmeistari í Eistlandi en í Finnlandi er menntun 

hennar ekki marktæk. Hún gerist túlkur auk þess að vera móðir og húsmóðir. Það er 

                                                
119 Sceats, bls. 11-12. „both as an indicator of love and nurturing (or its lack), and to suggest burdens 
and disempowerment“. 

mikil togstreita gagnvart húsmóðurhlutverkinu í verkinu. Katariina heldur að Anna sé 

með einhvern í fæði því flæði matar í gegnum heimilið er einsog hjá fjölmennri 

fjölskyldu. Hún gerir sér ekki grein fyrir því að þetta flæði matvæla fer í gegnum 

Önnu einsamla. Anna afskrifar hugmyndina sem fáránlega: „Að ég af öllum konum í 

heiminum væri farin að leika húsmóður“ (KS:340). Fyrir Katariinu er 

húsmóðurhlutverkið niðurlægjandi og hún væntir einhvers meira af Önnu: „Hún Anna 

okkar verður ekki eldabuska eins eða neins“ (KS:340). Í því viðhorfi endurspeglast 

gífurlega neikvæð sýn Katariinu á sjálfa sig en hún er sjálf búin að ganga inn í 

húsmóðurhlutverkið á kostnað starfsferilsins. Katariina er að mörgu leyti hin góða 

móðir sem fórnar sér fyrir dótturina og fjölskylduna. Fórnir hennar eru meðal annars 

settar fram á sviði matar og næringar:  

 
Allar tilfallandi aukatekjur mömmu fóru í að kaupa það sem átti að fara með 
til Eistlands og þar að auki kleip hún svolítið af heimilispeningunum. 
Óskirnar voru of margar og peningarnir of litlir. [...] en [ef] tíkallinn í 
veskinu var matarpeningur dagsins, sleppti mamma því að kaupa mat handa 
sér og sá bara til að barnið fengi að borða. (KS:409)  

 
Katariina fórnar á þennan hátt velferð og sinni næringu fyrir ömmuna í Eistlandi og til 

að geta haldið áfram að aðstoða hana. Fórnir Katariinu eiga sér hliðstæðu í sögu af 

Eistneskum ættingjum mæðgnanna:  

 
[Á samyrkjubúinu] segir [Sofia] að hún finni sér annað að borða og skiptir 
mjólkinni milli Arnolds og barnanna, sömuleiðis kjötinu og smjörinu. Börnin 
þurfa mjólk. Og maðurinn þarf meira kjöt og mjólk en hún. Hún þarf það 
ekki. Hún hefur nú líka annað.  
 Sofia lendir á spítala og fær sykurvatn í æð. (KS:377-8) 

 
Í báðum tilfellum er um að ræða konu sem fórnar sér fyrir fjölskyldu sína, hvort sem 

það er fyrir börn sín, eiginmann eða sína eigin móður. Þetta „annað“ sem Sofia hefur 

er ekki í formi næringar heldur hefur hún eingöngu fórnina sem nýtist ekki sem 

eldsneyti fyrir líkamann. Endurtekningin á fórninni skapar einnig munstur og dregur 

athygli að mikilvægi hennar fyrir móðurhlutverkið. Fórnin er færð á sviði matar og 

Kýr Stalíns snýst að verulegu leyti um mat og át. Hér birtist skýrt hugmyndin um að 

fórn og afneitun sjálfsins og alls þess sem sjálfið þráir sé nauðsynleg fyrir 

móðurhlutverkið, jafnvel þótt um lífsnauðsynjar einsog mat sé að ræða. Bordo bendir 

á að í menningunni endurspeglist þörfin á að skapa þá blekkingu að verkaskipting 

eftir kynjum sé til komin af náttúrunnar hendi, til dæmis að konur sjái um heimili og 

matreiðslu en karlar þéni peninga utan þess. Þar greinir hún hugmyndafræðilega 

undirstöðu þeirra hamla sem settar eru á kvenlegt hungur sem styðji og skýri 

hugmyndina um að konur fái meira út úr því að næra aðra, en ekki sig sjálfar.120 Kýr 

Stalíns afhjúpar þá vonlausu stöðu sem felst í þessari hugmynd. Konurnar lenda í 

ógöngum vegna fórnarinnar sem þær verða að færa til að vera „góðar“ mæður í 

samfélaginu. 

 Áhrifa móðurinnar á Önnu gætir sérstaklega í þeirri staðreynd að hún elur 

Önnu upp í bælingu og þögn um uppruna sinn og afleiðingum þagnarinnar. Katariina 

þegir um fortíð sína en þögnin hefur djúpstæð áhrif á sálarlíf Önnu og einnig á líkama 

hennar með átröskununum. Katariina reynir að vernda Önnu fyrir Eistlandi, meðal 

annars með því að kenna henni ekki tungumálið, en þetta birtist þó einnig á sviði 

matarins. Það er táknrænt að Katariina sker skorpuna af eistneska brauðinu sem hún 

gefur dóttur sinni enda þótt hún borði sjálf skorpuna sem svo margir hafa handfjatlað 

þar sem það kemur ekki í umbúðum (KS:386-7). Þannig reynir hún að vernda Önnu 

fyrir umhverfinu en neitar henni á sama tíma um þau tengsl við Eistland sem Anna 

þráir. Heimur Katariinu er sá heimur sem Anna kallar sinn. Katariina er hamingjusöm 

í Eistlandi og „[v]eröld Önnu er þar sem mamma Önnu er hamingjusöm“ (KS:35). Í 

Eistlandi fitnar Katariina en missir þau kíló jafnharðan og þær snúa aftur til 

Finnlands. Katariina er um fimmtíu kíló og það er dóttirin líka þó að Anna glími við 

átraskanir. Þyngdaraukning móðurinnar í Eistlandi tengist jákvæðum áhrifum 

heimalands hennar og um leið endurspeglar hún tengsl tilfinninga og matar sem sjást 

einnig í Önnu. Katariina matar Önnu á veröld sinni í heimsóknunum, hún gefur henni 

mikið af eistneskum sætindum því hún hefur ekki efni á jafn miklu í Finnlandi 

(KS:31). Á sama tíma reynir Katariina að vernda Önnu fyrir sumum áhrifum 

heimalandsins einsog sést á meðhöndlun brauðskorpunnar. Ást móðurinnar kemst til 

skila til barnsins á táknrænan hátt í gegnum matinn. Anna leitar aftur til 

móðurlandsins í seinni hluta bókarinnar, meðal annars í formi matar. Hún lýsir því 

þegar hún finnur sömu matvælin og hún fékk í Eistlandi í æsku svo: „Tilfinningin í 

munninum var eins og hún átti að vera, það bragðaðist rétt, í því var mín hverfandi 

veröld, þó að umbúðirnar væru silfurglansandi á vestræna vísu“ (KS:360). Einnig lýsir 

hún því að smakka aftur eistneskan mat, sem hún þekkir frá bernsku, sem að finna 

aftur „eitthvað sem ég hafði alltaf verið að leita“ (KS:359). Þannig er nokkurskonar 

                                                
120 Bordo, bls. 118. 

afturhvarf til ástríka bernskusambandsins við móðurina fólgið í endurheimtingu 

matvælanna sem hún tengir við móðurina og ást hennar. Samband sem breytist við 

kynþroskann. 

 Unnið er með tengsl matarvenja mæðgnanna í Kúm Stalíns rétt einsog 

sambandið á milli hegðunar Lóu og Margrétar, þegar kemur að breyttri hegðun vegna 

kynþroskans, er greinilegt í Skaparanum. Matarvenjur mæðgnanna kallast á við 

átraskanir þó svo að það sé bara Anna sem þjáist af sjúkdómunum. Þyngdarsveiflur 

móðurinnar í kringum kílóin fimmtíu kallast á við fyrstu stig lotugræðgi Önnu. Enn 

fremur er Anna eftirmynd af móður sinni, þær eru „alveg af sömu stærð“ (KS:30). 

Þannig endurspeglar Eistlandsdvöl mæðgnanna átkast en Finnland er staður skorts, 

auk þess sem maturinn þar höfðar ekki eins til Önnu sem fæst til dæmis „ekki til að 

drekka finnskt kakó“ svo amma hennar sendir slíkt frá Eistlandi (KS:31). Dvölin í 

Eistlandi er alltaf tímabundin sem er líka hvati fyrir hið öfgafulla át þar. Sé maturinn í 

Eistlandi táknrænn fyrir ást ömmunnar sem hún gefur bæði dóttur sinni og 

dótturdóttur skýrir það einnig þyngdarsveiflurnar. Ástin, í formi matarins, er innbyrt 

þegar færi gefst á henni. Ferðirnar á milli Eistlands og Finnlands myndar 

nokkurskonar skema fyrir átraskanir Önnu þar sem farið er á milli allsnægta og skorts. 

Á þann hátt tengist togstreitan á milli upprunalandanna tveggja togstreitunni í 

matarvenjum Önnu. Rétt einsog Anna lifir fyrst um sinn í afneitun á því að hún sé 

veik er mamma Önnu er í afneitun um sjúkdóm dóttur sinnar: „En hún lítur út fyrir að 

hafa það fínt. Og svo er hún nú alltaf að borða“ (KS:342). 

 Mæðgurnar Katariina og Anna eiga sér spegilmynd í öðrum mæðgum, Irene 

og móður hennar. Báðar mæðurnar eru eistneskar en það er bara Katariina sem lætur 

sína dóttur fela upprunann, líka fyrir Irene enda þótt þær séu báðar hálf-eistneskar og 

bestu vinkonur. Mamma Irene notar annarskonar stjórn á dóttur sinni, á líkama 

hennar. Hún fylgist náið með þyngd Irene og matarinntöku. Einsog Katariina, sem vill 

ekki að dóttir sín sé stimpluð rússnesk í Finnlandi (KS:40), vill mamma Irene með 

þess háttar eftirliti á þyngd dótturinnar bæta framtíðarhorfur hennar. „Þyngd Irene er 

mikilvæg því mamma hennar er of þung og í því má Irene ekki verða eftirmynd 

móður sinnar. Irene verður að bíða þangað til hún giftir sig. Þá má hún borða. Það 

gerði líka mamma hennar“ (KS:113). Þó að móðir Irene segist vilja tryggja að dóttirin 

fylgi ekki í spor sín er ljóst að hún er einmitt að undirbúa jarðveginn fyrir það. Irene 

þarf að hemja hungur sitt svo hún geti náð sér í mann. Hjónaband móðurinnar endar 

svo í skilnaði, væntanlega eftir að móðirin hættir að neita sér um mat, sem er einmitt 

það sem hún sér fyrir með Irene. Það virðist vera lykilatriði að koma dótturinni í 

hjónabandið, hvað sem svo verður, og til þess skiptir vaxtalagið öllu máli.  

 Hræðsla Katariinu um að Anna verði flokkuð sem rússnesk kallast á við 

hræðslu móður Irene um að stærð hennar komi í veg fyrir möguleikann á hjónabandi. 

Mamma Önnu segir „að allar þessar rússnesku sem væru svo litlar og nettar sem 

ungar stúlkur, breyttust í ferlíki þegar þær yrðu mæður“ (KS:397). Með þeim hætti er 

uppruninn tengdur við stærðina sem getur haft úrslitavald yfir örlögum stúlknanna. 

Hræðslan við mat og merking þess að láta undan hungri sínu er greinilega, að vissu 

leyti, arfur eldri kynslóðarinnar. Enn fremur ómar hættan við að opna munninn í 

Sovétríkjunum í þeirri hugmyndafræði að það að opna munninn fyrir mat sé ekki 

síður hættulegt einsog minnst var á hér í upphafi í samhengi við kú Stalíns, sem er 

geit. Anna og Irene nota lotugræðgina til að spyrna við líkamlegum breytingum. Þær 

deila sjúkdóminum og það er Anna sem kennir Irene á hann því Irene er ekki með 

neina „kaloríuvitund“ sem Önnu finnst óskiljanlegt „að yfirleitt nokkur kona geti 

verið“ (KS:107). Báðar mæðurnar stunda eftirlit með og stuðla að bælingu á þrám 

dætra sinna, Katariina neitar Önnu um aðgang að móðurmáli sínu þó að þráin sé til 

staðar. Mamma Irene neitar henni um svölun á hungrinu í formi matar og þessi bæling 

tengist einnig inn á svið kynlífsins. Þetta eftirlit er stundað undir yfirskini hagsmuna 

dætranna. 

 Átraskanir má sjá sem uppsteyt gegn kvenleikanum, einsog fjallað er um hér 

að ofan, og hugmyndir um kvenleika felast meðal annars í mjúkum móðurlegum 

línum og hæfileikanum til að ganga með börn. Í ljósi þess eru barneignir í kjarna 

þessara hugmynda og átraskanirnar eru þá einnig mótþrói gegn því hlutverki. 

Barneignir skjóta upp kollinum undir lok Kúa Stalíns þegar hugmyndin um barneignir 

sækir á Önnu. Möguleikinn á barneignum er líka mikilvægur grundvöllur fyrir nýja 

ástarsambandið sem hún er komin í og Anna spyr hvað myndi gerast ef nýja 

kærastann langar að eignast barn (KS:447). Anna veit af hættunni á ófrjósemi vegna 

átraskananna í gegnum unglings- og fullorðinsárin. Enn fremur er hún meðvituð um 

að sjúkdómarnir gætu orsakað flækjur á meðgöngunni. Hún veltir upp öllum 

möguleikunum sem gæti verið að fóstrinu og gæti gerst á meðgöngunni vegna 

átraskananna. Óttinn við að hún gæti ekki breytt matarvenjum sínum er mikill og hún 

ímyndar sér að hún myndi „halda áfram að æla yfir höfuðið á fóstrinu“ (KS:447). 

Anna sér sjálfa sig sem „vonda“ mömmu, sem myndi borða allan matinn frá börnum 

sínum í átköstunum og „ekki skil[ja] neitt eftir handa [þeim]“ (KS:448). Með öðrum 

orðum ímyndar hún sér að hún verði andstæða sinnar eigin móður, Katariinu, sem 

bælir sínar þrár og þarfir fyrir Önnu og sína eigin móður. 

 Síðustu orðin í Kúm Stalíns snúa einnig að barneignum: „Að því er læknirinn 

minn segir er ég líffræðilegt undur. Hormónajafnvægi mitt hefur ekki raskast. Ég get 

eignast börn. Hvílíkur brandari. Hvílíkur hlátur“ (KS:453). Það má segja að með 

sjúkdómi sínum hafi Anna unnið að því að útiloka möguleikann á því að hún gæti 

orðið móðir og leyft fjölskyldutrénu að vaxa áfram. Það er því að þessu leyti sleginn 

jákvæður tónn í lok verksins. Anna er að öllum líkindum fær um að verða sjálf heimur 

nýrrar lífveru. Anna nær undir lok bókar núllstillingu; hún nær að stilla af ýktustu 

sveiflurnar í átröskunum sínum og ná jafnvægi í búlimíunni þannig að hnignunarferlið 

og megrunarferlið hefur verið stemmt af. Þetta gerist eftir að hún rýfur þögnina um 

fortíð þeirra mæðgna og raunveruleg tengsl við Eistland. 

 Lykillinn að túlkun Önnu sem persónu er móðir hennar og hennar fortíð. 

Móðurhlutverkið er tengt kynþroskanum, kynverundinni og kynlífinu. Viðfangsefnin 

sem varpa ljósi á átraskanirnar fléttast því saman í verkunum þremur sem öll hafa 

kynverundina í kjarna sínum. 

Lokaorð 

 

Í Mávahlátri, Skaparanum og Kúm Stalíns búa átraskanirnar sem sjúkdómar í einni 

kvenpersónu í hverju verki fyrir sig. Hungrið og átvenjurnar sem einkenna 

átraskanirnar endurspeglast í öðrum persónum verkanna og eru í nánum tengslum við 

nútíma neyslumenningu okkar tíma. Þá er viðhorf átröskunarsjúklingsins sett í 

samhengi við þau viðhorf sem eru við lýði í heimi hans innan sagnanna. Guðrún Eva 

vinnur með samhengi neyslumenningar feðraveldisins og tvíhyggjuna þegar hún lýsir 

óvirkni kvenna sem þróast með kynslóðunum. Notkun tilvísana í ævintýri, sérstaklega 

Þyrnirós, dregur athygli að því hversu djúpt rætur hugmyndarinnar um óvirkni 

konunnar liggja. Jafnframt er hættan við óvirknina gerð áþreifanleg í gegnum 

Margréti og lystarstol hennar. Óraunhæfar kvenímyndir birtast í formi 

kynlífsdúkknanna í Skaparanum en einnig í Freyju í Mávahlátri auk þess sem smæð 

Önnu er hornsteinninn sjálfsmyndar hennar í Kúm Stalíns. 

 Hliðstæður Freyju og Öggu í Mávahlátri eru mikilvægar fyrir verkið og þó 

svo að þær virðist andstæður að flestu leyti veldur breytingin á stöðu Öggu því að 

munurinn á þeim minnkar til muna. Freyja í Mávahlátri kemst langt innan 

samfélagsins með því að aga líkama sinn með átröskunum. Hegðun Öggu í lok bókar 

gefur til kynna að í hennar framtíð verði sambærileg ögun á þrám líkamans.  

 Sofi Oksanen setur átraskanir fram sem afleiðingu af þöggun og ofbeldi sem 

fyrri kynslóðir hafa þurft að upplifa. Orsök sjúkdóms Önnu liggur hjá móður hennar 

en um leið er ljóst að samhengið er mun stærra. Móðurhlutverkið og þær tvíbentu 

tilfinningar sem Anna ber til þess skýrast að nokkru leyti af þeirri samfélagslegu og 

menningarlegu merkingu sem það felur í sér: Afneitun á eigin sjálfi og þörfum. Um 

leið gerir Anna sitt besta til að afneita eigin hungri og gerir líkama sinn að sínu 

aðalverkefni. 

 Allar bækurnar halda möguleikanum á framþróun kynslóðanna opnum. Í lok 

Mávahláturs ber staða Öggu það með sér að hún sé að taka við kyndli kvennanna með 

öllu sem því tilheyrir. Þrátt fyrir að Skaparinn og Kýr Stalíns takist á við ófrjósemi og 

mögulegan dauða skilja þær persónurnar eftir í stöðu þar sem framtíð þeirra, og 

lífshamingja, er í það minnsta ekki útilokuð. Bæði Margrét og Anna hafa fengið 

faglega hjálp og eru, að því er virðist, tilbúnar til þess að nýta hana. Sterkasta merkið 

um að framtíðin sé möguleg er hláturinn í lok bókanna. Það er merkileg tilviljun að 

þrátt fyrir að bækurnar þrjár séu ólíkar og taki á ólíkan hátt á átröskunum eiga þær 

það sameiginlegt að hlátur er lokaorðið í þeim öllum. Í Mávahlátri eru það mávarnir 

sem hlæja einsog titillinn ber með sér. Þeir fylgjast með samskiptum Öggu og 

Magnúsar á bryggjunni. Þegar hún snýr baki við Magnúsi „kættust [sjófuglarnir] yfir 

brottför hennar, því að baki sér heyrði hún greinilegan mávahlátur“ (M:246). Í 

Skaparanum eru Lóa, Margrét, Ína og Marta sameinaðar á síðustu blaðsíðum 

bókarinnar, þær hafa náð einhverskonar tengslum á ný. Þessir fulltrúar þriggja 

kynslóða sitja í fjörunni á sumardegi og Margrét talar við vin sinn í símann: „Rödd 

Margrétar barst sundurslitin með golunni. / Já, sagði hún. Ég er bara í bæjarleyfi. Ég 

fer aftur á geðveikrahælið á eftir. / Og hún hló klingjandi hlátri“ (S:280). Þrátt fyrir 

að hér sé ekki um að ræða rósrauða sýn á þá hjálp sem Margrét fær eru bæði tengslin 

og hláturinn til staðar. Síðustu orðin í Kúm Stalíns snúa einnig að barneignum: „Að 

því er læknirinn minn segir er ég líffræðilegt undur. Hormónajafnvægi mitt hefur ekki 

raskast. Ég get eignast börn. Hvílíkur brandari. Hvílíkur hlátur“ (KS:453). Í hlátrinum 

er fólgin viss úrlausn á umfjöllunarefnum verkanna, í honum felst líkamleg losun fyrir 

persónurnar, jafnvel þó að tilfinningarnar séu blendnar. 

